
EIGHTH LEGISLATIVE ASSEMBLY OF MIZORAM
(FIFTH SESSION)

LIST OF BUSINESS

FOR NINTH SITTING ON FRIDAY, THE 28th FEBRUARY, 2020
(Time 10:30 A.M. to 1:00 P.M. and 2:00 P.M. to 4:00 P.M.)

OBITUARY
Pu ZORAMTHANGA, Hon’ble Chief Minister to make obituary
reference on the demise of Pu C. SANGZUALA, Former Member
Mizoram Legislative Assembly.

QUESTIONS

Questions entered in separate list to be asked and oral
answers given.

PRIVATE MEMBERS’ BUSINESS
* Resolutions

S.R. ZOKHUMA
Commissioner & Secretary

* Please see Bulletin Part-II No. 122, dated the 26t February,
2020 for relative precedence of Private Members’ Resolutions to
be moved.

SPEAKER : Tin, hnam zawng zawngin engthawl an ti ang che u a, ram

duhawm tak in la nih dawn avangin sipai hote Lalpa chuan a ti. Malakia 3:1

Vawiin hian kan ram hruaitu kalta sunna hun kan hmang ang a. Kan sun tur
hi Pu C. Sangzuala, former Member of Legislative Assembly a ni a. Tunah kan

House Leader zahawm takin sunna hun lo hmang se, i lo sawm ang.

Pu ZORAMTHANGA, CHIEF MINISTER : Pu Speaker, tukin hian kan
member hlui uiawm tak leh zahawm tak Pu C. Sangzuala sunna hun kan nei dawn a.
Ani hi keimahni House-ah leh Zoram pumah milar a ni a, chuvangin a uiawm em em

mai a. A chanchin hi han sawi thuak thuak ila.

Pu C. Sangzuala, Ex-MLA, Mizoram hi February ni 16, 2020(Pathianni) zan
dar 9:25 khan LRM Hospital, Ramhlun-ah kum 83 mi niin a boral a.

Pu C. Sangzuala hi Upa Belliama leh Pi Lianzingi te fa paruk zinga upa ber
niin May ni 25, 1937 ah Tualbung khuaah a piang a, an unau hi hmeichhia pahnih
leh mipa pali an ni. Pi Lalthanpari nen October ni 1, 1960 ah an innei a, fanu pakhat

leh fapa pali an nei a ni.

Zirna lamah Matric hi Govt. High School, Aizawl atangin a zo a,
Theological lamah L.Th, B.Th, B.D. a zo va. Pu C. Sangzuala hi mi inzir mi tak niin
Basic Engineering kum khat course a zo a, Diploma in Journalism a zo bawk a ni.
Kum 1978 October ni 15-ah Chaltlang kohhran Upa atan ordained a ni a.

Pu C. Sangzuala hian Matric a pass hlimin Sesawng khuaah Private Middle
School-ah Headmaster hna a thawk a. A hnuah PWD-ah lutin Mohurrie hna a thawk
a, he hna hi kum 10 lai a thawk a, he hna a thawh mek laiin Pathian kohna a dawng
a, a hna chu bansanin kum 1969-ah Aijal Theological College-ah Pathian thu a zir ta
a. Kanghmun Bialah Probationary Pastor hna kum hnih a thawk a, kum 1974
February atangin Synod Office, Aizawl-ah Synod Literature Worker hna a thawk ta
a, Synod Office-a a thawh chhung hian hna hrang hrang a thawk a, a thawh hlawk

hle a ni. Lehkhabu pawh eng emaw zat ziakin lehlin pawh bu 9 lai a nei a ni.

Synod atanga a pension hnu kum 1998-ah MNF party a zawm a, Party a luh
atanga thla khat hnuah MLA inthlan a awm nghal a. Kum 1998, Fourth Mizoram
Legislative Assembly inthlanah MNF party ticket-in Aizawl South II Constituency
atangin MLA-ah thlan tlin a ni. MLA a nih chhungin Deputy Govt. Chief Whip-ah

ruat a ni a Mizo Customary Law Committee leh Mizoram Social Defence and

Rehabilitation Board-ah te hian Chairman a ni a.

Pu C. Sangzuala hi kum 2000 vel atangin zunthlum natna a nei tih hriat a ni
a, a hun hnuhnung lam kum 2019-ah Thin Cancer a ni tih hmuh chhuah niin TATA
Medical Centre, Kolkata-ah kal pui a ni a, a taksa a chaklo tial tial a, February ni 15,
2020-ah LRM Hospital ICU-ah dah Iuh niin, February ni 16, 2020(Pathianni) zan

dar 9:25 khan Lalpa hnenah min lo chawlhsan ta a ni.

Pu Speaker, ka sawi belh duh chu Pu Sangzuala hi Mizoram pumah mi
hmingthang, mi hming tha a ni a, keini pawh kan tleirawl chhuah kan naupan lai te
pawh ti hial ila, khang atanga a hming hi kan hriat lar tawh, Synod literature
connected-ah hi chuan Upa C. Sangzuala tih kha Mizoram pumah hming thang a ni
a, Kristian Tlangau pawh a tello chuan a che thei lo e tih thin kha a ni. Chutiang mi
kan lo chan ta a, chu chauh chu ni lovin, kan House-ah member zahawm tak niin
Social Defence and Rehabilitation Board phei hi chu a hming pawh hi ama phuah a
ni a, kan sorkar lai khan a in-charge ah kan dah a, chuvangin taima takin theihtawpin
kan House-ah leh kan sorkar-ah kan tangkai pui em em a. Hetiang mi itawm, mi tha,
mi hmingthang kan lo chan ta hi he House hian kan sun pawh hi a phu a. Tin, House
chauh ni lovin Zoram mipui hian kan chan ropui em em a ni tih hi vawiinah uina thu
ka sawi a. Chuvangin kan House pawh hian kan ui zia kan lan tir hi kan tih awm

reng a ni e tiin kan obituary hi ka rawn sawi a ni e. Ka lawm e.

SPEAKER : Group Leader dang te sawi duh kan awm em?.

Member zahawm tak Pu Lalduhoma i sawm ang.

Pu LALDUHOMA : Pu Speaker, Upa C. Sangzuala tia hriat lar zawk
chanchin tuna kan han ngaihthlak takte kha sawi nawn lovin han sawi ve ka tum
hram hram ang a. Pathian kohna a dawn hnu hian L.Th leh B.Th hi Aijjal
Theological College atanga a pass chhuah hnu khan Serampore Senate-in external-a
B.D zir an phalsak a. Mizo zingah hian private-a B.Th leh B.D zirchhuak kan
neihchhun a ni hial mai awm mang e aw ka ti a. Tin, 1978-ah khan Chaltlang Upa ni
tura nemngheh a ni a, kan Kohhran Upa zingah hian B.D. hi kan la nei tam lo va, mi
tlemte kan neihte zing ami a ni nghe nghe a ni. Synod office-ah hian Synod
Literature Worker angin bul a tan a, Synod Archive te leh Synod Literature and
Publication Board kan tih chhoh takte hi ama kutchhuak, a bul tumtu a ni a. Synod
Publication Board Secretary te, Kristian Tlangau Editor te hi 1981- 1997 a pension

thleng khan a chelh a, a kaih hruaina hnuaiah hian Synod Publication Board hian

lehkhabu 654 an ti chhuak hman nghe nghe a ni. Heng bakah hian Editor, Kristian
Naupang a ni bawk a; tin, Synod Newsletter Editor a ni bawk a, Newsletter-a ‘Ral

vengtu’ tih hi ama phuah chhuah a ni nghe nghe a ni.

A tlangval lai atangin KTP-ah inhmangin KTP Secretary te, KTP Leader te
lo niin ziktluak taka rawn zi chhuak chho a ni a. Presbytery Secretary te, Moderator
te a ni a. Synod Secretary-ah a zawnin term 4 a awm a; tin, Synod Executive
Committee member-ah hian term 5 a awm bawk a. Synod Pastoral Committee-ah te
leh Presbyterian Church of India Assembly—ah te thleng hian nihna pawimawh eng
emaw zat a chelh a ni. Inkhawmpui nikhuaah te pawh a kamchhuak hi palaiten an
ngaichang em em thin a, pa lar tak a ni a. Amaherawhchu, amah hi hmeltha a inti
vaklo a nih ka ring a, a zinnaah mi thenkhatin “Nang hi maw Upa C.Sangzuala an
tih chu” an lo ti a “Ni1 e, in ralkhat hriat hi a tawk viau a nia” a ti € an ti a. Thu leh
hla lamah Mizo tawng dik hi a ngaipawimawh em em a, ‘Kohhran Tawngkam’ tih
hi a bu-in a chhuah nghe nghe a. Tin, kohhran piah lamah MUP chanchinbuah te

pawh Editor a ni a.

Lehkhabu hi 27 a ziak a, midang nena ziak intawm 9 a nei a, lehlin hi 9 a
nei bawk a. Tin, seminar leh consultation-ah hian paper present a ngah hle a, eng
emaw zat a present thin a. 1993 kuma Singapore-a Reformed Church-hovin
consultation an neihnaah pawh khan paper hi a han present thei ngat a ni, hetiang hi
Mizo zingah kan tam lo hle a ni. Kan Bible-in talent kawl chungchang a sawi a,
khata talent a let tam taka tipung a tihte zing ami kha a ni a. Talent a nei that bakah a
taima a, a tipung tam a. Vawiinah hian kan zingah awm tawh lo mahse kohhran leh
khawtlang leh ram inrelbawlnaah hian rohlu tam tak min hnutchhiah a ni. Thih hnu
thlenga thu sawi zui thei khawvelin a neih mi tlemte zing ami a ni a, a taksa kan
hnenah awm tawh lo mahse, a thlarau hi, a sulhnu ka hnenah thangtharte thlengin a
awm reng dawn a ni tih hi kan sawi duh a. A kalsan tak a chhung te, a rawngbawlpui
kohhran mipuite leh keini ram tana thawktute zawng zawng Pathianin thlamuanin

min awmpui zel se tih hi ka duhsakna a ni e. Ka lawm e.
SPEAKER : Memberzahawm tak Pu K.T. Rokhaw i lo sawm ang.

Pu K. T. ROKHAW : Pu Speaker, Upa C. Sangzuala hi kum 1998-ah
khan Aizawl South-II atanga MLA-a thlan tlin a ni a. MLA lo ni ho tawh kan nih
avangin Congress Legislature Party atang hian a chanchin sawi tur awm ber ka niin
ka inhria a. MLA-a thlan tlin a nih hnu khan Deputy Chief Whip-a ruat a ni a, chumi

hnuah chuan Mizo Customary Law-ah Committee Chairman a ni a. A taima em em

a, a inpumpek em em mai a, a hun chhung khan Customary Law kha peihfel vek
hman a ni. Tin, chumi bakah Mizoram Social Defence and Rehabilitation Board-ah
khan Chairman a ni a. He board hi ruihhlo ngaite chhanchhuahna leh awareness
petute an ni a, ruihhlo ngaite tan a inpe em em mai a ni, a thawkrim em em a ni. Tin,
amah hi 1998-a MLA-a thlan tlin a ni a, 1998-a a hna atanga pension a ni a, party
politics-ah hian a awm hman lo tluk a ni a. MLA a nih khan party politics kha a

ngaihsak lo khawp mai a, a rorelna pawh kha a lai viau a ni.

Tin, Pu Speaker ama ho hian Assembly Committee-in South India lamah
kan kal a. Karnataka te, Kerala te kan zuk tlawh a. Khata a mizia ka hmuh danah
chuan mi tlawmngai tak hi a ni a, a bula awm hi a nuam em em mai a, thiante a
ngaihsak em em a, thian kawm te hi a thiam em em a. Tin, state dang inkaihhruai
dan te hi a zir uluk em em a, kan state tana pawimawh tura a rin ho hi chu a
chhinchhiah thlap a, he Assembly Committee atan pawh hian a thawh hlawk hle thin

ani.

Tin, Pu Speaker kohhranah phei chuan khatih laia MLA-ho kha chuan Upa
C. Sangzuala hi Synod represent angin kan ngai a ni, MNF represent ang pawhin
kan ngai lo. Chutiang taka kohhran upa min a ni. Hetiang kohhran upa ropui leh ram
hruaitu ropui kan chan hi Mizoram tan chuan channa ropui tak a ni tih ka sawi ve

duh anie. Kalawm e.

SPEAKER : Member zahawm tak Pu R. Lalzirliana kan sawm ang a.
Zawhna leh chhanna hi a tel tih kan hre reng dawn nia.

Pu R. LALZIRLIANA, MINISTER : Pu Speaker, ka lawm e. Han
sawi ve loh chu a dikin ka hre lo a. Ani hi kan u a ni a, Pu Sangzuala pawh kan ti ve
ngai lo a, U Sangzuala kan ti thin a ni. Tualbung khaw chhuak ve ve kan ni a, amah
nena kan han MLA dun laite pawh khan Tualbung khua chuan an thlamuanpui em
em a ni. Amah hi Tualbung awm lai pawh a chhungkaw zik tluak, a pa Upa
Belliama a kha parawn, khawtlang pawhin kan mi zah chhungkua, hetianga amah a
rawn puitlin a, a rawn din chhuah hma pawh hian an chhungkua hi mi awm thei an
ni hrim hrim a. Tin, hetiang hian a lo awm chhuak chho a, chhungkaw awp fel tak
mai pa a ni a. Mizoram-ah hian ram leh hnam tana inhmang tak tak te, fel tak tak te
an awm a. Amaherawhchu, chhungkaw pa nih tling lo keini ang hi an tam/an awm
ve thluahin ka ring. Ani hi chu chutiang a ni lo a, chhungkua a awp fel a, a awmna

kohhran apiangah khaipa a ni chho ve zel a. Chuvangin vawiin a sun ni, kan u ber

sun niah hian a sunna thu/uina thu kam hnih/khat tal ka sawi ve loh chuan dikin ka

hre lo a, ka rawn dil hram che a nie.

Mizo faah hian kohhran lamah phei chuan tawn hriat ngah pawl tak a ni
mai awm mang e aw, post chelh hnem ber te zing ami, eng eng emaw tangkai tak
tak, thu khirhkhan deuh leh Mizo tawng min rawn chher chhuah saktu te zing ami hi
a ni vein ka hria a. Kan u mah ni se, a chhuanawmin ka hre ve thin. Tin, amah hi
tawngkam dengkhawng deuh te, mite thinlung tihnat te hi a hreh zawng tak a ni a.
Kan han MLA dun kha, (tunlai hian ka tih dan emaw ni an zir ni, buhfai chhia ka
ken luh lai vel khan, helaiah hian Supply Minister a thu a, kan va vawm lek lek lai
te, a chhiat zia kan han sawi lai vel kha tu emaw ni hian a zir thinin ka hria. Tukinah
min hmuh ve a, ka nuih chu a ti za vak lem hlei lo a kei chuan, hmu ngai lo chuan an
nuih zat viau a, khangte leh thil dang) kan hotute tawngkam hriam taka ka va beih
thin te kha ina kan haw hnu hian mi rawn phone dak dak a, “Zira, ka be duh lawk
che a, vawiina i thusawi kha a tha ka ti khawp a” a han ti zet a, min tihlungawi hi an
tum te te a, ka thin rawn tihnat kha a hlau ve tho a ni. Ani ruling-ah a awm a, keini
opposition-ah kan awm a, “i thusawi kha chu a tha khawp a, mahse khati lo deuh
zawng khan han sawi ta la, a ngaithlatute hian an hrethiam tho ang a, mi puitlingte
phei chuan ngaihthlak nuam an ti ngawt ang” hi a rawn ti a. ‘I thusawi kha a tha
miah lo a nia, a dengkhawng a, a hriam lutuk a ni’, pawh min rawn ti se, a nau ka ni
a, a awm viau a ni. Amaherawhchu, khati zawng khan ti miah lovin, inthlahrung tak
ang si, dik deuh si khan mi rawn ti thin a ni. Chutianga House zahawmna leh kan
puitlin zelna tur atana min kaihruaitu duhawm tak a ni. Min boralsan ta mai hi a
uiawm hlein ka hria a. Chungte chu ka sawi ve duh ni mai teh se, a inthlahrunawm

em mai. Ka lawm e.

SPEAKER : Tunah chuan Pu C. Sangzuala, former Member of
Mizoram Legislative Assembly sun nan ngawi rengin minute 11 lo ding angu.

(One minute silence is observed)

Ithu ang u le. Vawiinah Pu C. Sangzuala chhungte leh thian thate helai
hmunah hian an awm a ni tih ka han sawi tel duh bawk a ni e. Aw le, tunah
chuan zawhna leh chhanna ah kan kal ang a, Starred Question No. 115-na zawt turin

member zahawm tak Pu C. Ngunlianchunga i lo sawm ang.

Pu C. NGUNLIANCHUNGA : Pu Speaker, ka lawm e. General
Administration Department changtu Minister zahawm tak chhan atana ka

zawhna Starred No.l115-na chu-

1) Mumbai Mizoram House Nurse transfer kha Session hmasaah kan
House Leader zahawm takin a aiawh dah thuai kan tum ang a tih kha

dah a ni tawh em?
2) Dah a nih loh chuan engnge a chhan?
3) Dah tumna a awm em? Engtikahnge dah a nih ang? tih ka zawt e.

SPEA KE R : Chhang turin Chief Minister zahawm tak GAD changtu Pu

Zoramthanga kan sawm e.

Pu ZORAMTHANGA, CHIEF MINISTER : Pu Speaker, member zahawm

tak Pu C. Ngunlianchunga zawhna chhanna chu —
1) Tun dinhmunah chuan Mumbai Mizoram House-ah nurse dah a la ni rih lo.

2) Mizoram Sorkar hnuaia Staff Nurse indaihlohna avangin Mumbai Mizoram

House-ah nurse dah a la ni rih lo.

3) Dah tumna a awm a. Dah thuai kan tum a, a hma thei ang bera dah kan
tum e.
SPEAKER : Zawhbelhna zawt turin a zawttu member zahawm

tak Pu C. Ngunlianchunga kan sawm e.

Pu C.NGUNLIANCHUNGA : Pu Speaker, khawngaih takin kan
House Leader zahawm tak pawhin a hria a, a chhanna-ah khan Nurse
indaihlohna vang a niea ti a. Mumbai-ah khuan Mizoram House khu cancer
patient awm khawmna a ni a, nurse an mamawh em em a ni. Eng emaw drip han
khai ngai zawk te. nachhawkna han pek ngai zawk te, bleeding lo awm thut te
kha an nia, ‘dah thuai kan tum ang’ a ti a. Dah thuai kha arei khawp mai a,
tun thlengin dah a la ni lo a. Tun ami pawh kha dah thuai kan tum ang tih
pawh kha khawngaih takin he lai House mai ni lovin Pu Speaker, hemi kan
Session zawh rual rual pawh hian Nurse pakhat han dah mai kha chu min
tihsak thei hram se, cancer patient-ten an mamawhna a sang em em mai a.
Mahni damloh chiah hian a ni Nurse-te, Doctor-te kan mamawhna a san zia leh
manganthlak zia chu. Nurse-ten BP min han teh sak te, drip min han khai sak
te, nachhawkna min han pe te hi a thlamuanthlak em em a. Chuvangin
khutiang kan House-ah cancer patient lo pakhat mah thleng an awm ngai lo a,

cancer patient awm khawmna a ni a, khulaia a enkawltu awm lo ringawtte khu

chu khawngaih takin kan House Leader zahawm tak hian tun Session chhung

ngei pawh hian min dah sak hram se tih ka ngen duha ni.
SPEAKER : Er. H. Lalzirliana, member zahawm tak kan sawm e.

Er. LALZIRLIANA : Pu Speaker, ka lawm e. Zawhbelhna, Kolkata Mizoram
House Ballygunge, Mizoram sorkar-in sak that tura kan ruahman hi eng chen
nge kan thlen tawh tih hi kan zawhbelhna a ni a. Tlem ka sawi belh duh lawk
chu Kolkata Mizoram House, Ballygunge khu Kolkata khawpuiah hmun laili
tak maiah Mizoram-in hmun kan nei a, khuti lai hmunah khuan pawisa pawh
nei tehreng ila hmun khu a awm tawh lo hrim hrim a ni. Sorkar hmasa khan
PPP Mode-a sak that tumin thui tak hma an lo la a, amaherawhchu khatih laia
kan Chief Minister zahawm tak Kolkata-a a rawn zin tumin Kolkata Mizo
Welfare-ten kan lo hmu a, kan lo sawipui a. Heti lai Ballygunge, Kolkata
khawpui laili lai tak maia Mizoram sorkar hmunleh hma midang nena intawm
zawnga tih hi a fel loe kan ti a, example atan Nagaland House, Shakespeare
Sarani vel ami te pawh kan pe a. Chutiang chuan theihtawpin khulai Kolkata
Mizo awm ten kan sorkar hotute kan lo sawipui ve a, min ngaih pawimawh
sakin a hmaa kalpui an tumna PPP Mode chu thulhin Mizoram sorkar ngeiin
la turin tih tluk a lo ni ta a. Kan lawm hle a, chu chu tunah hian eng chen

nge hma kan lak tawh a, kan thlenpui tawh tih kha ka rawn zawt a ni e. Ka

lawm e.
SPEAKER ;' Member zahawm tak Dr. Vanlalthlana i lo sawm ang.
Dr. VANLALTHLANA : Pu Speaker, ka lawm e. Minister zahawm

tak GAD changtu chhan atan - Guwahati Mizoram House Canteen khu a
luahtu tur tunah hian thlan thar leh tawh tur a ni a, tender-a rate sang sang tih
ni lovin cheng sing khat hi a luah man tur a ni a, rawn dil rawh ule tih a ni a.
Sawi belh hret ka duh chu ngampa deuh mai pakhat hia awm a, nikum kan
kal ve lai pawh khan kan C.M. hi alo kal a, zui turin House-a an hotupa kal
tur kha motor-in a lo luh khalh a, hawihai deuh khan a che a. Tin, sorkar a lo
thar a, tu emaw chu an sawn leh vang vang mai a, tunah pawh hian he thil hi tu
emaw dah tum lehna a awm em? A chhang sang sang ina hmuh theih tur ang

zawnga tih theih dan a awm angem ka ti a ni e.

SPEAKER : Chhang turin Chief Minister zahawm tak Pu Zoramthanga

i lo sawm ang.

Pu ZORAMTHANGA, CHIEF MINISTER : Pu Speaker, zawhna neitu
member zahawm tak Pu C. Ngunlianchunga sawi kha a dik khawp a, keini pawh
Mumbai-a nurse dah tur khu Health Department Minister zahawm tak Pu
Thangtea nen pawh hian eng nge tha ang kan ti a, kan sawi dun a. Pakhatnaah
chuan tawng thiam thawkhat a lo ngai a, pahnihnaah chuan kal duh ve renga lo
ngai bawk a, rin aiin khami inla kawp kha a buaithlak a, ‘in hmu tawh em’, kan
inti deuh reng mai a. ‘Kan hmu mai dawn e’ an ti a, theihtawp kan lo ngaihtuah
ang a, member zahawm tak duh dan kha kan duh dan a ni a, ngenna kan dawn
ang leh kan mamawh ngawih ngawih avangin kan Minister zahawm takin kan
ministry, an department kha lo zawng chak se, a rang thei ang bera dah kan
lo tum ang a. Ka awm hreh lem lo asin tia khatia tlema tawng pawh han thiam
deuh te mimala kan hriat phei chuan kan nurse zingah pawh an member-ten
infin chhuah ni se kan duh kawp a, (PU C. NGUNLIANCHUNGA : A awmsa
kha enga tinge an dah chhuah? Eng emaw khulaia tute emaw pu chuam nei deuh
avanga helaia thil sawi thei avang lak chhuah ania. Ani kha a fel khawp mai a,
khulaia damlo attendant-a zuk awm inti engemaw deuh ten diklo deuha an
hekna avanga lak chhuah a ni a, ani pawh kha dah let leh theih ni se chu
tangkai tak a ni. Hreh tak chungin a chhuak a ni tih kha he House-hi ka hrilh
duh a ni Pu Speaker) Suakbak laklawh a awm a, khalai kha a buaithlak khawp
mai. Lak chhuah han dah let leh kha a fel ber lo mai thei a, ama tan pawh a
nuam loving a, a duh tawk awm mahse duhlo tawk awmna kara zuk awm kha

atan pawh a nuam lo thei a.

Engpawh ni se member te pawh infinchhuah ni se. House lama awm
tur hian duh apiang dah mai theih a ni lo va, ken tel hi a nei a, tawng an
thiam a ngai a, an chhungte ngaihtuah tel a ngai bawk a. Khang zawng
zawng kha ngaihtuah a ngaih avangin a chang chuan House-a dah tur hi kan
ngaihtuah rei thin khawp mai. Tunge awm duh tiin a zawngtu te pawhin
theihtawp an chhuah a, kan infinchhuah zel dawn nia. A rang thei anga tih

thuai kan tum ang.

Member zahawm tak Pu Zira zawhna Kolkata Mizoram House
Ballygunge-a sak mek khan engngee a thlen tawh tih a ni a. Sorkar hmasaah
khan PPP mode kha ngaihtuahnaah a awm a, kha kha khulam amiten a
finthlak ber lo ang e an ti a. ‘Ani tak e’ tiin kan sorkarin a neih zui tur
khan thutlukna siamin keini pawhin kan enzui zel a. Amaherawhchu

ngaihtuahna kan neih pakhat chu Ballygunge khu damdawi in hnai leh a

centre a nih avangin kan insak tur khu damlo te luah remchang zawng,
patient oriented-in siam kan tum a. Chumi tur chuan Engineer te nen uluk
takin kan siam a ni. Feet 12 bial hi chu a tawk viau a ni. Damlo te
thuamhnaw han pho chhuahna tur porch awm bawk se, bathroom attached in
feet 12 plus feet 5, cormridor feet 6 tiin uluk takin kei tehlul pawhin ka
finchhuah ve a, kan bei nasa khawp a ni. Tunah hian drawing pawh zo
tawhin thawktu tur zawnna tender emaw, restricted tender emaw kha Kkan

hmachhawp mek a ni tih kha ka chhanna a ni e.

Tin, hemia ka sawi tel duh chu Guest House kan siam reng reng hian
official oriented te, patient oriented te, quarter oriented te a awm a ni.
Member te information atana ka sawi duh chu Shillong Mizoram House khu
ka hova kan tih, ka duh ang thlapa kan tih a ni a. A vang lam feet 46 a ni
ang a, a dung chu a theih ang ang, feet 15 bial thlen nan, feet 5 bathroom
attached ah, a laiah corridor 6 feet, lehlamah khatiang tiat bawk khan. Mahse
kan han sa zo va, bathroom parallel-a kallo khan feet 7 bial ang velin a room
pui nekchep zawngin an lo dah leh pek a, khung te khu siam that leh mai
tur em ni kan ti a ni. Khatiang khan uluk takin kan siam thin tih kha

information-ah ka sawi duh a nih chu.

Member zahawm tak Dr. Vanlalthlana zawhna Guwahati Canteen luahtu
tur chungchang kha - Canteen 2 a awm a, pakhat khu mimal, tuna privatise-a
kal mek khua ni a. Pakhat zawk khu kan tender mek a ni. A hlawk Iloh
avang khuan an ti tha duh vak lo va. Vawi 2 lai chu luahtu an awm a, a
hlawk loh avang khuan an rawn surrender leh mai thin a. Thawhtannia ka
zuk kal pawh khan DRC te nen kan sawiho va, kan tender tak na a, an han
ti ang a, a laklawhah an rawn surrender leh mai ang a, heta thawktu te an
indaih tho bawk a, extra expenditure awm lovin anmahni hian hemi hi chu
enkawl mai se a tha mai lawm maw ni tih te pawh kan ngaihtuah a ni. Hei
hi chu chhangtu hi an awm tha duhlo khawp mai an ti a ni. Engpawh ni se,
kan DRC ten rawtna thar an rawn nei leh a nih chuan thuhran ni sela,

tender erawh chu kan tender mek a ni e.

SPEAKER : Mumbai-a nurse chungchang kha kan Health
Minister hian lo ngaihven ve se. House hi GAD chan a ni a, nurse transfer
kha chu Health Department a nih ka ring a, Chief Minister a zahawm em

mai, khawngaihin aw.

Dr. R. LALTHANGLIANA, MINISTER : Pu Speaker, kan Nurse kha
Health Department Nurse kha a lo ni lo va. Tunhmaa an dah dan kha engtin
emaw a nghet lovin GAD staff ang deuh khan an lo dah a lo nia. Khalai

kha tlema chin fel a ngai deuh bawk a ni.

SPEAKER : Health Department-in zuk dah lawk ula a ni mai lawm

ni, kan Chief Minister pawh a bu nghat alawm.

Aw le, tunah chuan Starred Question no.116-na zawt turin member

zahawm tak Dr. ZR. Thiamsanga i lo sawm ang.

Dr. Z R. THIAMSANGA Pu Speaker, Minister zahawm tak
Environment, Forests & Climate Change Department changtu ka zawhna chu -
Khawchhak tlangdungin environment venhimna kawngah hma kan sawn theih
nan Conservator of Forests, khawchhak tlangdung bialtu tur Champhai-a dah

turin hma min laksak thei ang em ?

SPEAKER : Chhang turin Minister zahawm tak Pu TJ Lalnuntluanga

i lo sawm ang.

Pu T J. LALNUNTLUANGA, MINISTER : Pu Speaker, member zahawm
tak Champhai North bialtu Dr. ZR. Thiamsanga zawhna chhanna chu - Forest
circle thar siam tur hian Forest Department hnuaiah thawktute indaihlohna

avangin tun dinhmunah hian duh angin hma lak mai theih a ni rih lo.

SPEAKER : Zawhbelhna zawt turin Prof. F. Lalnunmawia, member

zahawm tak Prof. F. Lalnunmawia ka sawm e.

Dr. F. LALNUNMAWIA Pu Speaker, ka lawm e. Ka zawh belh duh
chu Aizawl chhimphei kawtchhuah, ka bial ni bawk, Zampuimanga thlan( a
hming hmasa Silai mual) leh Hualngohmun inkar kawng chhak vel ram saw
thal lai hian a kang fo mai a. Thing leh mau leh ramsa eng emaw zat a
kang thin a ni. Tin, kawng chhak lamah sawn Lalsavunga Park te a awm a.
A kan avangin lei leh lung te pawh a tla nasa a ni. Thal lo thleng tur hi
kan huphurh phah a, chhimphei YMA te pawhin a ven hna hian thawk thin
a ni. Hei hi kan Minister zahawm tak hiana ven dan tur hi min ngaihtuah

pui thei ang em tih kha ka zawh belh a ni. Ka lawm e.

SPEAKER : Zawhna neitu member zahawm tak Dr. ZR Thiamsanga,

chumi zawhah Pu Andrew H. Thangliana aw.

Dr.Z R. THIAMSANGA Pu Speaker, ka lawm e. Kan hriat angin
Mizoram hi Forests-ah hian territorial circle pathumah then a ni a. Sourthern
Circle headquarter Lunglei a ni a, Central Circle headquarter Aizawl-ah,
Northern Circle headquarter Kolasib-ah a ni a. Tichuan Champhai hi Central
circle hian a bial a, a zau hle a ni. Kan hriat angin Champhai hi Mizorama
khawpui te zingah a pathumna hauh pha ve thin kan ni a, international
border kan ni bawk a. Tin, forests ram te pawh khi a tha a, thing leh mau,
Nauban leh Chhawkhlei hmun danga awm vaklo te pawh a awm tamna a ni.
Chuvangin, venhim hi tul a, khilai khi Eastern circle min dah ve thei ang em tih ka

zawt a ni. Ka lawm e.

SPEAKER : Zawhbelhna zawt turin member zahawm tak Pu Andrew H.

Thangliana i lo sawm ang.

Pu ANDREW H. THANGLIANA : Pu Speaker, vawiin kan Unstarred
Question Dr. Vanlalthlana zawhna-ah hian, zawhna no. 126-na (e) ah hian kan
flagship programme SEDP hnuaia mau/rua chin chungchang a rawn zawt a.
Research tih engmah a awm loh thu leh research ti tura ngenna copy emaw,
research-in a copy pek tur department-in a neih loh thu a rawn sawi a, Horticulture

Department atanga chhanna a ni.

Helaiah hian ka zawh duh chu, tunah hian Environment, Forests & Climate
Change bikah hian kan flagship programme rua kan chin tur hian Environment-ah
te, Forest-ah te, Climate Change, green house effect kan tihah te hian eng nge maw
kan ecology-ah impact a nei em tih kha kan Forest Minister zahawm tak hian min

chhang thei ang em tih ka zawh belhna a ni e.

SPEAKER : Aw le, zawhna a kara kik viau a, a theih ang ang
chhang turin Pu TJ Lalnuntluanga, Minister zahawm tak ka sawm e.

Pu TJ LALNUNTLUANGA, MINISTER : Pu Speaker, member zahawm
tak Prof. F. Lalnunmawia zawhna kha department ang pawha kan vei em em mai a
ni a. Tunah pawh Fire Prevention chungchangah hma lak kan tum a, YMA te pawh
member-ah an tel a, saw lai Hualngo a ni emaw, Silaimual a ni emaw, saw lai ram
kherlo pawh hi hmun dang kangmei chhuah theihna lak a ta kan fihlim theihna turin
vawi tam tak meeting kan nei tawh a. Chuvang chuan, member zahawm tak sawi

kha hma taka hma lak kan tum ang e tih kha ka chhanna a ni.

Tichuan, a dawt lehah chuan zawhna neitu Champhai bialtu Pu Thiamsanga
khan zawh tur pawimawh tak mai a rawn zawt a, a chhangtu nih pawh a nuam
khawpin ka hria a, a phurawm khawpin ka hria a, khi lam khi kan vei tha khawp mai
a. Engpawh ni se, hei hi sorkar pawhin awm a ti a, amaherawhchu kan sorkar sum
dinhmunte nena en a, kan hotute nen policy matter a nih avangin helai hmunah tun

maiah chuan a duhna ang kha kan chhang kim thei lo a ni.

Tichuan, a dawt lehah chuan Pu Andrew H. Thangliana zawhna kha ka lo
man chiang lo palh em aw, ka lo man chian loh palh leh min hrilh tha leh mai se la.
Kan Bamboo Development chungchang hian ecological (Pu ANDREW H.
THANGLIANA : Eng nge impact a neih ang? Tuna kan flagship programme rua
hian, Forest leh Horticulture tuna mau chin vel nen hian thil inzawm a lo ni a. Hmun
tam tak hi suat a ngai ang a, raw thar han chin nan te, khalam pang kha ecology-ah
impact a nei ang em? Boruakte hi a tih lum phah sawt dawn nge, a hma aiin a
ziaawm phah zawk dawn tih a ni deuh ber e) Bamboo hi carbon dioxide hip luhna
plant tha tak mai a ni a, Horticulture Department changtu kan Chief Minister
zahawm takin hma a lakna chungchangah pawh hian tuna awmsate hi kan hriat
angin bamboo hi Mizoram-ah tam hunte awm a, hetiang hi tam tak hi thlakte a ngai
ve a. Tin, kan sorkar policy SEDP chungchangah pawh hmalakna lian tha neih kan
tum a. Hei hian tangkai taka kan environment issue pawh hi a solve theih ngei kan
ring a, kha kha a impact lian tur, carbon dioxide hi khawvelah tunah hian 3 billion hi
India in a lo tum ve tur, a lo paih bo ve tura tih a ni a, environmental issue-ah, chumi

tur atan chuan pawimawh tak a ni tih kha ka chhanna ni mai teh se.

Pu ZORAMTHANGA, CHIEF MINISTER : Pu Speaker, a zawhna
kha Environment & Forest a ni bawk a, Horticulture ni bawk kha a nih avangin
House Leader nihnaah leh ka department connect a nih avangin han sawi belh lawk

ila, member zahawm tak khan a chian leh zual nan.

Research beih a ni em tih kha tunhma khan an theih ang chin chin chuan
khulai kan Bamboo Centre ve Bethlehem lamah khuan an ti thin a. Amaherawhchu,
chuti lutuk chuan hma an sawn thei bik lo a, keinin tun hunah Research Centre han
tih leh kha miin nasa takin khutah hmun tinah an ti tho bawk a, ‘thil thar tehchiam hi
an zawng chhuak lo ang a, sum leh pai insenna atan hma 1 la vak lo ang’, kan ti a.
Kha kha nakinah kan mithiam khata miten ‘Ngawi rawh u, heti zawng hian a tih chi
tawh e’ tia rawtna an rawn nei a nih chuan chulam chu a en pawh kan la enzui turah

kan ngai a. Tunah chuan mi research-in an lo hmuh tawh, khangte umzui khan



679

keinin centre hran dina han tih chhoh leh rih kha a tul vak lo e kan tih avanga hma

pawh sorkarin la lo kan ni a.

Tin, ecological balance-ah leh impact-ah bamboo khan eng nge a neih ang
tih laiah khan ka sawi duh chu pakhatnaah chuan kan rua leh mau awmsa chu vat a,
a aia tha zawk phun tum kan nih avang khan a awmsa eng emaw zat chu tihchhiat
chu a ngai a ni. Amaherawhchu, a tha zawk, a lian zawka thlak tur kan nih avangin
kha kha chu a in compensate turah kan ngai a. Tunah chuan mau te reuhte te
hmunah chuan a karah hnim te reuhte te a to tam thei em em a, mau hmun chu a kan
pawh a kang duh a ni, nasa takin a kang tho a ni. Amaherawhchu, raw lian hmun chu
sang pui pui, lian pui pui an din thulh chuan a hnuaiah hnim, a kang turte kha a to
tak tak lo a, a thelh thulh mai a, a hnah a tla a, a leiah erawh chuan a inchap a ni.
Kha kha chu lo kang palh pawh ni se, leia a hnah tla inchap kang kha chu ropui takin
a kang thei lo a, a kang cherh cherh chauh a ni a. Chuvangin, fire prevention-ah hian
raw hmunpui pangngai chu chhe khawpin a kang mawh a, kang mahse a haw lo em
em a ni. Kan hria a, a rawn to leh mai, kan vah a kan hal vak pawhin.
Amaherawhchu, a pawimawh ber chu forest fire pangngai prevention-ah chuan a tha

ber pakhat a niin kan hria.

Tin, a dawt lehah chuan kan hmu theuh a, June thlaah a rawn tuai a,
November/December-ah chuan a nu a chen a, a nu a tiat a ni, thla ruka nu te tiat
thing hi a vang em em a, changel takngial pawh hian an tiat pha lo. Thla ruka nu te
tiat tur chuan a mamawh chu boruak a hip tur leh leia a chaw lak a ni, a boruak hip
turah khan thla ruka nu te tiat tur chuan carbon dioxide a hip luh leh oxygen a pek
chhuah hi thing pangngai let 4/5 a ni tih scientist ten an hmuh a ni a. Tin, keini
layman ho pawhin thla ruka nu te tiat tur chuan carbon dioxide a let engemaw hip
luh a, kan duh ber oxygen a let engemaw zat pek chhuah a ngai tih chu common
sense-ah a chiang a. (Pu LALDUHOMA : Pu Speaker, mau pangngai leh rua te
pawh hian thla rukah chuan an nu te an tiat ve vek tho a nia.) An tiat a, Pu Speaker,
ka sawi chu nakinah economy-ah khan banrek tiat leh pa pahnih/pathum zawn
pumkhat kha chu a kar a hla em a ni. Chuvangin, vai tawng takin desi-murki leh
broiler ang deuh kha a nia maw, century kan mau pangngaiin kan kal tawh a, tlansan
a hun tawh a ni. Chuvangin, khami a nih avang khan ka zuk sawi chu, hemi kan
thing in boruak a tih thianghlimna pangngai let li let nga deuhthawin boruak a ti
thianghlim a ni tih kha scientist ten a proved a ni. Khatianga raw ngaw a awm khup
chuan water preservation atan a tha berte zing ami a ni a. A hnuhnung berah chuan

economic thilah a hlawkna tih kan tum a. Chuvangin, economic-ah khan a hlawk bik

em em a ni tih kha (Pu ZODINTLUANGA : Pu Speaker, chuti khawpa tha a nih
chuan Budget-ah khan mau leh rua-ah khan kan dah si lo a. Kan pawisa zawng
zawng hi khatah khan invest ila a va tha zawk awm ve) Ngawi teh, a tui viau vanga
kan chawhmeh bawla dah vek mai kha. Kan te, tui hang te a tul ve bawk alawm. Hei
hi project pui, Delhi-in min rawn pek an tum a ni a, kan zuk ti mek a ni. Chuvangin,
heta mi chu kan kal pangngaiin, sorkar kal dan pangngaiin kal ila. Khami ringawtah
khan a ngai tam em a. Delhi-ah a project pui kha tih kan tum a. Tunah pawh a hre lo
ber tura kan ngaih Horticulture Minister te pawhin ‘I am not a road maker’ ti thin
khan ‘crore za tel engzat nge link road-ah in mamawh?, project rawn siam rawh o’

tiin min rawn tur tawh a. Tunah chuan a lawmawm kan ti khawp a.

Khuta tangin pawisa hi a crore za tel lak chhuah theih kan inring a. Heta kan
neih sa hman ngai lo khan khulai khu kan educate tawhin kan hria a. Tunah chuan
an phur khawp a. Thawhtana NITI Aayog meeting-ah pawh an Minister te leh NITI
Aayog Vice Chairman te pawhin an sawi ber chu, national level-ah bamboo hi lian
tham taka kan kalpui a ngai a, kan kalpui dawn tawh a ni tiin, a sawitu berah an lo

tang tawh zawk a. A lawmawm kan ti khawp mai.

SPEAKER : Thla ruka nu te tiat uvai uai, mahse an tluk hauh lo ang.
Starred Question 117-na hi zawttu in tam khawp mai a, pali an awm a. Member
zahawm tak Pu Nihar Kanti Chakma, Pu Vanlalhlana, Pu Lalduhoma leh Pu
Lalrindika Ralte te an ni a. Tunge han zawt ang aw? Pu Vanlalhlana, member

zahawm tak kutah tla mai rawh se. I lo sawm ang.

Pu VANLALHLANA : Pu Speaker, member zahawm tak tak pali ten Minister
zahawm tak School Education Department enkawltu chhan atana kan zawhnate

chu :-

a) CSS Hindi teacher, central atanga pawisa awm loh avanga tawp ta te kha lak

leh tumna a awm em?
b) MHRD-in Hindi teacher engzat nge lak min phalsak?
c) Chung post te chu hnawhkhah a ni tawh em?

d) Hindi teacher 665 lak theihna sanction hi central sorkarin Mizoram sorkar a

pe em? Eng anga bawhzui nge a nih?

d) Mizorama Centrally Sponsored Scheme hmanga tawp hun nei tura Hindi
teachers 1,305 a rawih te kha Mizoram sorkar hian state sorkar sumin an vai

hian rawih tumna a awm em?

e) Mi 1,305 te hi an vaiin sorkarin state sorkar sum hmanga ruai zui vek lovin

test siamin mi 500 vel chauh lak tumna hi a awm em? tihte a ni e.

SPEAKER : Chhang turin Education Minister zahawm tak Pu
Lalchhandama Ralte kan sawm e.

Pu LALCHHANDAMA RALTE, MINISTER Pu Speaker, ka lawm e.

Member zahawm tak tak pali te zawhna intawm chhanna chu :-

a) Central lamin Hindi teacher thawktu rawihna tura a thuphunga phalna min
pek hi a la chiankuan tawk loh avangin thawktu lak dan ruahmanna engmah a la

awm lo a ni.

b) Tun dinhmunah chuan MHRD-in Hindi teacher 665 a thuphungin lak min
phalsak.

) Chung post te chu tun dinhmunah hnawh khah a la ni lo.

d) Hindi teacher 665 lak a nih theih nan financial assistance hi 31.3.2020
thlengin Central sorkar chuan Mizoram sorkar hnenah a thuphunga rem tihna a pe.

Sum erawh sanction a la ni lo a. Hei hi a tul anga bawhzui mek a ni.

e) Mizorama Centrally Sponsored Scheme hnuai Hindi teachers 1,305 rawih
thinte kha a scheme a tawp tak avangin rawih chhunzawm theih an ni ta lo a. Tunah
hian Ministry of Human Resource Development hnuaiah Hindi teachers lak leh theih

dan ngaihtuahin sorkarin hma a la mek a ni.
f) Awm lo. Test siam tum chungchang pawh ngaihtuahna a la awm lo tih ani e.

SPEAKER : Zawhbelhna zawt turin member zahawm tak Pu Lalduhoma

Sawm ang.

Pu LALDUHOMA : Pu Speaker, ka zawh belh duh pakhatna chu tuna
Hindi teacher 665 lak tur kha an hlawh hi keimahni tum tur nge khulam tum tur?

Engtia rei nge a hun chhung tur tih kha a ni phawt a.

A dang leh chu Hindi teacher kan lak hi non- Hindi speaking state tan plan
period kum nga atan a ni a. Hlawh min tum sak a. A guideline-ah leh sanction order
reng rengah kum nga a ral chuan state sorkarin a kengkawhin a enkawl tawh tur a ni
an ti ziah a. Tichuan keinin central lam sanction a tawp khan kan rawih chhunzawm
theih tak Ioh avangin kum 2009 khan 1000 vel lai ban an ni ta a. Ngaihhnathiamnain
kum nga chhung min extend sak leh a. Mi 1,305 kha kan la leh ta a. Chu chu 2017
khan a tawp leh ta a. Non-Hindi speaking state dang Punjab te, Nagaland te, Odisha
te erawh chu an state in an take over vek tawh a, anmahniin an enkawl vek tawh a
ni. Keini chu kum sawm hnuah pawh kan la thei ve lo va. Inthlan lai khan ‘kan fa
hrinte in ni’ tih tawngkam hmang khawp khan an rawih nawn leh tur thu kha an sawi
nasa em em a. Nuai thum sem tur nen khan a lar pawl a ni ve ve a ni. Campaign lai
laiin khati khawp khan an tiam tawh si a. vawiinah hian 1,305 te kha engtin nge an
tih dawn? A thuphung in min pawm sak tih ringawta kum khat ral hnuah pawh kan
la awm a nih chuan, an meeting-naa kan hotute thusawi kha inbumnaah a chang mai
dawn a ni a. An intiam ang ngeiin, thuphung kha thutakah chantir thei se, plan
period a zawh hnua take over ngei thei turin sorkar hi a inruahman thei dawn tawh

em tih ka zawt a ni.

SPEAKER : Chhang turin ti mai ang aw. Hun a tlem riau mai. Zawhna

zawt duh in la awm em? A la thiang tlat mai.

Pu VANLALHLANA : Ka han zawh belh duh chu Hindi subject hi eng stage-
ah hian nge an zir? Primary School stage-ah hian an zir em? High School-ah eng
class-in nge zir? Centrally Sponsored Hindi teacher ringawt hi kan sawi a, state hian

Hindi teacher hi a ruai ve em? School engzatah nge ni?

SPEAKER : A theih ang ang chhang turin Minister zahawm tak Pu

Lalchhandama Ralte kan sawm e.

Pu LALCHHANDAMA RALTE, MINISTER : Pu Speaker, Opposition Group
Leader khan zawhna chhawng a nei tam khawp mai a. Niminpiaha demand kan sawi
tum khan Hindi chungchang hi eng emaw chen sawifiah tawhin hmalak tawh chin
te, a chhan ngai awm tam tak te chu kan chhang a. Chutih rual chuan tukinah
demand sawi tawh hnuah question a lo chhuah leh avangin han sawi nawn leh ngaite

kan ti ri leh a nih pawhin member ten min hriathiam ka beisei a.

SPEAKER : Zawhna leh chhanna hun a tawp a, kan chhan zawh tir dawn

em ni? Aw le, chhang rawh le.

Pu LALCHHANDAMA RALTE, MINISTER : Zawhna zawttu hnuhnung
zawk, member zahawm tak Pu Vanlalhlana zawhna kha ka chhang hmasa ang a. Eng
class chin ah nge Hindi hi kan zir tih chungchangah khan Hindi hi Middle leh High
School section-ah kan zir a, primary Section-ah hi chuan zirtirtu chu kan pe rih lo

ani.

Pu Speaker, member zahawm tak Pu Lalduhoma zawhna Hindi teacher 665
hlawh hi tu tum tur nge, a rei zawng eng thleng nge tih kha Central Sponsored
Scheme a ni a, an hlawh hi central sorkarin a tum tur a ni a. Tuna phalna kan neih hi
chhanna kan pekah pawh chiang taka kan sawi kha ni 31.3.2020 thleng chauh atan
hian phalna min pe a. Ka sawi nawn leh ang a, kan Chief Minister hova sorkarna kan
lak hlim atang khan kan House Leader hian hun hmasa lama Hindi zirtirtu 1305 an
maipar thlawn hlawk mai te, pasal fanau nupui fanau lo chawm thin tawh te 2017
sorkar hmasa huna lo tawp ta te dinhmun te an hriat in an khawngaih a, chumi avang
chuan Pathian zarah sorkarna kan chan leh hunah hengte hian eizawnna an
chhunzawm leh theihna turin theihpatawp chhuah kan tum tih kha kan sawi a. Sawi
ang ngei khan sorkar tuk lawkah Delhi-ah feh thlak tan tirh atangin kan House
Leader hian Hindi zir chhunzawmna tur atan leh 1305 ban takte chhunzawm tir leh
tur hian nasa takin Prime Minister te, Home Minister te ,HRD Minister te hnenah a
ngen a ni. A changtu anga mawhphurhna ka neih hnuah pawh a hmunah zuk
kalchilhin ministry-ah theihtawp kan chhuah a, kan kal loh pawhin D O letter kan
siam a. Higher Technical Minister senior Education Minister thin Pu Thangtea pawh
hian theihpatawpin a chhunzawm a, kan lo sawi tawh ang khan hma kan la a ni tih
kha ka sawi phawt a ni. Chumi chhunzawmna a rah a lo kal chho ta a, Oct ni 21-a
lehkha a ni a, state-in kan han dawn chu. Oct ni 23,2019-ah khan central atangin thu
a lo thleng ta a, chu chu kan Chief Minister-in Home Minister Amit Shah Aizawl a
lo kal tum pawh khan Hindi hi nasa taka chhunzawm a ngaih zia a lo sawipui hnu ah
a haw thlak hnu lehkha lo thleng hmasaber ah chuan ni 23 Oct-a lehkha kan dawnah
chuan, language teacher tur atana kan mamawh zat tlangpui hriattir turin HRD
Ministry atangin lehkha kan dawng ta a. Amaherawhchu 1305 a hmaa kan sawi thin
te kha, khami scheme liam tawh kha chu herlum an rawn phal ta lo va. Hemi scheme
tur hi chu scheme thar liau liau a ni dawn a, a hma ami chhunzawmna tur a ni lo,
chuvang chuan in mamawh tur zat hi uluk takin naupang sawm tal awmna chinah
Hindi zirtirtu kan pe thei ang an rawn ti a. Department-in kan bawhzui nghal a,
thiam ang tawka school awm tur zawng zawng nen UDAIS nen connect a nih

avangin dawt a sawi theihloh avangin school hming list nen kan pe thla a, 950 kan

mamawh naupang 10 chin Hindi zir thei tur a awm e, kan ti a, Nov ni13,2019-ah

central sorkarah kan thlen nghal a ni.

Chumi hnuah central sorkarin kan lehkha thlente an lo zir a, UDAIS nen
engkim an check a an tih hnuah Dec ni 4, 2019-ah a chhanna kan dawng a.
Zawhnaah pawh rawn lang zirtirtu 665 min rawn phalsak hi Dec ni 4-ah lehkha hi
kan dawng a ni. Chuta tanga la a March ni 31,2020-a tawp leh mai tur chuan
recruitment han ti turin thla thum chhung ani a, kan House Leader ho-in kan sawiho
a, engtin nge kan tih ang kan ti a. Hun hmasaah te pawh an service security awmlo,
mumal tawh lo ban leh mai thin te an nih avangin 2020-2021 academic session-ah
hian an chhunzawm dawn em tih te hriatchian phawt a tha em an ti a. Official
lamkal kan intir a, ziakin HRD Ministry-ah kan thlen bawk a. Amaherawhchu
writing commitment engmah an pe duh lo va, an tawngkam-ah erawh chuan
chhunzawm leh zel a nih an rinthu, consequent year-ah chuan chhunzawm leh theih
kan beisei an ti chauh a. Mahse hun kaltawhah an tihtawp thut avangin kan beiseina

a sang ngam lo va.

Tin, anmahniin 665 min rawn pek a calculation an hmuh kha a dik tawk lo
tiin kan hmaih school 208 hming list te thehthla lehin ‘zirtirtu 873 hi in tehna kawng

engkimah kan tling, hei hi min sanction rawh u’ kan ti leh a ni.

Tun session hma lawkah pawh hian kan State Project Director te kan tir thla
leh a, a hmun ah reminder ziakin kan mamawh zawg zawngte a bik takin ‘trained
kher in la tur a ni’ an rawn tih te pawh ‘kan state-ah trained kan daihlo, min
hrethiam ula, relaxation min pe rawh u’ tiin kan zuk ngen leh a, chutiang chu kan

dinhmun chu a ni.

Helaiah hian tute emaw in state sorkar inthlan dawn vanga va tiam a, hma la
chhunzawm leh lo ang kha kan ni lo. Kan zirtirtu chawl ta te kha kan lainat a, lak leh
theih an nih theihna turin kan House Leader hovin a thei apiangin kan chhunzawm a.
Service security mumal zawk an neih theihna turin kan ngaihtuah a, theih tawkin

kan umzui mek e tih kha Pu Speaker, ka chhanna a ni e.

SPEAKER : House zahawm tak hriattir tur ka nei ve a. MLA tana kan
inpui ber Assmebly Secretariat-a kan hotupa ber Pu S.R Zokhuma, Commissioner &
Secretary hi vawiin hi a office kal hnuhnun ber ni a lo ni ve ta a, naktuk atang hian a
chawl hlen ve dawn a ni. Pathianin tluang taka a service atanga vawiin thlenga

superannuation pension thlenga hruai hi ka lawmpui em em a, ka lawmpui rualin a



685

uiawm ka ti a. A active em em a, dan dun engkim a hria a, House zahawm takah

hian in hriat ve atan ka han sawi a ni e. Ka ui thu ka han sawi a ni.

Vawiinah hian Private Member Bussiness-ah kan kal ang a, kan dan 27 (A)
provisional business kan tih hi a ni a. Vawiina kan tih tur hi ni 26.2.2020 (Nilaini)
chawhnu dar 1 khan ballot a ni a. Resolution 18 thlan chhuah a ni a, a in dawt dan
chu Bulletin Part II-ah kan rawn sem tawh kha. No 1 kan la ang a, resolution
‘Tuikuk mahnia Mizoram chhuahsan ta te Tripura state-a awm nghet tura kan Chief
Minister zahawm tak hmalakna lo hlawhtling ta hi lawmawm kan ti’ tth a ni a.

Resolution neitu Pu Lalrintluanga Sailo move turin i lo sawm ang.

Pu LALRINTLUANGA SAILO : Pu Speaker, ka lawm e. Ka resolution
ka move hmain Pu Speaker, thil mak deuh mai nimin question hour-ah ka sawi tawh
a. A thlen chhunzawm vawi 3 na ani tawh a. Ka question hi a chhuaklo chiah chiah
vawi 3, (SPEAKER: Ka sawisak tep che a ni nichin khan) ka vanduai nge ni ka ti a,
khalai kha thilmak tak a nih thu ka han tarlang duh a ni. Aw le, Pu Speaker,
vawiinah hian ka resolution Tuikuk mahni duh thua Mizoram chhuahsan ta te
Tripura state-a awm nghet tura kan Chief Minister zahawm tak hmalakna lo
hlawhtling ta hi lawmawm kan ti tih he House zahawm taka move thei tura hun min

pek avangin lawmthu ka sawi a.

Mizo-in Tuikuk kan tih hi Tripura-a Bengali-ho khuan Riang an ti a,
chutiang bawkin Bangladesh chhunga awm pawh khuan Riang an ti vek a ni.
Anmahni ho erawh chuan helaiah hian Bru an inti a. Mizo-in Tuikuk kan tih chhan
hi sawi dan pakhatah chuan Mizo thlang tla hmasate khan an hmuhin ‘eng hnam nge
i nih’, tiin an zawt niawm tak a ni. Chu chu anni lo hrethiam lo khan an tawngin
‘Tuikuk Nai’ tiin a chhang niawm tak a ni a. Chu chu ka inbual dawn tihna niawm
tak a ni. Chuta tang chuan Tuikuk hnam an nih hi tiin an vuah hlen ta niin sawi dan a
awm a. A enga pawh ni se Pu Speaker, Tuikuk ho hi Mizoram leilung fa an ni ngai
lo va, kum 1940-43 lai vel khan Tripura lal Bir Bikram Kishore Manikya
tihduhdahna laka an hel avang leh an ngam tak si loh avang khan Mizoram lamah an

rawn tlanchhia niin a lang a.

Chutichuan, anni ho hi an retheih lutuk avang te leh tihduhdahna an tuar fo
avangte in Riang lal leh an Choudori hote leh lalte lakah an hotu Ratanmani leh a
hote chuan kha an tihduhdahna kha an do a, mahse an do zawh loh avangin an lo
tlanchhe ta niin a lang a. Chutichuan Chittagong lamah tlanchhiain chutah chuan

British sipai-ten anni ho hi an lo man a, Rangamati Jail-ah an tan tir a, an hotupa

Ratanmani chu 29.11.1943-ah Rangamati Jail atangin Agartala Central-ah sawn a ni
a. Tah chuan a thih thlengin a tang niawm tak a ni. Chutichuan Ratanmani hote chu
special court-in an chungthu a ngaihtuah zui a, July, 1944 khan thiamloh a chantir ta
nghe nghe a ni.

Hetia Ratanmani leh a hote Tripura lalin a um reng bawk si avang hian
Ratanmani chuan tlangval 15 te thlang chhuakin K.T.Chawma, Sabual lal hnenah a
tir a, an buainate chinfel sak turin a ngen niawm tak a ni a. Sabual lal K.T.Chawma
chuan theihtawp chhuahin an buainate chinfel sak tumin hma a lo lak pui a, mahse,
inremna an nei thei ta chuang silo a. Ani Sabual lal K.T.Chawma hian Ratanmani
leh a hote chu duhsakin pasaltha engemaw zat khawmin Ratanmani leh a chhungte
chu a zuk hruai chhuah sak ta a, Mizo tamna Zampui tlangdung lamah a hruai ta a.
Heng an chhanchhuah zingah hian Ratanmani, a nupui leh a fanute pawh an tel nghe
nghe a ni awm e. Hetatang hian Tuikuk ho chu chhak lamah rawn tawlh chho zelin

Langkaih dung rawn kanin Mizoramah an lo lut ta niawm tak a ni.

Tuikuk ho hi 1990 chho vel bawr thleng khan Tripura atang hian Mizoramah
an rawn pem lut zel a. Chhan lian tak pakhat chu Tripura hoin Kok Borok tawng
hmang ve tura an tihluihna te leh tunhma atang pawha nasa taka tihduhdah an lo
tawhna te hrereng chungin Mizoram lamah an rawn tawlh chho niin a lang a. Tin,
Mizoram khawthlang lam khu lo neih mai tur ram thatna hmun leh ram zau tak
hmun awl a la awm bawk si avangin an lo tawlh chho ta zel niin a lang a. Hetih hun
lai hian Tuikuk ho hi Mizoramah an la tlem hle a, kum 1951 census-ah phei khan
chuan Mizoramah Tuikuk 51 chiah an la awm a ni. Mizoten lo lamah kan chhawr
duh tho avang leh ralmuang takin an khawsa ve thei a ni tih an inhriat bawk avangin
Tripura atangin an rawn pem chho zel a. An inenkawlna turin sorkarin Village

Council-te pawh a siam sak ta zel a ni.

Pem lut an awm zel avangin 1991 chhiarpui-ah phei chuan sing tam tak an lo
awm ta a ni. Hun a lo kal zel a, politics lamah pawh an inhnamhnawih chho ve ta zel
a. June, 1990 khan RDP (Riang Democratic Party) an din a, an hamthatna bawhzui
turin Bru Student Association (BSA) leh Bru Welfare Committee (BWC) te an din
chho ta zel a ni. Heng Riang Democratic Party-te BSA leh BWC te hian kum 1994
khan political party thar Bru National Union (BNU) dinin an inchhun fin ta a ni a.
Chutichuan 23 leh 24 September, 1997-ah Saipuilui khuaah conference an nei a,
chutah phei chuan Mizoram khawthlang lam tan Autonomous District Council neih

ve an rel thlu ta a nih kha. Kan mikhualten hetia Autonomous District Council neih

an tum ta zel hi Mizoten kan duh lo hle a, 14.10.1997-a MZP conference Rengdil-a

neih chuan Bru ho tana autonomous pek an duh loh thu an rawn au chhuah pui ta a.

Tuikuk ho chuan an political goal chu bawhzui zelin hel pawl Bru National
Liberation Front dt. 21.10.1997 khan an din a. Lalzawmliana, Forest Games
Watcher chu Dampa Tiger reserve-ah an that ta a ni tih kan hriat theuh kha. A
thiante pahnih pawh an man zui bawk a nih kha. Hemi thu hian a hmaa Autonomous
Council an lo ngen tawhna te nen Mizote an tilungawi lo nasa hle mai a. Tuikuk ho
khawsakna khua leh a chheh velah chuan Mizo leh Tuikuk innawrna a sosang chho
zel a. Amaherawhchu vanneihthlak takin Mizote hian Tuikuk pakhat mah kut an
thlak thawm kan hre lo a. Tuikuk hruaitute chuan Autonomous District Council sual
chhuah ngei tumin Mizoram pawn lam atang pawhin puitu leh tantu neih beiseiin ni
5.8.1998 khan Rifle Mara Assam State chhungah joint meeting an nei a. Tichuan an
meeting-a an rel angin Quit Mizoram Notice an tichhuak ta a ni. Chu chu Mizoram
chhuahsan vek turin an mite thu an pekna a ni a. Chu thu zawm lo chu hnam
phatsantu an ni ang tiin an vau zui nghe nghe a ni tih kan hria a. Mizoram sorkar leh
tlawmngai pawl hrang hrangten theihtawp chhuaha an khua chhuahsan lo tura an
thlem chung pawhin an hruaitute an hlauh avangin Mizoram an chhuah san ta tho a.
Tripura refugee camp leh Bangladesh lam atangin Tuikuk hel ho chuan Mizote lakah
buaina an siam chhunzawm ta fo mai a. Sorkar nen vawi 12 zet inbiakna neiin
16.4.2005 khan Mizoram sorkar leh BNLF te chuan inremna thuthlung an ziak ta a
nih kha. BNLF 195 ten an silai an tung a, lungawi lohna avanga BNLF atanga
chhuak Bru Liberation Front of Mizoram (BLFM) mi 805 te chuan 2006 khan silai

tungin sorkarah an inpe ta nghe nghe a nih kha.

Inremna thutlung ziah hnu hian Mizoram sorkar chuan Tripura atanga
Tuikuk lak letna hna a chhunzawm zel a. Amaherawhchu, Mizoram atanga chhuak
ni lo, tanpuina beisei avanga Tripura relief camp-a pem lut an lo awm ve teuh tawh
bawk si nen, chak taka hmalak a harsa hle a. Central sorkar Ministry of Home
Affairs nen tang dunin Mizoram sorkar leh tlawmngai pawl hrang hrangte chuan
Tuikuk lak let hna chu an chhunzawm zel a. Tuikuk ho aiawha din Mizoram Bru
Displaced People Forum (MBDPF) te nen inremna angin 16.11.2009-ah Tuikuk lak
let hna hi chhunzawm leh tura tih a ni a. MBDPF te chuan an rilru thlak lehin sorkar
hmalakna tur chu an dodal leh ta a. Chuti chungin mi tam tak lo let duh an awm tho
si avangin sorkar chuan a tih tur ti tlang turin a inpuahchah mek zel a ni.
Amaherawhchu, vanduaithlak takin 13.11.2009-ah Zarzokima, kum 19 mi

Bungthuam tlangval chu Tuikuk hel ten an kah hlum leh tak avangin sorkar

hmalakna chu chhunzawm hleih theih a ni ta lo va. Heng Tuikuk Tripura-a
tlanchhe ho hian Sakhan tlangdunga awm hmasa kan Mizo unau te chung ah
harsatna te siamin, bungrua pawh chuh hman lovin an um chhuak tih te kan hria a.
Henga kan Mizo raltlante hi chhungkaw 51 leh hmun danga tlan chhungkaw 30,
an vaiin chhungkaw 81 an ni a. Mahni duh thu a Mizoram chhuahsan a Tuikuk
ho tanpuina pek an nih lai a Sekhan atanga Tuikukin Mizo an umchhuah te
tanpuina pek an ni ve lo hi ni theia hre lovin tlawmngai pawl leh kohhran ho,
political parties leh Mizoram sorkar chuan central sorkarah tanpuina an dil sak ta
a. Tichuan, Sakhan a raltlan Mizo chhungkaw 81 te hnenah hian tanpuina
% 150,000.00 theuh pek an ni nghe nghe a nih kha. Chuvang chuan Tuikuk hian
sorkar chu hekin National Human Rights Commission-ah te zualkoin Court-ah te an
khing ta zel a. Amaherawhchu, Supreme Court of India chuan central sorkar leh
Mizoram te inpuahchahna leh hmalakna te chu tha a ti a. Theihtawp chhuaha
sorkar leh tlawmngai pawl ten hma an lak mek lai hian Mizoram Bru Displaced
People Forum ten sorkar tan tihhlawhtlin theih loh thil phut an neih belh zel
avangin chak taka hmalak a harsa hle a. Hetiang a nih tak avang hian central
sorkar hmalakna-in Ministry of Home Affairs, Mizoram sorkar leh Tripura sorkar
nen Mizoram Bru Displaced People Forum te chuan ni 3.7 2018 khan inremna

thluthlung anlo ziak ho leh ta a.

Tanpuina sum hi nasa taka tihsan a nih bawk nghe nghe kha. Heti chung hian
MBDPF hruaitute chuan buaina an siam chhunzawm zel a. MBDPF ring tawklo-in
pawl thar eng emaw zat Tripura Relief Camp atang hian anmahni Tuikuk Camp
chhung ah hian din belh a lo ni ta bawk a, an mi leh sa Mizorama lo let duh ngawih
ngawih te pawh let lo turin an vau bet zel a ni. Chuti chung pawhin chhungkaw
thenkhat chu hlau chung chungin a ruka Mizorama lo chhuak te eng emaw zat an
awm bawk a ni. Chutichuan repatriation hi kum 2010 atang khan tun thlengin
tum 9-a thena tanin hma lak chhoh a ni a. Hetih hun chhung zawng hian sorkar-
in Tripura camp atanga a hruai chhuah leh anmahni lo chhuak zawng zawng
belhkhawm chu Mamit district-ah chhungkaw 2030, puitling 6581, naupang
2685; Kolasib-ah chhungkaw 86, puitling 242, naupang 170; Lunglei district-ah
chhungkaw 93, puitling 273, naupang 129 an vaiin chhungkaw 2209, puitling
7060, naupang 2984, total 10044 te an ni a, Mizoram sorkar-in Tuikuk lak let
nan sum leh pai, mihring tha leh hun a sen ral zawng zawng chhuta heti zat
chauh an lo let mai leh harsatna an siam chhunzawm zel avang hian tlawmngai

pawl hrang hrang leh political party hrang hrangte duh dan leh hmalakna te

hre reng chungin ni 8November, 2019-a Council of Ministers thukhawm chuan
November, ni 13, 2019 thleng bak chu Tuikuk lak let nan hmalak chhunzawm
tawh lo ni se tiin lungrual takin thutlukna a siam ta a nih kha. He thu tlukna hi
kan Chief Minister zahawm tak Pu Zoramthanga pawhin Union Home
Minister zahawm tak hnenah 21 November, 2019 khan ziakin Tripura Relief
Camp-a khawsa mek Mizoram sorkarin a enfiah/ identified tawh Tuikuk ho chu
Mizorama kir ngai kher lo leh tanpuina an dawn tur te pe tho chungin an
duhna state-ah inbengbel hlen mai turin rawtna a siam a. Lehkhaziak mai
duhtawk loin kan Chief Minister zahawm tak hian Delhi-ah hemi te thu
bawhzui hian Prime Minister leh Union Home Minister te pawh hmaichhanah
asawi pui tawh ani tihte kan hria a. Central sorkar chuan heng rawtna hrang
hrangte bawhzui hian January 16™ 2020 khan meeting a ko ta a. Ministry of
Home Affairs, Mizoram sorkar, Tripura sorkar leh Tripura Relief Camp-a
Tuikuk aiawh te chuan inremna thuthlung Pu Speaker, an lo ziak ta ni.
Hetianga kum 22 chhung kan rama harsatna nasa tak min siamtu sorkar,
tlawmngai pawl leh kohhran hrang hrang, political party hrang hrangte duh dan
leh hmalakna hre reng chunga kan Chief Minister zahawm takin Tripura state
sorkar, central sorkar leh Tripura Relief Camp-a Tuikuk awmte aiawh remna a
siam pui hi ropui kan ti a. Chuvangin vawiina ka Resolution ‘Tuikuk mahni
duh thua Mizoram chhuahsan ta te Tripura state-a awm nghet tura kan Chief
Minister zahawm tak hmalakna lo hlawhtling ta hi lawmawm kan ti’, tth hi he
House zahawm takah ka rawn move a, member ten uluk taka min ngaihtuah

puia, min pass puiturin ka ngenche ua ni. Ka lawm e.
SPEAKER : House Leader zahawm tak i lo sawm ang.

Pu ZORAMTHANGA, CHIEF MINISTER : Pu Speaker, kan resolution
rawn move-tu thu hi a tha thawkhat tho a, amaherawhchu, House record-a han
dah ah hian atawngkamte pawh hi fimkhur thain ka hria a. Kan danah hian
floor-ah pawh verbal-a amendment hi rawt theih tih a ni bawk a, heti hian
rawtna ka siam duh a. “Bru mahni duh thua Mizoram chhuahsan ta te Tripura
state-a awm nghal tura kohhran, NGO, political party hrang hrangte leh kan
Chief Minister zahawm tak hmalakna lo hlawhtling ta hi lawmawm kan ti” tiin
dah ta ila. Chief Minister han mal ken tir kha mahni mimal tih vanga chhuak
ni vak a ni bik lo va, kan vai tih a ni bawk a, kha kha tarlangin chu chu thukhat
ni se, Tuikuk tia keimahni House record-a han dah kha anmahni pawhin an
duh lo, Bru tih hram hram duha khatia kal kha an ni bawk a, Tuikuk ti lovin a

hmalatu hmingte pawh kha telh kim ta ila Bru mahni duh thua Mizoram
chhuahsan ta te Tripura state-a awm nghal tura kohhran, NGO, political party
hrang hrangte leh kan Chief Minister zahawm takte hmalakna lo hlawhtling ta
hi lawmawm kan ti, tiin amendment form khan record ila midang huamah pawh

atha zawk em le tiin karawta ni e.

SPEAKER : He House-ah hian kan hriat angin House Leader a
ni a, a hmingin Speaker-ah ka awm a, Leader-te kan nei a, a rawn sawi kha a
zahawm khawp mai. Dan kan en a, a lo thiang tho mai a. House zahawm tak ka
han hriattir duh chu nimin khan hemi chungchang hi member zahawm tak Pu C.
Ngunlianchunga’n a rawn dil a, amaherawhchu a rawn luh kha dar 2 :35P.Ma
lo nih tak avangin kan danah khan written a nih chuan one clear day a ni tur a
ni tih kha a ni a, lehlamah chuan notice a rawn siam si chuan file-a a kal chuan
notice siam a ngai a, Bulletin siam vek angaih avang khan a tlai deuh e tiin ka
lo sawi a, a zahawm khawp mai. Ani pawhin min nawr deuh a, lehlamah chuan
tlang deuhin sawi ila one clear day khaa ni lo ve bawk a ni notification min

rawn pek zan a ni tlat mai si a.

Kan pawh kha chhun a nia, member te in tel ve em ka ti a, tel ve e
an ti a. Chutiang a nih chuan a hriat vek awm si a ka ti a. A indawt dan
tur te te, lehkha hmuh leh hmuh loh karah kha chuan a dik mai a. Member
te an pawh chhuahnaa an awm ve si chuan hre tura ngaih kan nihna lai te

kha ka rilru ah a riak deuh va.

He laiah hian tlinglo takin ka han thu a, dan kan thlir ve a ngai a.
Pu Nguna hi unau angin ka en a, ani kha lo phal ta ila nakin zelah khatiang
kha ka tawng ve thei ka ti a. Ka thawhpui officer te mitmei ka ven ve si
avangin a hmunah te pawh i sawi ve dawn nia ka ti a. Tawng mawilo ni lo
se kei kha chuan nimin khan dan kha ka hre reng mai a. Kan Chief Minister
zahawm tak khan Tuikuk ti lovin tih lai a rawn sawi khan min khawih

khawp mai.

Kan Zoram hi Israel ram ang te chu kan ni pha miah lo ang a, kan
rama rawn let leh duh na na te an lo let ve tang tang a, Tuikuk lo tihsak te
pawh kha Pu Rintluanga Sailo pawh khan min lo hrethiam se. Bru ti in kan
awm dial dial a, a tam zawk te rinnaah te pawh kan intawm tlang a ni a.
Nimin khan ka hriat sual loh chuan Pu Nguna khan Tuikuk tih khan a rawn

move-in ka hria a. Kan move-tu in a rawn sawi NGO te, party hrang hrang

tih te, kohhran ang te a rawn sawi ang chiah khan a move-tu pawh khan a
rawn sawi ve tho mai a. Kan thu hi inhnialna tur pawh a awm chuang lo va.
Tunah consencus in thu puitling tak mai min khawihtu chu, Tuikuk ti lovin
Bru tiin thlak ila, tih lai hian min han khawih deuh va. Kan Chief Minister
in a rawn sawi ang kha kan dan hian a phal ve tlat mai a. Nimina Pu
Nguna rawn thehluh kha a zahawm em a, ka han sawi zau a ni. Mizoram
hruaituin min rawn bel tute duhdana Bru han tih kha ka rilru a hneh tlat

mai.

Tichuan amendment form a rawn siam kha a thui lo tlang vek in ka
hria a, kohhran leh political party hrang hrang te leh kan Chief Minister
hmalakna lo hlawhtling ta hi a lawmawm kan ti a ti a. Pu Nguna rawn tih
leh tuna Pu Rintluanga Sailo-in arawn tih kha a thu a danglam chuang lo a

ni.

Pu ZODINTLUANGA RALTE : Pu Speaker, nimin khan Pu
Ngunlianchunga khan lehkha kha a thehlut a. Chutah chuan kan “Chief
Minister zahawm tak, kohhran, NGO leh political party te hmalakna lo
hlawhtling ta hi a lawmawm kan ti” tiin amendment dilna kha a rawn thehlut
kha a ni a. Bulletin kan hmuh ni kha nimin piah dar 1 kha a ni a, mahse
kan hriattlan vek tur chu khami ni khan helaiah ram rorel in kan hotute nang
leh Pu Speaker, i officer zawng zawng te helaiah kan awm a, han rel
khawm thei kha tumah kha kan awm lo a ni. Tin, official-a Bulletin a
chhuah hma kha chuan he resolution hi a la official tlat lo a ni. Zanah dar
10-ah Bulletin kha kan han hmu a, chutianga official a nih chuan amendment
hi kan danin a phal angin dil teh ang tih kha a ni a. Chuvangin keini lam
pawh Speaker hian min va duhsak lo em! Vawiin chu hetianga an phal loh
chuan sawihon a tel loh pawh hi thutlukna kan lo siam a ni a.
Amaerawhchu, Deputy Leader zahawm takin a rawtna ang chiah chiah maia
amendment a rawn siam kha keini Legislature Party chuan kan thlawp a ni.
Kan House Leader-in a rawn sawi kha anmahni lam pawhin an pawm turah
ngai ila. House Leader duh dan kha pass pui ila, kan resolution dawt
Opposition Group Leader resolution hi Pu Speaker, kal ta mai ila a awlsam

mai lawm ni tiin ka rawn rawt a ni e.

SPEAKER : Pu Lalduhoma i lo sawm ang.

Pu LALDUHOMA : Pu Speaker, ka lawm e. Bulletin tihchhuah leh a
sawi ni tur inkar hi a chep lutuk a, official-a kan dawn-ah khan keini lam
pawh hian amendment siam kan duh a hun a awm ta lo a ni. Khatianga
chep-ah kha chuan tih tawh loh a thain ka hria.

Tichuan, Bru tih kha kan pawm a, Tuikuk tih kha chu kan record-ah
hian awm lo thei se kan duh a ni. Amendment verbal-a siam kan pawm thei
a nih chuan kan House Leader zahawm takin a rawn tih kha ka pawm em
em a, mahse ka duhtawklo deuh va. He thilah hian a dik tak chuan keini aia
pawimawh an awm a, chu chu khu laia an Raja hluiin hma a lak vang te,
Tripura sorkarin a duh vang te a ni a. Annin duh lo se engmah hi kan ni
pha lo reng reng a, Home Ministry pawh an pawimawh sak a. Tin, anmahni
Association in an pawm theih kha a pawimawh bawk a. Chuvang chuan
khang ho chungah te pawh khan lawmthu sawi tel ve law law hi a tha lawm
ni? Helaia rawt chawp theih a nih chuan Tripura state lakah pawh khan
lawmthu kan sawi hi a phu a ni lawm ni? Anni hian an duh loh chuan

keinin helaiah eng ang pawhin duh mah ila awmzia kan nei pha lo a ni.

Pu ZORAMTHANGA, CHIEF MINISTER : Pu  Speaker, a tha
khawp a, mahse tunah chuan Mizoram context-ah khan awm rih ila, khata
contribute kha an tam em em mai a. Home Ministry te, Bru unau te,
Association hrang hrang, khatah pawh tam tak an lo awm a. Tin, chu chauh
chu ni lovin Tripura tlangmi dang te pawh kha lawmthu hrilh tel a ngai ang
a, kan tih tam lutuk chuan Bhutan sak jindabad tih ang deuhvin tih law law
kha a tul ang tih ka hlau va. Mizoram context chin kha ti ta ila kan resolution-ah

chuan a tawk rih mai lawm ni ka han ti deuh a ni.

SPEAKER : Pu B.D. Chakma, kha lai point-ah khan eng nge sawi

tur i neih le? Move a la ni lo a nia aw, khawngaih takin.

Pu B.D. CHAKMA Pu Speaker, ka lawm e. I phalnain he resolution-ah
hian amendment a awm dawn tho tho niin ka hria a. ‘Tuikuk’ tih aiin ‘Bru’ tih kha
tha zawk ka ti a. Nichin lawka Opposition Group Leader Pu Duha sawi angin he thil
hi joint initiative a ni a, Mizoram sorkar chauh ni lo, NGO hrang hrang, kohhran
hrang hrang leh political party hrang hrang bakah central sorkar nen agreement an
siam laiin hon’ble Union Home Minister leh Tripura Chief Minister pawh an tel a.
Tin, chu bakah mi pawimawh tak pakhat, ama tel lova Tripura Chief Minister pawh

nih harsa, Tripura Lal Pu Pradeep Kishore Deb Berma, ama hming tel lo chuan a

kim lo a. Tripura Chief Minister, Union Home Minister leh Pu Pradeep Kishore hi
an tel ngei ngei a ngai ka ti a. Chuvangin he rawtna hi tihdanglam theih se keini

BJP lam atang pawhin kan duh zawk a ni.

SPEAKER : A tha e, kan lungrualna a awm a. A rawn sawi hma
khan Opposition Group Leader Pu Duhoma’n a rawn sawi bawk a. Amaherawhchu
kan House Leader-in, ‘Sab Zindabad, tih ngawt ai chuan Mizoram context-ah i1 lut
teh ang u’ a tih ang khan kal mai ang u. A lawmawm e. Vawiin chu a nuam hle mai.
(PU Zoramthanga, CM: A bul atanga kan tih dawn chuan a bul tantu ber chu
Hemanta Biswas a ni a, khangte kha tih tel a ngai dawn asin) Ni e, sawi tur a tam
lutuk ang. Tuna kan CM-in a rawn tih ang khan ‘Tuikuk’ kha ‘Bru’ in a rawn thlak
a; tin, kohhran, NGO, politcal party hrang hrang leh Chief Minister a rawn ti leh ta
a. Kha kha Pu Nguna tih ang tho a ni a, Congress Legislature party pawhin tha an ti

a, kan lungrual a, a lawmawm hle mai.

Aw le, tunge sawi hmasa ber ang le? (Pu Zodintluanga Ralte: Pu Speaker,
pass mai ila, sawiho ngai a awm tawh si lo a.) Eng lo a nia, in hrikthlakte pawh an
duh ve ang a, sawiho hi tha ka ti; tin, a ngaihnawm ka ti riau, vawiin chu. I move

phawt teh ang u, memberte zalenna a ni e. Pu Tawnluia, Dy. CM.

Pu TAWNLUIA, DEPUTY CHIEF MINISTER : Vawiin chu kan
resolution-ah a tir atangin kan rilru kan nghat hle tih a chiang a, han sawiho hrim
hrim hi tha ka ti a, kan rilru a inkalh miah lo a. Tin, midang hming han lam rik
duhna te pawh a awm a, a lawmawm a, mimal hming pawh kha a duh chuan lam tho
ni ta se. Kan resolution text kha chu House Leader-in a rawn rawt ang khan amend
ni ta sela, sawiho kha chu sawiho a tha ang tih kha, Pu Speaker, ka han rawt duh a
ni. I phal phei chuan Pu Speaker, ka sawi hmasa duh tlat a ni. (Speaker : ...A nih
move mai rawh le, Pu Tawnluia, Dy. Chief Minister zahawm tak). Pu Speaker, a

lawmawm e,

Pu Speaker, vawiina kan resolution sawiho tur, Bru te anmahni duh thu a
Tripura-a an kal chhuah tih atang khan, an chhuak ta rau rau a nih chuan khulaiah
anmahni pianpui unau ve tho te zinga an awm khu ka rilru hian thaa hriatna a lo nei
ve thin a. A back ground zawng zawng kha chu kan hria a, khang kha Mizo chuan
kan ngaihdan, duhdan tlangpui leh kan pawm dan a ni a. Tichuan Pu Speaker,
vawiinah hian ka sawi duh lai zawk chu kan C.M. Pu Zoramthanga hruaia, kan term
hmasaah khan a tling lo tling loin Home Department enkawltu ka ni a. Khatihlai kha

Bru National Liberation Front (BNLF) hote an movement-a an hautak vang lai a ni

a. Kalkawngah te khan kan Police ta an lambun a, silai keng lo civilian te pawh kha
an kidnap a, Chutiang chuan mi an bei a. Chubakah chuan, extortion kan tih, mi
pawisa dil luih te kha an ti nasa em em mai a. Tin, silai engemaw zat an lo nei tawh

bawk si a, harsatna tam tak min thlen anih kha Pu Speaker.

Tichuan, Mizoram khawthlang lamah khan ralmuangloin min siam a. Tin,
hmar lamah kan unaute HPC ‘D’ te chet nat vanglai tak kha kan tawng chho kha a ni
a. Term hmasaa sorkarna kan chelh hma khan khang zawng zawng kha a lo inmung
chho vek kha a ni a. Kan han sorkar ve leh atanga nasa taka hma kan la chung
pawhin an hautak em em mai a. Chutih karah chuan Saithah bulah Pu Lalzawmliana
(J.E) leh a thaingte an kidnap a, kawr leh lamah an tawmbo pui a. Anmahni kan
zawng a, engtin nge kan lak chhuah theih ang tih kan ngaihtuah mek laiin, a hnu rei
lo teah Tuipuibari leh Khantlang inkarah mi pawisawi lo, bus kal khualzin kha an lo
kidnap leh a. Chutah chuan ka rilruin, ‘kei Home Minister, law & order kengkawhtu,
mipuite venghim tura sorkarin mawhphurna min pek hi ka tling lo a ni e! tiin ka
ngaihtuahna thui tak a kal a. Moral responsibility nei ka nih avangin hetianga Home
Minister ka nih laia in hnai te te a vawihnih a zawna kidnap lo awm hi keima tlin
lohna leh keima he mawhphurna pawh hi ka ken zel loh a dik ang tiin ngaihtuahna
ka hmang a. Tichuan, zan rei tawh tak thlengin kan nupain heng thu te hi kan sawi a.
C.M. ka han hmu ang e ka ti a, Tuikhuahtlang-a kan awmlai kha a ni a. Kan nu pawh
eng thu nge ka ziah tih hrilh lovin Letter head-in tawite in CM hnenah chuan, ‘Kan
mi te Bru National Liberation Front (BNLF) ten an kidnap-ah hian dan leh thupek
kengkawhtu lu ber ka nihna angin keimah hi a mawhphurtu ka ni e, Home Minister
ka nihna atang hian ka chawl ang e, mi dang fel zawk ten chelh se’, tiin lehkha ka
ziak a, ka kal ta a. Ani pawh a rawn tho a, kan sawi a, lehkha ka pe a, ani pawhin
min chhang tawi khawp mai a. Tichuan, mi en ran ran a, ‘kan lo ngaihtuah dawn
nia’ a ti a. Tichuan ka haw ta a. Khami zan khan Ministry atanga thlawn leh keimah
pawh kha mawhphurna kengkawh zo loa ka inngaihna leh ka tih tur nia ka hriat ka
tih kha ka rilru tak zet zeta ti ka ni a. Ka hawnah chuan kan nu pawh ka hrilh a,
‘nichin khan i va sawi lo ve’ min ti a. ‘Ka ngaihtuahna kha mi pawmpui lo palh ang
tih ka hlau alawm’ tih ka hrilh a.(Speaker : ..Ngawi rawh aw, khawngaihtakin, kan
lo sawi lo a, 10 minutes ang khan ti leh mai ang, nitin kan tih sa a ni a) Tichuan, CM
khan cabinet meeting zingah khawvar hlimah a lo ko a, ka chungchang chu a lo
sawipui a. Tichuan kan Ministers te an lo kal thla a, ‘CM- in min tir a, full sitting in
kan thu a, hetianga mawhphurhna hi kan zavaia mawhphurhna zawk a ni e, nangmah

bik a ni lo a, Home Minister hna i chelh zui zel hi CM-in tha a ti a, chu thu chu kan

rawn hrilh che a ni,” tiin min lo hrilh a. Chutiang a nih takah chuan min ngenna kha
zahawm tiin ka hna chu ka chhunzawm leh ta a ni. Ka zuk sawi duh nachhan chu Pu
Speaker, vawiinah hian chutiang khawpa keima political career-ah pawh
mawhphurtu ka nihna tling lo nia ka inhriatna laia, thu tlukna ka siamnaah hian thil
tih hautak leh harsa tak a ni tih min hriatpuiin ka ring. Chutiang chu kan lo paltlang
tawh a, tichuan kidnap te pawh chu engtin nge kan chhanchhuah ang tih kan
ngaihtuah zui taa. Chaw eikhamah DGP ka phone a. Mi an kidnap-na hmun Saithat
leh Khantlang bul ah ka kal ang tiin ka hrilh a. A tukah zingah kan chhuak a.
Tuipuibari leh Khantlang inkar an kidnap-na hmun Tripura ramri thlengin kan kal a.
Lo let leh in an kidnap-na hmun pakhat Saithah bul a mi kan tlawh leh a ni.

Chutiang chuan an kidnap-na a hmun ngeiah chhanchhuah dank an ngaihtuah ta a ni.

Tichuan Bru zinga rawngbawl thin kohhran hruaitute, Bru zei zia hrechiang
tawh leh Bru ten an rin ngei tur te kan zawng ta a. A bikin Rev. Lalsawma (a boral
taa) leh a thiante kha an tangkai em em a. Theihtawp an chhuah hnu ah anmahni
kaltlang hian thui takin an rukbote kha kan hruai haw thei ta ani. Heng BNLF te hian
min kapin mi pawi sawilo te an bei nasa a. Delhi-ah vawi hnih vawi thum kan tlan
thla a, CM pawh a kal thla a, Union Home Minister hnenah, heng ‘BNLF hote hi
refugee camp-ah in chawm lian a, tichuan camp-a in pawisa pek te atangin pawisa
an khawn a, silai an lei a, chu chuan min kap a ni. ‘Chuvangin, anni hi hruai haw
rawh u, min ti hi, an silai nen hi chuan hruai haw theih an ni lo tih hi kan sorkar
ngaih dan a ni,” tiin Pu Advani (Home Minister) pawh kan hrilh thin ani. A nih
leh engtin nge kan solve ang’, tih kha min zawt nghal vat a, kei chuan, ‘BNLF’ ho hi
be rawh u, Home Ministry hian’ ka ti a. ‘Keini chuan kan be thiamlo ang’ a ti a, * A
thiam zawng rawh u’ ka ti a. Chutah chuan, ‘A nih leh nangmah niin initiative in la
thei ang em,” min ti a. Kei chuan ‘kan CM-in a kawng chu a hriat theih ka ring,
chutianga rawtna i neih chuan’, ka ti a. Chumi tumah pawh chuan kan inchhang hle
a ni, ka hrilh chu, NGO zawng zawng, kohhran te, zirlai pawl leh political party ten
Zoram Bru dik tak te chu lo haw rawh se tih hi kan duh dan a ni, tih a ni a. Chuti a
nih chuan ‘nangmah niin in pawm te chu lo haw rawh se’, a ti ta a. ‘Aw le, lo haw
rawh se, amaherawhchu an silai keng chung hi chuan kan pawm theilo a ni’, ka ti a.
Chutah chuan a ngawi vung vung a, ‘a solution min hrilh rawh’, a ti a. ‘Inbiak phawt
kha a tha berin ka hria’, ka ti a. A tawi zawngin sawi ila, chutiang chuan BNLF
hotute leh Mizoram sokar aiawh te inbia in BNLF te chu an zirlai te nen an lo haw ta
anih kha. Chutih hun lai atang chuan Bru te hi Tripura-ah hian awm hlen law law se

tih kha ka sawi thin a ni. Amaherawhchu BNLF ho kha an active luat avang khan

harsatna tam tak a awm a, tichuan BNLF a militant tak tak ho kha chu dik takin kan
lawi lut a ni, an hotupa te nen. A hnuah khan an inhawr khawm tha leh a chungho
pawh chu a vawihnihna atan kan lawm lut a ni. Khati kha chuan tlem chuan a zia
awm ta a, mahse kan sorkar kha a kaltlang zel ta biklo a, term hnih hnu ah khan kan
tawp ta a. Chutiang chu kan lo paltlang tawh leh keimah pawhin mut mawh hnar
mawha ka neih leh chutiang taka remna nei tura India sorkar hnena ka lo sawi ve
tawh thinnate kha vawiinah hian remna mai bakah Zoram mipui te pawhin tha kan
tih ang, political party zawng zawng pawhin tha kan tih anga hmalatu hrang hrang te
hmalakna a lo hlawhtling a. Refugee camp-a Bru te Tripura an awm hlen tur hi a
lawmawm a ni. A bik takin Mizoramah chuan kan Chief Minister kha kan sorkar Iu
ber a nih avangin a hming tumtu pakhatah chuan a awm lo thei lo a ni. Keini
Legislature Party phei chuan ama hming hi lam ila tiin kan rawn rawt a ni a. Mahse
amahin a han hriat fiahin, ‘kan zavaia thawh zawk alawm’, tiin hawihawm takin
amendment a rawn rawt chhuak te kha a ropui ka ti a. Kan hruaitu mizia ropui zia
kha a lo lang chiang hlein ka hria a. Tichuan vawiinah mi zawng zawngin kan hria a,
Bru unaute tumahin kan haw lo, amaherawhchu an duh huna leh lama kala an duh
huna let leh a, khatia an tih an tih khan buaina a awm thin e, an nih nihin Mizorama
awm pawh awm hlun rawh se, hmun danga awm pawh awm hlun rawh se kan ti.
Anmahni Bru huatna lam a ni lo, anmahni tan bawk awmze neia an inkhuar kha tha
kan tih vang a ni a. Tunah hian a bik takin Mizoram sorkar leh Tripura sorkar tan
pawh boruak tha deuh mai a lo awm chho thei ta hi a ropui hle mai. Chuvangin
vawiinah hian kan resolution hi Zoram pum hriatah member tin ten kan tlangau
chhuah pui a, lawmthu kan sawi hi a phu hliah hliah in ka hria a, vawiinah hian chu

lai chu Pu Speaker, ka rawn sawi ve duh a ni e.

Tichuan, he resolution CM-in amendment a rawn siam ang khan lungrual
takin vawiinah hian pass ila. Tichuan hemi chhunga ka han sawi duh chu vawiin
thlai dar 4:00 hma hian hlim takin i han sawi khawm hap hap teh ang u tih kha kan

sawi duh bawk a ni e. Kalawm e.

SPEAKER : Tunge sawi leh ang, vawiin chu dar 4:00 pel lo teh ang u,
member te pawh kha vawiin chu insum theihna te kha nei ila, kan vai lo deuhin.

Tunge sawi leh ang le? Dr.F.Lalnunmawia, member zahawm tak ilo sawm ang.

Dr. FLALNUNMAWIA : Pu Speaker, ka lawm e. Vawiina kan private
resolution, ‘ Tuikuk mahni duhthua Mizoram chhuahsan ta te, Tripura state-a awm

nghet tura kan Chief Minister zahawm tak hmalakna 1o hlawhtling ta hi lawmawm

kan ti,” tih hi thlawp thu ( SPEAKER : Kha kha mahni ken kha ziak theuh mai rawh
u) Bru tih zawk tur maw, ka han sawi tha leh ang e, ‘Bru mahni duhthua Mizoram
chhuahsan ta te, Tripura state-a awm nghet tura kan Chief Minister zahawm tak
hmalakna lo hlawhtling ta hi lawmawm kan ti,” tih hi han thlawp ka duh a, amend
ang hian. (Pu ZORAMTHANGA,CHIEF MINISTER : Pu Speaker, ka amendment

form ang kha kan ti la, lo ziak tha ila, kan sawi fuh theilo riau mai a).

SPEAKER : Thuhar pawh a ni lo a, ti hian lo ti ula, Tuikuk tih kha Bru
tiin kan thlak mai a, ‘Bru mahni duhthua Mizoram chhuahsan ta te Tripura state-a
awm nghet tura’ tih kha a la dik vek a ni. Ka lo hriat dan a dik em, kohhran a dah lal
ber a ni, pahnihnaah NGO, pathumnaah political party hrang hrang te leh kan Chief
Minister zahawm tak hmalakna lo hlawhtling ta hi lawmawm kan ti tih kha a dik em

? A dik maw, a amendment ang hian hmang mai ila a dik vek mai e, a lawmawm e.

Dr. F. LALNUNMAWIA Pu Speaker, ka lawm e. Kan resolution
amendment ang hian tawi te han sawi ve ka duh chu, kan hriat angin Bru unaute hi
kan han hriatchian hian kawng leh lamah chuan an dinhmun hi a lo harsa hle mai a.
Tunhma 1940 chhoah te Tripura-a an awm hun lai ten harsatna tam tak an lo tawk ve
tawh a. An dinhmun kha a lo khirh ve hle a, tichuan Mizoramah an lo thleng chho a.
Chutah pawh chuan harsatna tam tak kha an paltlang chho ve a. Khang hunte han
thlirpuia han hriat chuan an lo harsain an lo khawngaihthlak ve hle mai a ni tih te
pawh hi kan hmu a. Tichuan Mizoramah rawn chhoin Mizote nen lungrual takin kan
han cheng tlang chho a ni a, engemawti chhung chu. Amaherawchu Mizote nen kan
chengho zel dawn emaw kan tih laiin an dinhmunah hmasawn zel duhin demand

hrang hrang an han nei chho ta kha a ni a.

Tichuan chu demand an neih chhohnaah chuan pawl leh party te din chho in
Riang Democratic party tih te, Bru Student Association tih te leh Bru Welfare
Committee te dinin khang hming khan an demand kha an han nawr chho ta a ni a.
Theihtawpa an beihna lamah khan Mizote lakah harsatna hrang hrang an rawn siam
ta kha a ni a. Heng hi kawng leh lama han ngaihtuah let chuan a hunlaia harsatna
tam tak an siam chhoh hun te ngaihtuah khan rilru pawh a hrehawm a. Mizo mipui
tam tak a bik takin an laka harsatna tawk leh an kut tawk tuartute dinhmunte
vawiinah hian ka ngaihtuah a, an rilru pawh ka hriatthiampui a. Khulama Mizote a
bik takin an kut tuartu leh nunna hial chantu an chhungte ngaihtuahna han tawmpui

phei chuan vawiinah hian rilru a hrehawm hle a ni.

Tichuan hun a lo kal zel a, Autonomous District Council hial te an han phut ve ta a.
Tichuan Mizo mipuite pawhin an thil phut kan han hriat chhoh khan NGO Co-
ordination te pawhin an han ngaihtuah a, kan lungawi lo ve ta hle a nih kha. Khang
hunlaite kha ka ngaihtuah a, vawiinah heng zawng zawng chinfel a ni ta hi
lawmawm hlein ka hria a. Mizoram an han chhuahsan a, quit Mizoram notice an han
siam a, Tripura lamah chhukin, tikhan Tripura Sakhan tlangdung Mizote lakah
buainate an han siam a. Mizote hnawtchhuakin khunglaia kan Mizo unau tam tak te
dinhmun pawh an zu tiralti hle a nih kha. Tichuan heng Bru-te hian kawng leh lamah
chuan Mizote lakah khan harsatna tam tak min siam chung khan, Mizoram leh India
ram piah lamah khawvelah National Human Rights Commission-ah te min hek a.
Leh lamah chuan thiamloh kha kan chang lek lek thin a nih kha. Chung zawng
zawngah chuan Mizoram mipuite, NGO te, leh sorkar ang pawhin kan lu a hai hle
thin a nih kha.

Tichuan he sorkar tharah CM zahawm tak kaihhruaina hnuaiah an awmdan
tur chingfel turin sorkarin ngaihtuahna a han seng a. Vawiinah hian anmahni pawhin
an duhna hmun Tripura-ah dah fel an han ni ta hi lawmawm hlein ka hria a. Tin,
Deputy CM zahawm tak khan a rawn sawi a, anni pawh kha an lu a lo hai phah tawh
hle thin a. Tichuan vawiinah anni min ho theih lai ngei leh sorkara dinhmun
pawimawh an chan lai ngeia an dinhmun chinfel a ni ta hi lawmawm hlein ka hria a
ni. A bik takin sorkar hotu lu, CM leh Dy. CM zahawm tak te pawh hi an lawm
lehzual ngei ang tih kan ring a. Kum tam tak an lo ngaihtuah tawh leh an lu lo ti hai
tawh thin tu tuna chinfel a ni ta hi an lawm lehzual ngei ang tih ka ngaihtuah a ni.
Tichuan, Bru unaute pawh hi package tha zawk (ti mai ilangin) an dinhmun
sawhnghet tura khulaia an awmna tur, in benbelna tur sorkar atanga tanpuina te hmu
turin an han awm a, anni pawh ka lawmpui a. House leader zahawm tak pawhin a lo
sawi tawh thin angin Bru unaute pawh an lawm a, Mizo mipuite pawh an lawm a.
Tin, central sorkar hotute pawh an lawm bawk a, party tin te, pawl hrang hrangte
kha kan lawm tlang a. Hetianga lawm tlanna nei thei tura ruahmanna a han kal ta hi
lawmawm hlein ka hria a. Mizo mipuite hma lakna te, kohhran tawngtaina te, NGO
hma lakna te leh political party hrang hrangte tanrualna vawiinah hian a hlawhtlinna
a lo lang hi lawmawm hlein ka hria a. Chung zawng zawng piah lamah he kan
sorkar, Chief Minister zahawm tak min kaihhruaina hnuaiah hetiang hlawhtlinna lo

awm ta hi vawiinah hian tawitea han sawi ve hrim hrim ka duh a ni.

Tichuan vawiinah he resolution siamthat ang a “Bru mahni duhthua Mizoram

chhuahsan te Tripura state-a awm nghal tura kohhran, NGO, political party hrang

hrang te leh kan CM zahawm tak hmalakna lo hlawhtling ta hi lawmawm kan ti” tih
hi lawm takin ka support a. Chu ka thlawpna thu tawi chu tawitein ka rawn sawi ve

duh a ni e, Pu Speaker, ka lawm e.
SPEAKER : Member zahawm tak Pu Zothantluanga i lo sawm ang.

PuZOTHANTLUANGA Pu Speaker, ka lawm e. Vawiinah member
zahawm tak Pu Rintluanga Sailo resolution hi han sawi ve thain ka hria a.
Khawthlang lamah khuan kan naupanlai in kan awm thin a. 1951 census-ah hian Bru
hi 51 vel chiah an la awm a. Amaherawhchu, khawthlang ram a tha a, buh leh bal
tharchhuahna kawngah a awm chhun chhuna te kha an hlawk a. Tin, Mizote kan tha
a, kan bula awm nuam an tih avangin an lo pung chho zel a. Tun dinhmunah phei

chuan 30,000 vel lai awm tawh ang a chhut an ni.

Anni hnam hi hmannia ka sawi tawh ang khan hnam nunnem deuh mai,
taima tak, hnathawk atana tha tak an nih avang hian anmahniin lo an neih bakah,
khawthlang lama loneitute pawhin hnathawka an chhawr ber thin te an ni.
Amaherawhchu lehkha an zir ngai lo va, tikhan lo an neihna apiangah khan
chhungkua in an pem nghal zel mai a. Tin, birth control, Mizo ten kan ngaih
pawimawh em em, India policy a nih avanga kan ngaih pawimawh laiin anni erawh
chuan birth control an hre lo va. Nupa in fa 10 chuang chuangte an nei a. Tichuan an
lo pung zel bakah khan Bangladesh atang te, Cachar atang te leh Tripura lam atangin
an rawn pem belh zel a. An lo tam chhoh zel takah chuan anmahnia han intihhran te
nuam an tih dan zawng zawng kha chu kan hre ta a, pawl hrang hrang an in din a.
Tichuan 1990 chho velah erawh chuan an rilruin hnam anga han awm hran a
inrelbawlna hrang neih ve te an lo chak chho ta a. Non-violence zawng kha an thiam
loh avangin anmahni zingah hel pawl te insiam chhoin Mizo hnam tana pawi an
thawk chho a ni tihte pawh kan hriat kha.

Sorkar hmasa hun lai pawh khan kan nau hnena awm reng thin, (motor a
khalh a) Airtel lampang hnathawkin a hire a, Tuipuibari bulah an awm laiin an
kidnap a, an hnunga motor pakhat lo kal ve passenger nei lo an man tel bawk a.
Tichuan, Bangladesh-ah hun rei tak an hreng a, Sanglianthanga kha kan nau chu a ni
a. Kohhran aiawhte leh sorkarin theihtawp chhuahin anmahni chhanchhuahna tura
an thawh hnuah khan, thla khat hnu zetah khan a lo chhuak a. Khatiang khan Mizo-
ten harsatna kan tawk chho ta a, mi an thaha kan chunga harsatna an siam khan

anmahni leh anmahni kha quit Mizoram order an insiamsak a. Chumi awmzia chu

Mizoram atanga chhuah tur Bru hnamte hi Tripura-ah tlan thlak vek tur a ni tih kha

an thu ani a.

Amaherawhchu Bru zawng zawng kha an tlan thla lo a, anmahni Mizo-te
zinga awm nuam ti tlat, anmahni khuaa nghet taka awm duh tlat eng emaw zat kan
la nei chungin Tripura-ah tlan thlain refugee camp eng emaw zat siamin an zuk
khawsa a. Hetah hian Mizoram atang chauha tlan thlate refugee camp-ah hian an
awm loh avangin repatriation chungchangah pawh hian harsatna anmahni hian an
tawk nasa em em a ni. Refugee camp-a an hruaitu tam takte kha Mizoram-a piang
leh sei lian an nih loh avang leh Mizoram-a electoral roll a awm an nih loh avang
khan, chungho chuan anmahni dinhmun tur an thlir khan Mizoram-a lo kir vena
chance an nei si lo a, a fing zawk leh a hausa sa an nih avangin vawi 50 dawn lai

repatriation awm chhung pawh khan harsatna an thlen thin a ni.

Nangni in haw chuan keini chauh heta kan awm hian awmzia kan nei dawn
lo ti khan fing thiam takin kan mite lo haw duh ngawih ngawihte pawh kha an lo
haw theih loh phah a. Tichuan, repatriation apiangin tlem te in an lo lut a, a lut duh
ngawih ngawih te pawh kha an dang thin a. Refugee-naah hian central atanga
assistance an hmuh khan an kham khawp lo a, chubakah inhlawhna a awm lo a, an
rethei em em a, sum leh pai a tlem leh tamah pawh khan a tam ber chuan an
lungkham a ni lo. Mizoram-ah lo haw leh se la, tichuan an duh angin khawsa leh thei
se la, ei leh bar zawng thei se la, an ei leh bar zawn chhungin an inkhawl chhunga

inhlawh theihna turte duh in tam tak lo kir duh an awm a ni.

Khawthlang amite khu inhlawh turin an lo chhuak thin a, an lunglen zia te,
helama inhlawhna an duh zia te an sawi thin. Hlawhfa kan hmuh tam berte pawh hi
Tripura-a refugee kan unaute tho hi an ni reng a. Amaherawhchu fing thiam taka an
leader-te khulaia refugee-a an awmna khuaa an sum leh pai hmuh ang angte
lakhawm thin hruaitute khan hnam anga awmkhawm a, khatia haw san bik lo tura an
tih avangin a mawl zawkte an ni a, thu leh hla an nei tlem a, thu leh hla nei zawk

leh a fing zawkte avang khan an awm bet a ni a. An mangang khawp mai a.

Tichuan a lo kal zel a, political party hrang hrang te, NGO te, kohhran te
pawhin Mizoram mi leh sa dik takte an lo kir hi kan duh a, kan welcome em em a, lo
haw turin kan duh vek a ni. Sorkar pawhin theihtawp a chhuah thin a ni.
Amaherawhchu kan duh angte a hlawhtlin loh fo laiin tun maiah khan awlsam taka
kan hotute nawrna te, NGO leh kohhran te leh sorkar leh political party ten kan duh

dana an lo kir loh fo si repatriation hun tha kan siam pawha an lo haw leh duh thin si

loh avanga kan Chief Minister zahawm tak leh party leh cabinet meeting ang pawha
an lo hawna repatriation buatsaih a nih tawh loh tur thute an han sawi a. Chutiang
zawnga central-a hmalakna kan hotute inpekna zara awm chu malsawmin a lo awm

ta a.

Vawiinah hian inremna thuthlung central sorkar aiawh te, Mizoram sorkar
aiawh te, Tripura sorkar aiawh te leh anmahni Bru displaced-a an hruaitute leh pawl
hrang hrang aiawh ten remna an han ziak thei mai hi a lawmawm em em a. Mizoram
tana a lawmawm em em nachhan hi sawi tur tam tak a awm ang a, chutih rual rual
chuan anmahni Bru te Tripura-a awm nghet tura remna lo awm chungchangah pawh
hian anmahni Bru ngeite pawh hi an lawmpuiawmin ka hria a. Tripura-a awm hlen
duhte an hotute leh mipuite pawh an inhneh bawk a, an zavai aiawha remna ziak a

nih avangin an duh thusam a lo thleng a.

Tin, Tripura sorkar ten an member ni lo, an voters ni miah lo kha zat an han
pawm thei ringawt mai te pawh hi a ropui ka ti a. Chuvang chuan he inremna
kawngah hian Mizo-ten harsatna kan tawh leh lohna tur atan Pathian in hun tha min
siam a. Khang remna zawngtute leh thiltitheitu zawng zawngte chungah Pathianin
hun tha min siam sak a, a bik takin kan hotupa ber kan Chief Minister, kan
President-in central hruaitute thinlung hneh theihna khawpa thu sawi thiamnate, thu
sawi theihnate a neih avang a ni tih hi a chiangin ka hria a. Party dangte, NGO te leh
kohhran te kan pawimawh tho nachungin a pawimawh berah chuan sorkar aiawha
thawktu leh mite thinlung hnehtu, zuk vaw luttu kha vawiinah hian kan malsawm

dawnna niin ka hria a, a ropui ka ti a.

Chuvang chuan he inremnaah hian tumah lungawilo kan awm lo a, Bru an
lungawi a, Mizoram kan lungawi a, Tripura sorkar a lungawi a. Tripura-a anmahni
Kokborok hmang tura an tih a duhlo tute, a hmang tura titute ngei pawh vawiinah
hian an lungawi a. Central a lungawi a, sum leh pai an dawn tur chungchang te
keinin kan worry miah loh khulamin an lo pek avanga lungawina lo thleng te pawh
hi a ropui ka ti a. Chuvang chuan he Bru issue, kum sawm hnih chuang zet kan lo
tawrh tawh, party hrang hrang ang te, sorkar ang te pawha kan lo tawrh char char hi
vawiinah settlement hlawhtling tak kan zavai atana tha, Bru hnam tan pawh an
lawmna leh duhthusam lo thleng hi an lawmpuiawm ka ti a. Chuvang chuan he

resolution hi pass ngei turin ka rawn support a ni e. Ka lawm e.

SPEAKER : Tunge sawi leh ang? Member zahawm tak Pu

Lalduhoma sawm 1 la.

Pu LALDUHOMA Pu Speaker, Bru unau te hi khawilam atanga thlang
rawn tla nge an nih, eng tawng nge an hman, eng sakhua nge an biak, engtik atang
khan nge Mizoram ah hian an rawn luh tih te an history lampang kha han chhui ka

tum lo va.

Engpawh ni se kan buai tak na chu 1997-a anmahni leh anmahni insawithaih
a, Mizoram an chhuahsan tak vak atang khan a ni a. Kum sawm hnih pathumna
hmel kan hmu tan ta der a ni a. Hemi chhung zawng hian Tripura Refugee Camp-ah
vawiin thlengin dah an ni a. Hruai haw tum hian kan sorkar apiang te khan vawi
duai lo hma an lo la tawh a, kan lo hmalak thin tawhna zawng zawng kha chu hruai

haw tumna a ni vek a.

Kum 2014 Lok Sabha inthlanpui kan neihah khan Pu Speaker, i dinglama
thute nen khan kan tangtlang a; candidate pakhat kan nei ho a ni. Tichuan, Tripura
Refugee Camp-a Bru awmte hian Refugee Camp-ah vote thlak tawh suh se tih kha
kan NGO ten nasa takin an demand a. Kan candidate te zawng zawng kha hei hi
sorkarin a tihluih chuan i inhnukdawk thei ang em tiin an ngen vek bawk a, inthlan
boycott kha kan NGO ten an tum ta kha a ni a. Khatih lai kha Congress sorkar lai a
ni a, sorkar kha a mangang a. Tichuan, NGO ho kha an thlem dai ta a, an thlem
daihna lehkha chu hei hi a ni a. Pi L. Tochhawng, Chief Secretary to the Government
of Mizoram in General Secretary, Central YMA hnenah lehkha hetiang hian a rawn
thawn a. Chuvang a inthlan kha boycott ta lo kan ni a. Chu a lehkhaah chuan Model
Code of Conduct a zawh veleh, May 16", 2014 atanga chhiara thla thum chhungin
Mizoram sorkarin heng Bru te hi Mizoram ah hruailuh vek a tum ang a, a lo kir duh
lo te chu Mizoram Electoral Roll atangin paih an ni ang tiin he lehkha hi Central
YMA an rawn thawn ta a. A lo kir duh lote Roll atanga paih kan sorkarin min tiam
theih dawn chuan i boycott lo mai ang u kan ti ta a. Kan boycott ta lo a nih kha.
Mabhse, hun a lo kal a, hruaikir theih an ni lo chho zel a. Khatih lai sorkar khan Roll
atanga paih chu a tum leh ta reng reng lo va. Chuvangin, vawiinah hian, thil kal
tawh ni mahse kan sorkarten chithlum muma reilote buaina pumpelh nana min han
tihlungawi a, a hnua an theihnghilh leh thin leh min palzut an ching thin hian kan
Mizoram political history-ah hian ser a siamin ka hria a. Thutiam kan kenkawh

lohzia a tichiangin ka hria a. Chuvang chuan, kha kha ka han sawi nawn ve leh duh

hrim hrim a, bumin kan awm a, Roll atangin vawiin thlengin paih an la ni ta chuang

lo a nih hi.

Chumi hnuah chuan vawiina kan sorkar hotute an lo lang ve leh ta a, tah
chuan inbiakna te a han kal chho a. North-East Minority News- ah hian Edwin
Chhorki inti hian thuchhuah a rawn siam a. Tah hian ‘long live MNF’ te a rawn ti
leh ta a. Heta thuchhuahah hian “Kan Mizoram Chief Minister Pu Zoramthanga
chuan Bru raltlan singli, Tripura-a awm mekte tan ram zau tak Sazek Valley,
Bangladesh ramri hrul, Lunglei District hnuai ami chu pek min tiam ta a,
resettlement plan te pawh siam vek turin thutlukna a siam ta a ni” tiin, ‘long live,
MNF’ tih hi hei hi a lehkha chu a ni.

Khatih lai khan kan sorkar hian hnawhchhuah lam ai chuan Mizorama
inbenbel tir tho kha an ngaihtuah zel niin a lang tlat mai a. A dik chiah chuan tu te
mah khan Tripura-a an awmhlen lam hawi zawng rilru kha kan pu pha lo va, kha

kha chu kan beisei phak lo tlang niin ka hria.

Tichuan, pawl pakhat India ramah hian Bharat Hitraksha Abhiyan a awm a,
chu chu RSS ho an ni a. Member 125, state hrang hrang ami awmkhawm an ni a.
Chumi te chuan Bru ho demand hi an rawn sawipui ta a. Mizoram sorkar hnenah
hian ram acre 5-a zau chhungkaw 500 tan an rawn demand sak a. Aizawl-ah an rawn
kal a, kan Chief Minister Bangla-ah an au bengchheng hle a, a video pawh kan hmu
a. Khata an hotupa ber kha Abhay Jain a ni a, Maharashtra atanga lo kal a ni a, MP
tih kha a indah a, Madhya Pradesh tihna mai a ni a, MP tak tak emaw te kha kan lo ti
a, MP pakhatmah an tel lo va khangho zingah khan. Ani hi kum 22 chhung RSS-a
Pracharak a ni a, Pracharak an tih chu RSS hierarchy-ah hian a lu ber pawl a ni.

Tichuan, Social Worker niin kum 12 lai hun a hmangchho leh ta a.

Khang mite kha Indore-ah inhmukhawmin 1% September, 2019-ah khan
Indore atangin an rawn chhuak a. Delhi-ah kalin India President, Prime Minister,
Home Minister leh Chief Justice of India hnenah memorandum thehlutin Bru te
chungchang an rawn sawipui ta a. Tichuan, Tripura an rawn tlawh leh a, Tripura
Chief Minister hnenah memorandum an rawn thehlut leh a, Refugee Camp pawh an

rawn tlawh a ni.

Heng mi te hian Tripura sorkar kha Bru refugee te Tripura-a awm hlen mai
tur hian an nawr ve tlat mai a ni. Heng vang te pawh hi a ni ve mai thei a ni.

Tichuan, Aizawl-ah 6" September-ah an lo kal a, kan Governor leh Chief Minister

hnenah memorandum rawn thehlutin an au vak vak a. Kan Mizote ngei CM Bangla-
ah au phalsak kan nih loh lai khan anni chu zalen takin, ILP te pawh kha anlo lalo a
nih a rinawm, tiang khan min rawn hnehsawh em em a, rilru a ti na a. Min tham

lohzia kha mitthlaah a la cham reng a ni.

Chumi hnuah chuan 9™ September khan NEDA Convenor Himanta Biswa
Sarma hmu lehin memorandum an thehlut leh a, an sawipui leh a ni. Khang kal zel
chhoah te leh Tripura-a an lal hlui, Raja Keshwar Deb Burman an thlavang a hauh
tak avang khan, “Tripura hi kan ram a ni, pi pu chin ah, tah hian an awm hlen tur a
ni’, ti a hma an lak khan awmzia kha a nei ta em em mai a. Tichuan, Tripura sorkar
pawh khan awmbhlen tir kha an lo remti a, Home Ministry lam pawhin an rawn remti
chho ta kha a ni a. Chung inbelhkhawmah chuan tunah hian agreement kha January

16™- ah khan sign theih a lo ni ta a.

He agreement-ah hian a dik chiah chuan Mizoram sokarin kan contribution
chu a awm lo ka tihna ni lovin a tam lo a ni, eng ang pawhin keini chuan nawr ila
awmzia a nei lo, (SPEAKER : Chawlh a hun a mahse ti zo law law rawh se aw.) Ka
zo tep. Tripura sorkarin lo duh lo ta tlat se chuan keinin eng ang pawhin nawr ila
awmzia a nei lo, Home Ministry lo tang tlat se la awmzia a nei lo. Tin, anmahni Bru
Association ho hian pawm lo tlat se la awmzia a nei lo. Chuvang chuan nichinah
pawh khan hengho chungah hian lawmthu i sawi tel ve ang u tih ka rawt a nih kha,
kan NGO te leh kohhran leh kan sorkar te nen paty te nena kan hmalakna hi awm
reng mahse Tripura-a awm hlenna chungchangah kher hi chuan keini contribution hi
chu awmzia a nei lo va, a tam bawk lo a ni. Dik chiahin khuta awm hlen tur zawng
hian nawr pawh kan nawr tak tak lo, lo kir tawh lo se la, vote-ah paih ila tih erawh hi

chu kan sawi fo a ni chauh a, chu chu thil awmzia dik tak chu a ni zawk.

He kan agreement hi Pu Speaker, thlir chian deuh a thain ka hria a. Hemi
hma hian 3™ July, 2018-ah khan agreement kan lo sign pui tlat tawh a ni. Chutah
chuan chhungkua 328, mihring 1369 Mizoramah an lo lut tawh a ni, heng mite hi a
huap lovang tih a ni ta a ni. A hmaa lo lut tawhte kha chu he agreement, vawiina

lawmthu kan sawina tur hian a huap lo tih kha hria ila.

Tin, chu bakah la tha lo leh deuh mai chu tuna agreement lo awm ta leh 31
July, 2018-a agreement lo awm tawh kha an la kawp ta a, duh thlan theihna an nei
ang tih a la ni tho tho mai a ni. Tuna la awm mek te khuan Mizorama kir leh ka duh
e an tih chuan kan dal thei lo, option kha pek an la ni tlat mai a ni. Chuvang chuan a
that dan hi a tha kim lo ka ti deuh hlek a. Tin, a huap tur chu 30t November, 2019 ni

leh a hnu lama khuta awm ho khu a huap ang tih a ni ta a, chumi zingah pawh chuan
lo kir leh duh an awm chuan 2018 agreement ang khan Mizoramah kir leh theihna
pek an la ni ta tho a ni. Chu chu a takah eng chiah nge a an dawn tih chu kan
hmabakah hian a awm dawn ta a. Tuna Tripura-a awm hlen tur khu Tripura sorkarin
survey a tharin a siam ang tih a ni ta a ni. Tah chuan a awm hlen duh tur zawng chu
a chiang chauh dawn a ni. Khang thil vel han bawhzuinaah khan Joint Monitoring
Committee an din a, chutah chuan Mizoram aiawh pakhat mah kan tel ve tawh lo a
ni, pawn lam vek kha a ni tawh, Govt. of India, Tripura sorkar leh anmahni
association aiawh tih vel kha an ni a, kan tel ve phak tawh bawk si lo a. Chuvangin
pakhat mah helama lo lut lo va khuta awm hlen vek tura kan ngai ngawt pawh hi a

fuh lo thei. Kan mit kan men zui chu a ngai dawn a nih hi.

Tichuan a tawp bera ka sawi duh chu helaiah kan lawm em em a, lawmthu
sawina resolution kan pass dawn mek lai hian Zampui tlangdunga kan unaute chu an
thaw dep dep a, thlaphangin an awm a ni tih kan hriat tel a thain ka hria a. Zampui
tlangdung khu Boundary Commission-a kan awm ve lai khan kan zuk tlawh a,
Sakhan tlangdung te khu kan han thlir thla a Bru ho hlauvin Mizo an tlanchhe vek
tawh a, chemtum nen an um chhuak a ni. Khu lai te khu lei let tamna zawk a ni a, a
uiawm em em a, a tha em em a. Pipu atanga kan lo sah chhuah tawh ram kha kan
chhuahsan tawh a ni. Zampui tlangdung hi Rivung lalten an zuk sah chhuah a ni a,
kum 1910 atang khan khu khu kan luah a. Kum 100 chuang meimit lovin Mizoten
kan luah a, khaw 10-ah mihring 6000 vel kan la cheng a ni. Hemite hian he
agreement hi an hlauthawng a, chuvang chuan khu laiah Bru-te hlau hian vawiin
atang hian an awm tan a ni tih kan hriat a tha a. Kan C.M hmasa khan a zuk tlawh a,
hmanni lawkah tuna kan C.M in a zuk tlawh tawh bawk a, thlamuan an ngai a. Kan
thlamuan a thain ka hria a, an thlavang kan hauh pawh a thain ka hria. India
Constitution hian re-organization of State hi a phal tho bawk a, kan state chhunga rin
luh dan te pawh hi ngaihtuah teh ang u. Kan u leh naute mangang leh hlauthawnga
awmte rawn pem mai rawh u tih te hi a tha hauh lo, a ram khu kan chang tur a ni.
Khu ram khu sat thlain Mizoramah hian telhtir tumin India Constitution Article 3
hnuaiah hian hma i la teh ang u. Tichuan kan resolution hi chu a modified form khan

a tha a, ka pawm e. Ka lawm e.

SPEAKER: Aw le, kan chawl ang a, dar 2:00 PM-ah kan lut leh

dawn nia. Chawl ang u.

RECESS TILL 2:00 P.M

2:00 PM

DEPUTY SPEAKER : Thu rawh u le. Tunge sawi leh ang le? Vawiin phei
chu hun a tlem deuh a nia, a chhan chu dar 3 leh tih velah khan chuan a sawi tur,
wind up-tu te leh a changtu Minister-te, kan CM-te an awm dawn si a. Sawi duh an
awm lo nge ni, kan wind up tir mai dawn em ni? Pu Z.R. Thiamsanga, member

zahawm tak i lo sawm ang u.

Dr. Z.R. THIAMSANGA Pu Deputy Speaker, ka lawm e. Member
zahawm tak Pu Lalrintluanga Sailo private resolution kan han siam that tak, “Bru
mahni duhthua Mizoram chhuahsan ta te Tripura state-a awm nghet tura kohhran,
NGO, political party hrang hrangte leh kan CM zahawm tak hmalakna lo hlawhtling
ta hi lawmawm kan ti” tih resolution sawi tur hi a lawmawm hlein ka hria a. Kan
hriat angin kum 20 tel zet mai kan lo buaipui tawh a ni a. Mut mawh hnar mawha
kan ram political party hrang hrangte, NGO-te, kohhran ten kan buaipui tawh
hetianga chinfela a han awm ta hi a lawmawm hle mai a. Hemi chinfel
chungchangah hian kan hria a, NGO hrang hrangte, kohhran te, political party ten
theihtawp kan chhuah a, amaherawhchu kan hlawhtling thei mai lo kha a ni a. Tun
tuma kan han hlawhtling ta hi thil mak angreng tak chu a ni a. Nichinah khan
member zahawm takte khan Tripura te leh central sorkar ten ti lo se la chu kan
hlawhtling lo ang, keimahni sorkar mai leh NGO te leh kohhran leh political party
hrang hrang hi chuan kan hlawhtling chuang lo ang tia an rawn sawi kha, he kan
sorkar hian bei lo ta se kan hlawhtling dawn lo tih hi a chiang khawp mai. Chuvang
chuan kan CM hi a chhuanawm hlein ka hria a, amah hi a vannei ve hrim hrim a ni
kan House Leader hi. Tunah hian awm se ka duh khawp mai a, a awm lo a, amah
chuan a la hriain ka ring a. A kut hi a hmui a ni, kan vannei a ni. Central-a kan
Home Minister-te, Tripura Chief Minister te a hneh theite kha a nia mak ni. Amah hi
a vannei a, Pathian malsawmna pawh hi a dawng hlein ka hria a, kan la dawng chho
zel turah pawh ngai teh ang. Kan hria a, anmahni duhthu ngeiin kan ram an
chhuahsan a, tunhma an chanchin zawng zawng kan hria a. Tripura lamah hrehawm
takin an awm a, an rethei a, Mizoramah an rawn lut chho a, an lal 9 laite pawh khan
khatih hunlai khan Teirei luikamah lo neihte kha an lo phalsak a. Khatih laia Lushai
Hills Superintendent A. Macdonald kha a tha hlein ka hria a, kan ram hi a lo
humhalh hlein ka hria, tunah awm tawh lo mahse, min lo kalsan tawh mahse, a
chungah khan lawmthu ka sawi a. Kan lalte pawh khatianga hnam dang ti mai ila,
kan ram an rawn luah kha a lo ngaitheilo khawp mai a, hremna te pawh ¥ 200 theuh

a lo chawi tir a, ¥ 200 kha chu khang hun lai khan a tam awm mang e. Chuvang

chuan ram leh hnam hi hnampui zawkten an lo humhalh khawp mai a, keini pawhin
humhalh nachang kan han hria a, kohhrante, pawl hrang hrangte, political party
hrang hrangte, ram hruaitute pawh hian kan ram kan humhalh hi a pawimawh ta
khawp mai a, tun hnuah hian a pawimawh lehzual a. Khulai ram te pawh khu keinite
pawh hian thiamlohna kan nei a, kan luah duhlo lutuk khu, agriculture-ah pawh,
horticulture-ah pawh hmunpui zuk nei ila, police hmunpui te pawh hi zuk siam ila,
industry hmunpuite pawh hi kan zuk siam a thain ka hria. Kan zuk luah hneh lo
lutuk hi mi tam tak te pawh hian min rawn zuam phahin ka hria a. Chu loah chuan,
anni chu an pem a, fa an nei zung zung a kan ti a, keini pawh hian fa neih tam hi i zir
tawh teh ang u. Tun hma khan family planning hi kan lo ti a, fa hi kan nei tlem a, 2-
ah te tunah pawh hian kan duh tawk mai mai, kan ram hi kan luah seng lo a ni. Tun
hun denchhen hian he House zahawm takah hian fa neih tamte pawh inzirtir ila, fa
neih tam lawmman te pawh hi siam a hun tawh lo maw ka ti a ni Pu Deputy

Speaker. Kan hnam, kan ram kan tlem lutuk a, fa neih tamte pawh hi i inzirtir ang u.

Lehlamah chuan rawn kir an duh lo te pawh kha kan tan hian malsawmna
kha a lo ni a. A tirah khan kir rawn duh ta se la chu kan buai hle dawn a. An
duhthusam ngeia anmahni motherland, an chhul chhuahna kan ti dawn nge ni, an
inpui/homeland ngeia an duhthu ngeia an han kir ta hi lawmawm ka ti a. Anni
pawhin nakin hun leh zel turah pawh Tripura ramah khuan hmasawnna te pawh zuk
nei se kan duhsak a. Helaiah kan ramah kan hria a, eng emaw avangin anmahni thu
thuin, kan ramah remna leh muanna te kan duh laiin buaina te kha a han awm chho
a, mipuiin kan tuar a, khatih hun laia sorkarte pawh kha an mangang hle a ni. Tuna
vanneihthlak taka hetianga an han kir leh duh te hi keini tan chuan hnara hlit phawi
ang huai hi a ni mai a, a lawmawm khawp mai a. An rawn kir leh thei tih te kha chu
nichinah member zahawm tak khan a rawn sawi a, nakinah chuan an rawn kir leh
thei a ni an duh chuan tihte pawh kha kan sorkar hian hetah tanpuina engmah kan lo
pe tawh dawn lo, an tan rawn kir leh kha a beiseiawm tawh lo a ni. A
chhawmdawltu tur chu Tripura sorkar kha an ni tawh a, an rawn kir pawh kha a
rinawm tawh lo a, thlamuang takin Tripura ramah khuan awm se la, keini pawh rei
tak kan lo buai tawh kha tunah chuan kan han fihlim ta te hi a dik tak chuan
kohhrante, NGO-te, political party hrang hrang kan inlungrualna rah a ni chung khan
a bul ber chu kan Chief Minister zahawm tak hmalakna hi chu a ni lo thei lo a,
vawiinah kan C.M. chungah lawmthu ka sawi a. Tin, kan Home Minister te,
Tripura Chief Minister te pawh an lo hmin tak kan tih chuan, kan C.M. hian

eng emaw tak a nei a ni. Kan C.M. hi central sorkar-ah pawh hian an zahin a



708

thu leh hla an ngaichangin, an ngai pawimawh a ni. Diplomacy hi kan C.M. hian
a nei thaa nitih hi he House zahawm takah hian sawi chhuah leh hi thain ka
hria a, i veilama awm te pawh hian an lawm a, tun thilah pawh hian anrilru in
kan C.M. hmalakna a ni anti rilru in ka hriaa, a lawmawm em em a, NGO
zawng zawngte chungah leh kohhran chungah, political party hrang hrang
chungah vawiinah lawmthu ka sawi a ni, chuvangin he resolution hi pass ngei

turin ka thlawp a ni. Ka lawm e.

DEPUTY SPEAKER : Hun i hmang thiam hle mai, member zahawm tak Pu C.

Ngunlianchunga i lo sawm ang u.

Pu C. NGUNLIANCHUNGA : Pu Deputy Speaker, ka lawm e. A hmasain
private  member resolution-a kan luh hmain chawhma lama kan Speaker
zahawm takin House a hriattir ang khan kan Commissioner & Secretary, Pu S.R.
Zokhuma pension chhuak tur hi uiawm ka ti a, keini te pawh member angin kan
awm ve a, opposition member kan nihna angah engmah inthliar hranna leh
inenhranna awm lovin rual tlang taka min khaitu a ni a, a uiawm dawn hlein
ka hria a, chutih rualin dam tha tak leh pension thlenga hnathawk theia a awm

hi ka lawmpui a, a kal zelna turah pawh duhsakna ka hlan ve a ni.

Pu Deputy Speaker, kan Speaker-in chawhma lama a sawi ang khan Pu
Lalrintluanga Sailo private member resolution hi ni 26.2.2020 zan dar 10:00
session ban hnu khan ka han hmu ve a, helai chu siam that deuh a va tha ve
aw katia niminah Speaker-ah amendment ka dil a, keimah ngei pawh ka kal a,
mahse min pawm sak thei ta lo a, Congress Legislature Party phei chuan
resolution han move se la, kan sawipui lo ngawt mai a niang chu, hetianga zim

lutuk chua tha lo ange kan tia.

Kan Speaker khan kan House Leader a lo hmin nge, House Leader-in
ngaihtuahna thui tak neiin siam that duhna leh Zorama kan unau chenpuite Bru,
anmahni pawhin Tuikuk tih an duhlo khawp mai a, Bru tia kan thlak te leh Bru
unaute Tripura-a an awm hlenna tur atan hian kan Chief Minister zahawm tak
hmalakna a nih rual rualin khami tichak tur atan khan kum 20 chhung zet an lo
kal tawhnaah kohhran hrang hrangte tawngtaina nen NGO ten theihtawpin tan
an la a, political party hrang hrang te nen, chu chu kan Chief Minister hnungah
hian an awm a ni tih hi Tripura lama hruaitute leh Central Home Ministry-te
pawhin an hria a, chumi zarah chuan vawiinah tihhlawhtlina lo ni ta hi a

lawmawm kan ti a. Kan hriat angin inthlan dawn a lo nia, NGO te leh political

party hrang hrang ten kan buaipui em em a ni, Zoram dung leh vangin. Chutih
rualin harsatna te a lo thleng a, India ram state ralmuang ber inti thin kha Bru
unau-te avangin ralmuan lohna chinte a awm a. Ka bialah sawn Bru mi 4000 vel
bawr an awm a, an zingah pawh BNLF an lo kal tih ang reng te, eng eng
emaw boruak tha lo kha a awm thin a ni. Chutianga Mizo leh Bru inkarah
pawh eng emaw awm thin nih kha vawiinah a awm tawh lo tur hi lawmawm
ka ti a, Mizoram state ralmuang ber a nihna hi a tinghetin a tichiang leh zual

dawn a ni, a lawmawm tak zet a ni.

Hmalama kan kal zelna turah pawh Bru unaute hi ka bialah pawh sawn
an tam a, ka hmaa Dr.Thiamsanga, Champhai bialtuin a sawi ang khan family
planning lamah te hian an awmna te medical facilities-te a lo tha lo bawk nen
an pung chak em em mai a. Tunah pawh biala ka kal hian nu ho nau paw lo hi
an awm mang lova, khaw pakhata public meeting kan nei kha naupang an tam
em em mai a, chhungkaw khatah hian naupang 6/7 a then chu 10 nei te pawh
an awm a, chutiang chu an ni a, kan bial lamah pawh sawn eng emaw zat an
awm vea ni. Anni hi an khawngaihthlak em em mai a, Mizoram-ah pawh ni
se ram kilkhawr leh daipawn deuh hlekah an awm a, hemi avang hian health
facility lamah pawh hian an hniam em em a ni. Chutiangchu kan ram chhunga

awm mek te pawh hi an ni.

Mizorama awm an nih angin Mizoram chhunga awmte chu tu te pawh
Chakma an ni emaw, Bru an ni emaw, Paihte an ni emaw, Lai, Mara pawh lo
ni se tute pawh he Zoramah hian zalen tak hian awm tlang dial dial ila,
khawsa tlang dial dial ila tih hi ka duh khawp mai a. Vawiinah Bru anmahni
duh thu ngeia Tripura emaw, politics kal fuh lo vangte pawh ani bawk a ni.
Zoram chhuahsan tura in tih te, lo let leh turin a dik tak chuan kan sorkar hmasa,
hmasa leh pawhin abuaipui kan sorkar kum 10 chhung pawh khan kan buaipui

emem a, lolet leh se kan tia, mahse an lo let hleithei lo a ni.

Chutih rual chuan awm hlen rawh se tih emaw, electoral roll atangin
paih ni rawh se tiin han rel thin mah ila, central sorkar Home Ministry hian
a ngaihtuah em em a, a ngaihven tlat a ni. Mizoram sorkar-ah tu pawh lo
sorkar se electoral roll atanga tawngpawng paih ngawt kha Mizoram-a piang
leh seilian te an nih avangin a theih bik loh a ni tih kan hre vek a ni.
Mizoram mipuite chuan an lo kir duhlo a nih chuan electoral roll atanga paih
veka, vote pawh thlak tawhlo tur khan kan duh vek a ni. A bik takin

Mamit, Dampa leh Hachhek constituency tan phei chuan Tripura transit camp-
a campaign te a ngai a, a hautak em em a ni. Thenkhatin kal loh tur an ti
a, a then an kal bawk, kallo bik nih a rem tawh thin lo, chutiang chuan kan
buai em em thin a ni tih kan hria a ni. Tunah chuan khatiang laka kan
fihlim tur kha a bik takin ka sawi tak constituency ami te tan phei chuan a
lawmawm em em a ni. Chutih rual chuan vawiina Mizoram rorelna sang bera

lawmthu kan sawi ho thei hi lawmawm ka ti leh zual a ni.

Chutih rual chuan kan House Leader-in a duh ang takin amendment
min siam sak te hi a lawmawm ka ti a, a ropui pawh ka ti khawp mai.
Ama mimal chawimawina ringawt emaw, lallukhum a khumna lam ringawt ni
lova a phena amah support-tute chawimawi tel nachang hria hotu, leader kan
nei pawh hi he thilah hian a ropui ka ti a, a chawimawi tlak khawp mai tih

ka sawi tel duh a ni.

Pu Dy. Speaker, (Dy. Speaker : Minute khat hun i la nei e) lawmthu
sawi lam a ni bawk a, rei tak ka pel lovang. Vawiinah hian lungrual takin
kal ila. Ka sawi tel duh pakhat chu foreigner te kan haw em em a, a venna
lam chungchanga kan NGO te pawh ka chah duh chu a hun lai hian veng
ang u. An awm ngheh tawh hnua foreigner an ni tih leh kha, nimin lawkah
West Tuipui bialtu MLA zahawm takin a sawi tawh kha, ani pawh Chakma
community zing ami a ni, ‘100%-in foreigner Chakma te hi kan duh bik lo a
ti’, a ti dik chiah ani. Tuman kan duhlo. Amaherawhchu border fencing kan
neih rualin Bangladesh atang te leh khawi khawi emaw atangin an lo lut a
ni. Ka bialah pawh sawn Zochachhuah, Hmawngbuchhuah, Laitlang, Dumzau
tlang, T. Dum zau te leh Kaukichhuah te khi border area a nih avangin
foreigner an lo lut reng thin a ni. Tunah pawh sawn Hmawngbuchhuah ah
phei chuan kan NGO ten hma kanlo la ang e an ti a, (Deputy Speaker : I
hun a zo) Pu Deputy Speaker, commedian search-ah pawh sawi laklawh lai
chuan an sawi zawh tir law law thin kha. Khawngaihin ka sawi zo law law
lawk ang e. Sawng lai pawh saw en ngun a tha khawp mai ka ti a ni.
Nikum hmasa lam khan Arakan army leh Burma sipai inbeihna avang khan
an lo lut tam em em a ni. Keimah ka damlohna atanga Pathian tihdamna ka
chana lawmthu sawia kan kal khan thil mak deuh pakhat chu Mizo tawng
pakhat mah an thiamlo, zaithiam kan hruai a, public meeting-ah an lo kal ve
a, music-ah chuan kan lo inang vek a ni. Mizo hla ah khan an lam ve nasa

mai a ni. Mahse tunah chuan eng emaw zat chu an thawn let leh tawh a.

Hemia ka sawi duh chu kan ramri te hi venhim thata enkawl that anih loh
chuan ram pawn lam atang hian min rawn chim buai zel dawn a ni tih ka
sawi duh a ni. Border-ah te hian Police out post emaw, station emaw dah
theih hram hram ni se. BSFte, Assam Rifle te an awm rualin anni hi chuan
an lo en liam mai mai na chen a awm a. Keimahni state sorkar police ngei
te hian kan ramri te hi uluk deuhin veng thei se tih Pu Deputy Speaker, a
tlangkawm nan ka rawn hmang a ni e. He resolution vawiina siamthat tak hi

ka rawn support a ni e. Ka lawm e.
DEPUTY SPEAKER : Member zahawm tak Pu H. Biakzaua i lo sawm ang.

Pu H. BIAKZAUA Pu Deputy Speaker, ka lawm e. Kan resolution hi
lawmthu sawina a nih avangin tawngkam thiam lemlo tan pawh sawi a
chakawm hle a. Kan resolution puluttu rawn putluh kha amendment a lo
awm ta a, hei hi kan Chief Minister zahawm tak, kan House Leader ni
bawkin ama hming mala lawmthu sawi chu tha ti lovin, NGO leh kohhran
hmalakna hi a zahawm em a, chuvangin hetiang hian amendment siam ila a
rawn ti a, kan Chief Minister hi zahawm ka ti em em a ni. Ama
hmingthatna ngawt hi a ngaihtuah lo, kan vai huap a ngaihtuah a ni tih a

chiang hlein ka hria a ni.

Pu Deputy Speaker, thil hre thui lo mah ila thil hlui lam tlem sawi
ve ka duh a. 21.10.1997-ah (Chair an inthlak) Persang khaw bulah
Lalzawmliana kahhlum a nih avangin Tuikuk eng emaw zatin Mizoram an
chhuahsan a. Hei hi an chhuahsan runpui, a tam ber tum a nih hmel a. Tin,
13.11.2009-a Bru Revolutionary Army-a inchhal ten Zarzoliana Bungthuam an
thah avangin Bru eng emaw zat Tripura-ah an pem bawk a. Tripura-a camp
an buatsaih hi a tirah 6 a ni a, a hnuah 1 an buatsaih belh leh a, 7 niin ka hria a,
tah chuan an khawsa ta a. Hemi chhung hian incident chu a awm zauh zauh a, sawi
vek lo ila. 21" May 2010-ah Tripura camp-a Bru te Mizorama an awm leh theihna
turin hruai kir hna repatriation tan a ni a, Bru hruaikir hna tum 9 thawh a nih dawn
lai khan NGO leh Mizoram mipuiin tun bak hi chu inhruai kirna hun awm tawh lo
hram se tih ngaihdan lian tak a awm ta a. A thawh kuana-a an han hruai khan
chhungkua 4410 vel awm atangin a vaia thawh kuana nena lo let thei tur awmchhun
kha chhungkaw 200 vel an ni ta chauh mai a, chhungkaw 4200 vel hi an awm hlen ta

niin a lang a ni.

Tichuan, 16" January, 2020-ah Bru Mizoram-a kir lo te Tripura-a an awm
hlenna turin inremna ziah a lo ni thei ta a. He inremna chungchangah hian anmahni
Bru lam pawh an lungawi a. Bru, mahni duhthu ngeia Tripura-a awm hlen a thatna
te, an chipuite state, homeland a ni a, ngaihngam takin an awm thei a ni. Tin,
Tripura-a an awmna hi kum 23 dawn lai a lo nih avangin a hmuna piang, thalai tam
tak an awm tawh a, lo let an huphurh bawk a ni. An awm hlenna turin tanpuina
central sorkarin a pe tha tawk bawk a, an chipuiten an lo welcome tha in thawhhona
a tha thawkhat a ni, an ti a. Khua leh tui nihna Tripura sorkarin a pek dawn avangin
an lawm hle bawk a ni. Chuvang chuan keini kan lawm bawk a, anni pawh an lawm

bawk a, Tripura sorkar pawh lawm bawk a, chutiang dinhmuna awm chu an ni a.

Tin, Mizoram sorkar chuan Bru- te lo let theih dan tur ngaihtuaha central
sorkar chakna nen theihtawpa a bei chung khan khatiang dinhmun kha kan lo nih
avangin hun tawp a lo thleng ta a, a tawi zawngin sawi ta mai ila. Mizoram mipui
kan lungrualna ber Bru Tripura-a anmahni duh thua kalte an awm hlen theihna tura
inremna thuthlung ziah a lo ni ta hi Mizoram mipui zawng zawng lungrualna leh
lawmna awmchhun niin ka hria a. Thil dangah chuan kan lungrual kim lo a, kan
inhnial thin a, party te pawh, NGO te pawh, mipuite pawh ngaihdan tam tak a lo
piang a. Bru-te Tripura-a an awm hlenna tur inremna thuthlung ziahah hi chuan

Mizoram mipui hi kan vaiin kan lungrual niin a lang a, a lawmawm hlein ka hria a.

Sawi tawh angin, repatriation thawh kua-na neih dawn lai khan harsatna
awm thei tur, helama NGO te leh mipui mar han enin, tun bak hi chu tih thawm a
awm avangin sorkarin nasa takin hma a la a, Council of Ministers meeting-in
resolution an passed a ni. Vawi kua bak hruai hi a harsat tawh dawn avangin central
sorkarah hma laka ngai a ni tih ngaihdan a lo piang a. Chuvangin, tun bak hi chu
hruai tawh loh hram ni se tiin Council of Minister-in resolution a lo pass nghe nghe

ani.

Chubakah kan Chief Minister zahawm takin Union Home Minister tawngka
a theihtawpa a hrilh leh a sawipui thin bakah, 21*" November, 2019 khan rawtna
felfai tak nen Union Home Minister-ah ziakin lehkha a thawn a. Hei hian nasa takin
tangkaina neiin inremna a lo awm theihna tur hian hna a thawk ngei niin a lang nghe
nghe a ni. Chutiang a nih laia Pu Chairman, i veilama kan hotu thenkhat ten kohhran
te, NGO te, political party hrang hrangte leh kan CM zahawm tak hmalakna te,
mipuiin theihtawp an chhuahnate hre lo niawm taka Mizoram sorkarin Tripura-a Bru

te an awm hlen theihna tura inremna chungchangah contribution sawi tlak kan nei

pawhin a lang lo ti ang zawnga thu an sawi kha chu a lungchhiat thlak ka ti a, a pawi
ka ti. Kan Chief Minister, kohhran, NGO leh political party hrang hrangte hmalakna
hi a zahawm ka ti a, chumi avanga he thil hi lo thleng thei, he inremna hi lo awm
thei a ni tih vawiinah hian kan hriat a tulin ka hria. A hmalatute hmalakna zawng
zawng hi a zahawm hle a, hmalakna awm lo leh sorkarin ti lo leh contribution nei

mang lo anga he resolution hi sawi a ni hi a pawi ka ti a ni.

‘Bru mahni duhthu-a Mizoram chhuahsan ta te Tripura state-a an awm
nghehna tura kohhran, NGO, political party hrang hrangte leh kan Chief Minister
zahawm tak hmalakna lo hlawhtling ta hi a lawmawm kan ti’, tih thu hi a tha ka ti a.
He resolution hi lungrual taka tumah inhnialna awm lo va he House-in amendment
siam lai atanga kan ngaihdan consensus a han awm chho ta mai pawh hi a

lawmawm ka ti takzet a. Pu Chairman, he resolution hi tha ka tiin ka thlawp a ni.

CHAIRMAN : A lawmawm e. Tunge sawi leh ang? Member zahawm tak Pu
Zodintluanga Ralte.
Pu ZODINTLUANGA RALTE : Pu Chairman, kan House Leader-in Pu

Lalrintluanga Sailo resolution amendment a rawn putluh kha chuan kan sawiho vak
tawh lo turah ka ngai a, tha kan ti tlang a, kan pass deuh mai turah ka ngai a. Kei
pawh hian sawi a tul tawh em maw ni chu aw ka ti a, mahse Chair-ah i rawn thu si
a, 1 chair-na hnuaia han sawi ve hrim hrim hi record atan ka duh ve hrim hrim a, ka

rawn ding ve a ni.

A hmasain kan Commissioner & Secretary Pu S.R Zokhuma’n min han
pension san mai tur hi a uiawm ka ti a. Keini Legislators tan hian a pawimawh hle a,
a bik takin keima mimal bik tan phei chuan Dan hi hre lutuk lo ka ni a, holiday lai
te, zanah te hian thil hi ka va zawt leh chawt thin a, amah hian dam tak hian kan
kalphungte, ka zawhte min rawn hrilhfiah thin a. A hun tluang taka he Assembly-a
hmang a, pension thlenga a thawk thei hi a lawmawm ka ti a, a kal zelna turah
duhsakna ka hlan bawk a ni tih ka rawn sawi tel duh a. Kan session hi nikum lama
kan thusawi nen a dang ta riau mai a. Ka lo notice-in ka lo check uluk viau mai a.
Kan Chief Minister, kan House Leader hian ministry hi siam danglam a tum ta em ni
le? Hnung lam atang hian fakna ri thawm tha tak tak ringawt hi kan hre tam a. Tifuh
viau turte hi an awm mai ang em te ka ti a. Kan tawngkam vel kha ka rawn sawi
duh a.

Pu Chairman, kan resolution hi a mimal ang pawhin a lawmawm ka ti a.
Keini bial, Buarpui bial ni thin tuna Thorang bial a ni ta hian Pathian leh mipui
zarah kum 2003 atang khan Bru unaute voters eng emaw zat kan nei a. Chung
zingah chuan refugee camp-ah mi eng emaw zat kan nei ve a. An khawngaihthlak
em em a. An dam loh nikhuain Aizawl an rawn pan a ngai a. Tripura atanga Aizawl
an rawn kalna hi a to em em a. Harsa takin Aizawl an rawn thleng thin a. Theih ang
tawk tawkin kan lo enkawl thin a. An chhungkhatte tlawhpawh ve an duh thin a ni.
Vawiinah hian an nihna tur ang law law a an han awm ta hi a lawmawm ka ti takzet
a. Lawngtlai East bialtuin a sawi ang khan mi tam takin tha an thawh tawh a.

Chuvanga remna lo awm thei hi a ni a.

Kan hriat theuh angin election nikhuaah hian Dampa leh Hachhek tih velte
tan chuan an area bul hnai mai a ni a. Campaign pahin an kal thei mai a. Keini
Thorang bial atang chuan a hla em em a. Voter eng emaw zat an awm ve avangin a
kal loh theih loh a, sum tam tak senna a ni a. Chung awm tawh lo tur ringawt pawh

hi party hrang hrang tan a lawmawm lehzual a.

Pu Chairman, kan House Leader zahawm takin mahni duh thua Mizoram
chhuahsan ta Bru te hi Tripura state-a awm nghet tura kohhran, NGO, political party
hrang hrangte leh kan Chief Minister zahawm tak hmalakna lo hlawhtling ta hi a
lawmawm kan ti tia amended form-a a rawn pulut hi a lawmawm ka ti a. Nichina
Congress Legislator Party Deputy Leasder-in a rawn sawi tak ang khan kan han thu
khawm ve a. Hetianga amendment siam te hi a tha lo em ni tiin Speaker te hmu kha
kan ni a. Amendment tur hi kan duh ang thlapa a rawn siam hi a chungah pawh
lawmthu ka sawi a. Chuvangin kan resolution, kan House Leader-in amended form-
a a rawn putluh hi kei pawhin ka support a ni tih kha ka rawn sawi ve a ni e. Ka

lawm e.

CHAIRMAN : Hun a hmang tawi thiam hle mai. Lawmthu sawina lam hi tih
sei deuh ni thei se a tha viau lo maw. Tunge sawi leh ang? Pu Lalchhandama Ralte,

member zahawm tak i lo sawm ang.

Pu LALCHHANDAMA RALTE, MINISTER : Pu Chairman, ka lawm e. Ka
dinglama thu hi a phar sang zawk a. Mahse ka che zeuh i rawn hmu thei kha a
lawmawm ka ti hle mai a. I necktie awrh pawh a mawi ka ti khawp mai. Vawiinah
resolution pawimawh tak mai member zahawm tak Pu Lalrintluanga Sailo, Dampa
bialtuin hnam ang te sakhua ang te, political party hrang hrang ang tea kan lawmna

intawm, resolution pawimawh tak mai pho chhuah a lo ni a.

A thu (wording) te amend a tha tia ruahmanna siamin kan Chief Minister,
kan House Leader-in rawtna a neih te hi party inchirhthehna awm lo va kan han sawi
khawm thei hi a ropui a. Kan House zahawmna atan te a pawimawh hle a. Naupang
te ni mah ila kan hun kal tawhte ka han thlir kir a. Vawiin anga hnam thil pawimawh
sawi nikhuaah party kan nihna te, kohhrana kan nihna te dah bo a, aw khat kan neih
thin te min ti hrechhuak a. Kan hriat tlan angin Tuikuk, Bru kan tihte an duh vanga
1997-a chhuak an awm a, politics kal sual vang te pawh a ni ang e. Hei vang hian
harsatna tam tak kan nei thin a. Congress ministry hmasa hun lai kha a ni a. Kum
1998-ah tuna kan Chief Minister Pu Zoramthanga hoa sorkar a lo awm khan tuna
kan Deputy Chief Minister, khang hun laia kan Home Minister kaihhruaina hnuaiah
Bru te chungchang leh an political movement avanga kan ramin harsatna a tawhte a
awm a. A bik takin, khawthlang tlangdungah chuan sipai te an nei a. Chung avanga
harsatna hrang hrang kan tawh te avangin hnam ang te, political party ang te leh

NGO ang te a kan tih khawm leh meeting te a tam khawp mai.

Khang hun lai khan keini pawh Zirlai Pawlah te hruaitu kan nih ve lai a ni a.
Khang hunlaia kan Home Minister, tuna kan Deputy Chief Minister hi a
chhuanawmna lam chhuah ve hrim hrim tul tihna ka nei a ni. Kan House Leader
erawh chu kan resolution neitu a ni a, kan sawi dawn tho a. Kan Deputy Chief
Minister hian he issue kan buaipui chhoh hlim atangin pa nih a tlinzia leh mi hui
khawm a thiam zia ka ngaihtuah a. NGO hruaitu kan nih lai ang pawhin hnam issue
a awm hi chuan all party te, all NGO te meeting a ko a. Aw khat kan neihna turin
engtinnge ni ang a ti thin a. Chumi avang chuan hun kal tawhah hnam issue a lo
awm thin hian aw khat kan neihna te, inlungrualna kan lo neihna te a awm a. Vawiin
thlenga pawl pawimawh tak mai kan han tih tak NGO Co-ordination Committee kan
tihte pawh hi heng hmalakna kan neih chhoh avanga a lo pumkhat chho leh vawiina
kan hman tangkai te pawh hi lo ni chho ta zel ni ten ka hria, ka lawm khawp mai.
Party politics thil ah chuan kan idealogy te a hrang a, policy hrang kan neih avangin
kan han inbei map map a, khawilaiah emaw te phei chuan ar chuk tui lo in kan
inchhuah lek lek a. Mi tam tak te phei chuan House-a debate kan neih phei chuan
pawnlamah inkawm thei tawh lo turah min ngai thin a. Hmun dang hla deuhah phei
chuan party nihna inanglo chu feh kawng-ah te,Biakin thlengin kal ho harsat
khawpin political party influence avangin a awm thin a. Lehlamin tha an tih chu
lehlamin thalo an ti thin a ni. Mahse vawiin thlenga hnam issue-ah aw khat kan
neihna te hi MNF ministry hmasa atang khan a zual bik a ni tih ka sawi duh a. Kan
House Leader, kan Chief Minister a nih lai leh kan Dy Chief Minister, Home

Minister a nih lai khan heng issue lo kal chho zawng zawng thil dang tamtak pawh a
ni, Election Commission hmalakna a ni emaw, Innerline chungchang-ah pawh issue
a awmin hnam politics party tih tellovin movement kan nei ho thin a, chu chuan

hlawhtlinna-ah pawh mi a hruai thin a.

Tin, kan sakhaw puithiam te, Mizoram Kohran Hruaitu Committee te hnam
issue-ah, ‘Kohran kan ni a, tel ve a remlo e’, pawh an ti ngai lo va. Thil kan rel rum
dawn leh thalai thisen lum deuh ten sawi tur kan han neiha boruak kan neih pawhin
annin min uap a tawngtaina nen kan inhlan thin a, hei hian Christian state kan intih
ngam fona te, inpumkhatna tha kan neihna te a pho chhuak thin . Heng issue a lo
awm hian lo lang thin chu tun bikah pawh kan resolution hi a lo chhuah chhohnaah
hian a bulthum deuhah tuna kan House Leader te, kan Dy Leader te an pawimawhna
leh kum tam tak he issue kan lo kalpui, kum 20 zet zawt kan lo buaipui chhunga
hnam anga aw khat kan neihna kawngah hian an pawimawhna hi vawiinah hian ka

sawi chhuak chak em a, chu chu ka sawi tel duh a ni.

Tin, kan Chief Minister hi a bik takin han sawi nawn leh fo ka duh chu
nikum lamah te pawh, amah kan Chief Minister chawimawi a phuna tam tak, kan
hnam tan a contribution tam tak avanga a naute hoten chawimawi duha resolution an
siam te te pawh hian a mak ka tih thin chu amah hian rem a ti ngailo a. A hming lam
bika amah chawimawi hi a duhlo a ni. Hruaitu tam tak kal tawh te (tu party mah kan
sawi bik na ni suh se) tu te emaw hi chuan an hming lam tam deuh te, chawimawi
tam deuh te an duh fo a, an hming chhala eng emaw dah an duh fo thin. Kan CM /
House Leader bik hi chu a entawn tlakna hi chu amah chawimawia a awm dawn
hian, ‘e, ni lo ve, kan team work a ni’, ti tlat thin mi Mizo Pa a ni a. Hei hian a
ropuina a ti zual a ni. Chuvang chu a nih ka ring i vei lama thu Congress Leader
pawh khan a ropui zia a rawn hmu a, a rawn ngaihsan tulh tulh kha. Helam thleng
thleng pawhin a la rawn thu tel mai thei tih khawpin beiseina te min neih tir a.
Chutiang tho in i veilama thu Pu Chairman, kan ZPM unau lam ten an ngaihsan zia
an rawn sawi fo mai te kha . (Zo maw kan tihpalh, Zo People Movement ni tawh tak
, kan sawi sual dawn thin a,thil hi thlak zin lutuk hi chuan theihnghilh palh hi a awl
thin a chu vel chu a nia. Vawikhat mah kum 50 chuang tawh a hming la thlaklo te
nen chuan a inanglo hle mai maw. Chung vel chu kan ni a, a lawmawm thin hle
mai). Tiang vel khan kan inchhaih fiam thin a, amaherawhchu thutakah chuan kan
han pakhat leh thin si a. A tak taka kan luan khawmna hi chu kan Leader-ah hian

kan luangkhawm thinin ka hria. Vawiinah hian mimal anga han chawimawi dawn

chuan ani hi chuan keimah vang a ni bik lo ve, kohhran te, NGO te, political party

zawng zawng te kan thawhhona vang a ni a ti tlat te hian a ropuina a ti zual a ni.

Election a kan buai zia te kan hria. Kan NGO te phei chuan nasa takin hemi
kawngah hma an la tih ka hria a ni.Ka ngaihtuah let thin a, ka thin a rim a, kan
tlangval te, kan hmeichhia te harsatna, nunna hial te pawh politics kal sual avanga,
Bru te avanga harsatna kan tawh thin pawha chem sen nena han inlek ve a, han inlak
pheka, kan unaute thlavang hauh kan duh chang a awm pawhin kohhran ho ten ‘heti
hian le’ an ti a, thu kan awih leh thin a. Repatriation hun te a lo thleng a, kan thinrim
viau emaw kan tih laia Kanhmun-ah welcome banner YMA te, MZP ten welcome to
Mizoram tia Tripura lama anmahni duh thua awm te pawh an lo haw chhoh theihna
tur atan hun an han siam thei a, hnam anga kan mawi theihna tur atana mittui tla
chung pawhin NGO Coordination te, all party ang te kan tanhona vangin hei hi ti
ang aw kan rual u zawk ten an tih pawh a lungrual tena kan awm thei thin kha ka
ngaihtuah let a, ka lawm tak zet zet a. (Pu Dy Speaker , a tlang ka kawm tep tawh a,
in inthlak buai khan ka thusawi kal laklawh lai min tibuai deuh a. Pu Dy Speaker ,
hetiang a lo thlen chhoh theihna tur hi kohhran hote tawngtaina a nih piah lamah ka
thinlunga lian em em central sorkar ministry a ni emaw, Tripura sorkar te emaw, lian
taka nawra thu ring taka sawi chu kan Chief Minister lehkha a ni e kan tih rual khan
Council of Minister meuhin kan Chief Minister in a Nov ni 30 —a meeting-ah Bru
repatriation hrim hrimah hian Mizoram sorkar kan tel tawh dawn lo, kan official te
kan kaltir tawh dawn lo tih resolution nghet tak mai kan House Leader hoa kan
Council of Minister-in a nei rup mai kha central beng pawh a hawlhin ka hria.
Chumi kal zel leh bawhzuina kan House Leader kan Chief Minister hmalakna hi

ropui ka ti.

Chuvang chuan Pu Dy.Speaker, Bru mahni duh thua Mizoram chhuahsan ta
te, Tripura state-a awm nghet tura kohhran, NGO, political party hrang hrangte leh
kan Chief Minister zahawm tak hmalakna lo hlawhtling ta hi lawmawm kan ti tih
resolution hi lungrual taka kan pass ho ka duh a, ka thlawp a ni tih ka sawi e. Ka

lawm e.

Pu VANLALHLANA : Pu Dy.Speaker, ka lawm e. Rosolution hi Bru
mahni duh thua Mizoram chhuahsan ta te Tripura state-a awm nghet tura kohhran,
NGO, political party hrang hrangte leh kan Chief Minister zahawm tak hma lakna lo

hlawhtling ta hi lawmawm kan ti tih hi kan han sawiho a ni a.

Original resolution atangin tlemte amendment rawt a ni a, lungrual takin kan
pass thei dawn niin a lang a, lawmawm ka ti a. Bru kan han ti a, Mizo chuan Tuikuk
kan ti a. Tuikuk han tih khan negative zawng hian kan ngai deuh tlat mai a, Bru hi
anmahnin an inti, Tripura-ah chuan Riang-te an inti ta a. Mizo chuan Tuikuk kan ti
a, Tuikuk kan tih avanga kan hmuh hniam pawh ka hre chuang lo va.
Amaherawhchu, khawthlang lamah an lo chho a, economic dinhmunah Mizote min
pha chiah lo va, Mizo thlazar hnuaiah, Mizo te bel in an awm a. Economic
dinhmuna an that vak loh avang chuan an dinhmun kha chuan Mizo pangngaite a
pha lo tih chu a hriat a. Chuvangin Tuikuk han tih lai kha thlak kher pawh a tul
chuang lo va, ka ngaihdan chuan Tuikuk mahni duh thua Mizoram chhuahsan ta te
han tih mai khan a original ang kha a mawi lohna em em pawh ka hre lo tihte kha ka

han sawi hmasa a ni.

Mizote ngaihdan hrang hrang eng eng emaw awm mahse hnam thil tak takah
hi chuan kan tangrual zelin ka hria a, chu chu vawiin kan resolution-ah pawh hian a
langin ka hria. Hnam thil kan sawi a, kan han tih tak tak chuan kan lungrual hle mai
a. Session hmasa nikum Budget Session-ah pawh khan opposition te leh i ding lam
amite leh vei lam amiten lungrual taka kan pass thin resolution kha a awm a ni. Ka
resolution indigenous people chungchanga amendment pawh siam lovin lungrual
taka kan han pass tlang thei te kha a lawmawm ka ti a, vawiinah pawh hian lungrual
takin kan pass leh thei turah ka ngai a. Amaherawhchu, khami right of indigenous
people resolution kan pass-ah khan kan House Leader khan all party-te leh NGO
zawng zawngte nen lungrual takin Delhi-ah kan la thehlut ang a ti a, kha kha a la
thleng lo deuh hlek a. Kan hmabak a ni tih kha vawiinah hian ka han tarlang duh

ani.

Bru te anmahni duh thuin Tripura-ah an tlan thla a. Mizote hian awm nghet
se kan duh ngawih ngawih a, mahse an awm nghet turah hi chuan kan ngai lo tlang a
ni. An lo kir lehna tur hian kan tawngtai vakin ka ring lo. Amaherawhchu Pathian
hian mak deuh maiin Mizo mipuite leh kan ram te pawh hi min kaihruaiin ka hria a.
Mizo tute pawh hian an lo kir leh hi awm kan ti a, Mizoram atanga raltlan dik takte
chu an lo kir leh kha an right pawh a ni a, lo welcome-te pawh kha kan tih tur ni te
pawhin kan ring a ni; kan rilrute pawh kha a inhawng a ni. Amaherawhchu,
hlauhthawn kan neih tak thin erawh chu Mizoram atanga chhuk thla ni lo, Tripura
atang hian tam leh zual zawkin an rawn zui chho ang tih erawh kha chu kan hlau a

ni. Chumiah chuan a fet pawh kan fet a ni.

Tripura-ah hian raltlan chhuk thlate hi awm nghet rawh se tih lai kha chu duh
viau mabh ila, kan duhthusam a ni a, a thlen tak tak kha kan ring lo tlangin ka hria a.
Chuvangin hun a kal a, hetianga Tripura-a awm nghet tura agreement te a han awm
ta hi a mak ka ti a, Pathian hnathawh a ni tih pawh ka hria a. Chu chu Pathianin kan
hnam min la kaih hruai zel a ni tih a lanna chiang tak a niin ka hria. Economic-ah te
khuti laiah hniam mahse tam zawkin an awm a, an unaute tam tak an awm a,
chungte nen chuan tangrualin political status-te pawh Tripura-ah chuan dinhmun
sang zawk Autonomous District Council, heti laiah pawh an han sawi rik ang te
pawh khu laiah chuan a hnai zawkin ka ring a. Chuvangin anmahni tan pawh a tha
zawk ngawih ngawih ang tih ka ngaihtuahnaah hian a awm a ni. Chuvangin
vawiinah hetiang resolution lo kal hi amendment anga lungrual taka kan pass ka ring

a, kei pawhin ka support thu ka rawn tarlang ve a ni. Ka lawm e.

DEPUTY SPEAKER : Pu Lawmawma Tochhawng kan sawm ang a,

ani kan sawm zawhah hian Pu Lalruatkima i lo inring dawn nia.

Pu LAWMAWMA TOCHHAWNG : Pu Speaker, ka lawm e. I hmaa
khami chair-a thu kha chuan mau ler chen chena kan phar a hmu thei lo va, thenkhat
kutzung pir zeuh kha chu a hmu thei em em mai a. Tunah helaiah ka han phar ve
zeuh a, min han hmuh sak ta hi ka lawm khawp mai Pu Dy.Speaker, kum 20 chuang
zet mai Mizoram, a bikin khawthlang lama kan Mizo puite leh Bru-te pawh zan
muttui nei thei lo va, thin thia mu thei lovin a awm tawh hnuah leh hman lai mizo
thawnthu ang maia kan lo hriat thin ang leh kan lo chhiar thin ang maia thlawhhma
lak te leh tuahthing lak nikhua ringawt pawha lungmuanga awm lo va, hmeichhia
leh chak lo zawkte phei chu mahni pawha feh chhuak ngam lo thin te kha tunah
chuan nang i hmunah, kei ka hmunabh ti thei tura remna thuthlung ziaka a lo awm

thei ta hi a va lawmawm em tih loh rual niin ka hre lo a ni!

Record hrang hrang atanga a lan danin Bru-te hi 1951-ah kha chuan
Mizoramah hian 51 an awm a, 1991-ah khan sing chuang, a zat chiah hi ka sawi sual
palh takin Pu Dy.Speaker, sing chuang an awm tawh a ni. Tun hnaia census-ah phei
chuan nuai chuang zet an lo ni ta a, a chiah ka hriat loh avangin nuai 2 an hawlh ta
em aw ka ti a. An inchhiarnaah chuan an pung chak em em mai a, ngaihtuah vang
vang phei chuan thing leh maute pawh khuan fa hi an hrin sak ta em maw ni chu aw
tih mai turin an pung chak a nih kha! Pu Dy.Speaker, chutiang a nih a, Mizoram
anmahni duh thua chhuah sana, tunah anmahni duhthlanna hmun ngei Tripura state-

a an inbengbel tur hi ka lawmpui hle a ni.

Pu Dy.Speaker, remna siam kawnga champion kan Chief Minister zahawm
tak Pu Zoramthanga huna Pathianin he ruahmanna a rawn thlen hi Mizoram
chanchinah chuan bung thar theihnghilh tawh loh tur, ziaka awm reng tawh tur a ni
a. Ram leh mipui tan nihlawhna nasa tak a ni a tih loh theih loh. Remna awm tura
beitu kohhran, pawl, NGO, Zirlai pawl hrang hrang te, kan C.M zahawm tak leh
Tripura state sorkar te, central India sorkar te an fakawmin, he remna an sign-naah
hian lawmthu sawi kan ba hlein ka hria a ni . He remna hi a dangdai ve hlein Pu
Deputy Speaker, ka hria a. A chhan chu remna tam tak hi mi pahnih, pawl pahnih
inkarah a ni thin a. He inremna erawh hi chu thuang 1i atangin inremna hi siam a
ngai a. Chung te chu central India, Tripura state, Bru leh Mizoram sorkar leh
mipuite an ni. Heng group zawng zawngin an pawm tlan theih, kan zavaia thawk
huai theihna tur, kan aw tlan theih mai, hetianga thuthlung a lo awm ta mai hi a
makin a ropui e tih loh rual niin ka hre lo. Nupa inkar inremlohna pawh inrem leh
theihna turin a tu emaw zawk zawk inphah hniam a ngaih thin tehlul nen, thuang li
zet mai zaikhata an luang za thei hi chu mihring thawh chhuah a ni ngawt lo ang tih
hi ka pawm dan a ni a. Remna Pathian, amah leh mihring inrem duh, chumai bakah
chuan mihring leh mihring karah remna awm se tih thuchah neituin a hun a tih takah

arawn thlen a ni tih hi a pawm awm thlawtin ka hria.

Pu Deputy Speaker, hemi remna chungchang ka ngaihtuah lai hian Remna Ni
June ni 30-a hman thina kan thupui thin leh kan thu inchuh thin ka hre chhuak zawk
a. He remna hi ‘keimahni vang a ni, keimahni vang a ni’, tiin lal thutthleng kan
tawlhsawn hrawih vang a ni tih te, London-a kal vang a ni tihte a lo awm thin a. Kei
ka ngaihdanah chuan khatiang tak khan bei mah ila, Mizoram MNF sorkarte leh
India te khan ‘kan duh lo e’ ti tlat sela a theih loh, MNF sorkar ten ‘kan thil sual hi a
tawp thlengin kan ti dawn’ ti tlat se kan inrem lo ang. India sorkarin ‘kan pawm thei
lo’, lo ti tlat se kan inrem lo ang, a pawimawh ber chu a inrem lo te an inrem nana
‘aw’ an tihna kha niin ka hria a. Chutiang chuan he inremna pawh hi thuangli

atangin a lo thleng thei a ni a, a lawmawm hle a ni.

Pu Deputy Speaker, kum 20 chuang zet intihbuaina leh inremlohna, thisen
chhuahna leh inthahna nasa zawk a thleng lo kha ka ngaihtuah thin a, a vanneih
thlak mang e, a lawmawm mang e, engvang nge tihte hi ka chhut ka chhut a. Mizo
nula leh tlangval tha za leh thisen lum hma zawkte hemi kawngah chuan an fakawm
thlawtin ka hria. Mahni hnampui thalai ngei maite thaha an awm a, an fuke te tan
bun a nih a, an thinrim sosang han chet let tum inhawrkhawm ut te ai khan kohhran

aw te leh sorkar thu leh hla te, val upa leh tlawmngai pawl te ngenna an awih thei

tlatte kha, kha vang khan inkahna nasa zawk leh thisen nasa zawk a lo luang lo a ni
a. An thinrim leh thinglung na avanga mahni hnampuite chhan duhna za et et kha
han hlen chhuak thin se zawng khawthlang lui dung thenkhat khu chu thisen a luang
ang a, khaw ram tam tak a awm ang a, ram palailengah ramsa leh sava ten mihring
sa an tlan lo vang tih hi sawi har ka ti a, mahse chutiang chu a thleng lo a ni. Kan
Mizo police te mawlh kha a ni an chunga lawmthu sawi ngaia ka hriat thin ni! Silai
an keng ve tho a, an discipline a tha thlawtin ka hria, mi pakhat lek pawh kha
lungpuam inthunun zo lo awm ta se, rawlralin silai nen thawk chhuak ta se a pawi
thui theih tur zia kha, hetia han ngaihtuah pawh hian a hriat chhuah theih uai uai a,
chungte kan thleng lo hi chu a va vanneihthlak em, a va lawmawm em, vawiin hun

hetianga kan han thleng thei hi a va lawmawm em ka ti a ni.

Pu Deputy Speaker, he inremna vanga Bru hovin an inbenbelna tur an
chanvo thuthlunga inziakte hi hmu ngei se an duhsak awm hle a, ka duhsak a, an lo
awmna thin ramah lungmuangin awm se la, remna rah hi seng ngei se ka duh pui hle
a ni. Engpawh ni se, inrem theih lohna vanga kan tuar tawn te kha theihnghilh tawh
ila, a pawimawh zawk hmalam atan hmasawnna leh changkanna lamtluang zawh
tlang ila, kan Pathian van Pathian duhzawng leh lawm zawng tihna hun atan hmang
tlang ila tih hi ka beiseina leh ka hmathlir a ni a. Ka thu tlangkawmna atan chuan he
remna vawnghim zel tur hian entawn tur tha tak kan nei a, chu chu Mizoram leh
India inremna hi a ni. Hemi avanga ramin hmasawnna tam tak leh changkanna tam
tak kan neih hi entawn chungin he remna hi Mizoram pawn ami te leh Mizoram

chhung amiten vawng nung zel ila tih hi a duhawm hle a ni.

A tawp berah chuan Pu Deputy Speaker, Israel Prime Minister thukhaw
chang angin kan thenawm ram leh hnamte nen inthiana, inrema awm hi kan duh,
mahse Mizoram leh hnam, Zoram chhung leh pawnah a him tur a ni tih hi kan
thupui ni fo sela. Tichuan, he resolution hi siamthat/siamrem a nih ang hian ka han
chhiar chhuak lawk ang e aw Pu Deputy Speaker. Bru mahni duh thua Mizoram
chhuahsan ta te, Tripura state-a awm nghet tura kohhran, NGO, political party hrang
hrangte leh kan Chief Minister zahawm tak hmalakna a lo hlawhtling ta hi thlawpin

lungrualin takin i pass ang u tiin ka rawn rawt a ni e. Ka lawm e.

DEPUTY SPEAKER : Member zahawm tak Pu Lalruatkima kan
sawm ang a, anin a sawi zawh hian Pu K.T. Rokhaw, member zahawm tak a lo

inring dawn nia.

Pu LALRUATKIMA, MINISTER Pu Deputy Speaker, ka lawm e.
Vawiinah member zahawm tak Pu Lalrintluanga Sailo private members resolution
putluh amendment kan siam tak, Bru mahni duh thua Mizoram chhuahsan ta te
Tripura state-a awm nghet tura kohhran, NGO leh political party hrang hrang leh
kan Chief Minister zahawm tak hmalakna lo hlawhtling ta hi lawmawm kan

ti tih sawihona hun tha tak kan nei hi a lawmawm hlein ka hria.

Tin, Bru kan han tih hi Mizo te hian tunhma atang khan Tuikuk kan
ti a. Tuikuk kan tih avang hian kan hmuhsitna leh dah hniam lam a ni lo va,
an hming kan lo hriat thin dan a ni mai a. Kum 1951 census-ah kha chuan
tlem te Mizoram khawthlang lamah an awm a, hun a lo kal ze la, kum 1990
chhoah kha chuan a sing tel population a lo ni ta a ni. Kum 1994 khan
political party National Union an ti a (BNU). Tichuan, BNU chuan
September, 1997-ah Saipuilui khuaah assembly an nei a. Chu assembly-in a
nghawng chhuah chu Mizoram chhuahsan tih kha a lo ni ta a. Khatih lai
khan ka ngaihtuahnaa awm chu kan politics kalphungah khan BNU leh Pu
Speaker, i veilama thu thenkhat te khan agreement te an siam a, chuta an
demand ber pakhat chu Autonomous District Council a ni. Mahse minority an
ni a, dimdawih ngai tak an nih avangin Mizo mipuite rilru khalamah khan a
hawi lo va, a phal pawh kan phal hek lo a ni. Saipuilui khuaa assembly an
neihin a nghawng chhuahah khanin 21* Oct,1997-ah khan Pu Lalzawmliana
Forest watcher kha Tuikuk hel ten an that a. Kha boruak hria khan kei ngei
pawh Central YMA aiawhin Mamit-ah Tlawng thlang NGO tlawmngai pawl
hrang hrang te inhmukhawmin he boruak hi engtin emaw chinfel dan a awm
lawm tiin meeting a kal ni tak a ni a. Khatiang boruak a awm chhoh tak
zelah khan ni 5.8.1998 khan Rifle Mara-a joint meeting nei te chuan Quit
Mizoram Notice inpe in, Mizoram chhuahsan vek turin an inti a. Chhuahsan
lo turin khatih laia sorkar thuneitute leh kan officials lam te pawhin nasa
takin an ngen a ni. An ngenna te political movement a awm tawh zah zo
lovin Mizoram min chhuahsan a nih kha. Tichuan ralthuamte kengin hel
duhna te an nei chho ta zel a, sorkar nen vawi sawm pahnih an inbiak hnuah
kum 2005 April ni 6 khan Mizoram sorkar leh BNLF te chuan inremna
thuthlung an ziak ta a. Chutah chuan BNLF mi 195 ten an silai te tungin
nundan phung pangngai an rawn zawm a. Vawiin thlengin kha inremna kha
hlawhtling takin a kal a, ka hriat sual loh chuan BNLF hruaitu tam tak khan
tunah chuan khawtlang hruaitu nihna an lo chelh chho ta a ni. Chutiang

chuan Mizorama hruai let dan tur te ngaihtuahin sorkar laipui chuan Mizoram
sorkar thurawn pein ruahmanna tum tam tak siam ani a. Chumi atan chuan
Road Map te siamin tum tam tak official te zuk tirin hruai let tum a ni a.
Mahse hruai let tum chu a hlawhtling thei ta lo va, chutiang chuan harsatna
kan tawh mek laiin vanduaithlak takin 13™ Nov.2019 khan Zarzokima,
Bungthuam chu Tuikuk hel pawl ten an kaphlum hlauh mai a. Kha khan
repatriation process kha a rawn tikhawtlai leh a. Chutiang chuan harsatna chi
hrang hrang kan tawk chho va. Tichuan Mizoram sorkar te, Ministry Home
Affairs te leh Tripura sorkar te chuan 3 July, 2018 khan inremna thuthlung
an lo ziak leh ta a. Amaherawchu, repatriation process kha a kal dawn thin a
harsatna neuh neuh a awm chho ta zel a, duh angin sorkar hmalakna a kal
chho thei lo a ni. Kan hriat angin kum 2014 MP election-ah phei kha chuan
a tling ngei tura ngaih te pawh kha an tlin loh phah ni te pawh khan a lang
a ni. Kum 2019-a Council of Minister Pu Zoramthanga, kan Chief Minister
zahawm tak kaihhruai thukhawm chuan 30™ Nov, 2019 thleng bak chu BRU
lak let nan hun leh tha sen tawh loh ni se tiin lungrual takin chu thutlukna
chu kalpui a ni a. Tah chuan NGO hrang hrang te pawh hian vawi tam tak
Delhi tlangah Ministry lam te hemi chungchang hi sawi puiin hun an
zuk hmang thin a. Mahse repatriation process kha a hlawhtling mawh khawp

mai a.

Tichuan 5" Oct, 2019 Union Home Minister Pu Amit Shah lo kal pawh
khan hemi chungchang, BRU migrants te Tripura atanga hruai kir tawh loh
tura ngenna te an lo thlen bawk a. Sorkar ngaihdan te khatiang khan a kal
tawh avangin a ni tak alawm le tiin vawiina inremna kan lo sawi tak
26.1.2020 khan central sorkar chuan meeting kovin Mizoram sorkar aiawh te,
Tripura sorkar aiawh te leh BRU Association hrang hrang te nen meeting
neiin inremna tluantling kan lo nei ta a, a lawmawm hle mai a. Heng
inremna kan neih theihna tura tlawmngai pawl hrang hrang te a bik takin
kohhran te, political party hrang hrang te kan inlungrualna leh kan thawhhona
tha kan Chief Minister zahawm tak kaihhruaina hnuaia thei hi a ropui hlein ka
hria. Pu Speaker, kum 2018 election kan thlir let phei chuan he thil hi
(movement) awm lo phei se chuan i vei lama member tam tak hi chu an lo thu ve
lo mai awm mang e tih mai tur a ni. ‘Shashank out’ kan tih avanga helaia rawn thu
ve thei te pawh hi hi kan ni mai ang em aw an ti, mi tam tak te chuan. Chutiang te

chu kan dinhmun a ni a. A hun takah Pathianin Pu Zoramthanga kaihhruai sorkar

min pe hi kan vannei takzetin ka hria. Tuikuk kan tih Bru hnam te U.T. emaw,
Autonomous District Council hial dil tura rilru an put leh hma an lak mek te,
Tripura-a min han pem san/awm hlen san dawn ta hi hnara hlir phawi ang huai a ni
dawn a, a lawmawm tak zet a. Sorkar hmasa kha chu ni se ‘Naa chu ni se a lo mai

tur’ tih zawng zawng te pawh kha kan nei dawn ni te pawhin ka hria a ni.

Chutiang chuan CAB-in a kaihhnawih CAA te pawh kha kan Chief Minister
zahawm tak hi Chief Minister lo ni lo ta se chuan heng exemption te pawh kha kan
nei awm lo mang e aw tih kha ka ngaihtuahnaah chuan a awm a. Chuvangin
vawiinah kan resolution hi lungrual taka kan pass theih hi ka duh takzet a. Upa
Rokung’an ‘Hnam dang hmusit mai lovin thianah i siam ang’ a tih angin
Mizoramah minority kan tih hnam hnufual leh hnam tenau tam tak an awm, heng
mite hmasawnna tur te, heng mi ten lei rem an rah vena tur te, kan zuk pawm thiam

ve theihna tur te pawhin Pu Speaker, ngaihtuahna kan neih chhoh zel a tul a.

Tin, a tawp bera kan sawi duh chu vawiinah Bru ten Mizoram an chhuah
san a, Tripura-a an inbenbel dawn takah chuan kan economy hi a nghawng dawn
tih hi a chiang reng mai a ni. Chuvang chuan kan thalai te leh hnathawk mi te, kan
labour force neih thin kha a tlahniam dawn a, chumi lo hmachhawn thei tur pawh
chuan kan inbuatsaih chhoh zel hi a tul tak zet zetin ka hria. Theihtawp chhuaha tan
lain kan hnam issue-ah chuan lungrual takin Bru mahni duh thua Mizoram
chhuahsantute Tripura state-a awm nghet tura kohhran, NGO, leh political hrang
hrangte leh kan Chief Minister zahawm tak hmalakna lo hlawhtling ta hi lungrual

taka kan pass ngei ka duh a, chungte chu ka rawn sawi ve a ni e. Ka lawm e.
SPEAKER : Member zahawm tak Pu K. T.Rokhaw sawm ang.

Pu K.T. ROKHAWA : Pu Speaker, ka lawm e. Tlemte han sawi ve ka duh
a. Pu Speaker, he resolution hi tha ka ti a, Bru mahni duh thua Mizoram
chhuahsan ta te Tripura State-a awm nghet tura kohhran, NGO, political party
hrang hrangte leh kan Chief Minister zahawm tak hmalakna lo hlawhtling ta hi
lawmawm kan ti tih hi tha ka ti a, pass rem ka ti a ni tih kha a hmasain ka sawi
duh a. Pu Speaker, kum 20 chuang Tripura Bru te lak let tuma Mizoram sorkar te,
central sorkar te Tripura sorkar ten, kan lo buaipui nasa tawh a. Vawiinah chung

kan buaina te chinfel a 1o ni ta hi a lawmawm tak zetin ka hria.

Tin, Pu Speaker, Brute hi Tripura atanga Mizoram pem lut inthlahpung

tak an nih avangin Mizorama kir tawh lova, an duhthu ngeia Tripura-a an awm

hlen theih nan Congress sorkar Pu Lal Thanhawla sorkar pawh khan rawtna a lo
siam tawh thin a ni. Mahse, khatih laia Tripura sorkar khan Bru te Tripura-a
awm hlen tur kha rem a tih tlat loh avangin kha rawtna kha a hlawhtling lo va, kha

rawtna kha pawm a ni lo a ni.

Tunah Tripura sorkar an lo inthlak ta a, BJP a lo sorkar ta a. Tuna Bru mi
30000 chuang Tripura-a awm hlen a remti ta hi a lawmawm tak takin ka hria a.
Hetah hian C.O., Tripura Minister Pu Tilak Kumar Dev leh Alal Pradeep Kishore
Debbarman leh Union Home Minister Pu Amith Shah te chungah lawmthu sawi

kan ba nasa hlein ka hria.

Tin, kan Chief Minister zahawm tak Pu Zoramthanga he inremna
(agreement) tura a thawhrimnana zawng zawng hi kan hria a, a chungah hian kan
lawm hle a ni tih ka sawi duh a. Tin, NGO, a bik takin Central YMA te, zirlai
pawl MZP te, MSU te, zirlai zawng zawngte leh NGO hrang hrangte
thawhrimna leh kohhran hmalakna te, political party hrang hrang hmalakna te hi
ropui ka ti a. Chuvang chuan he inremna (agreement) hi Mizo history-a chhuan
lo awm zel turah hriat reng a ni tawh dawn a ni. Chuvangin Pu Speaker, he
resolution hi tha ka ti a. Mizoram rorelna sang bera lawmthu kan sawi hi a awm

hliah hliah a ni tih ka thusawi tihtawp nan ka han sawi duh a ni e. Kalawm e.

SPEAKER : Dar li kha pelh loh kan tum tlang niin a lang a. Home
Minister zahawm tak hi kan sawm ang a, chumi zawhah House Leader, chumi
zawhah a move-tu kan sawm ang a, kan duh tawk thei mai ang em aw? A nih leh
Home Minister sawm tawh mai ang aw. Home Minister zahawm tak Pu

Lalchamliana ka sawm e.

Pu LALCHAMLIANA, MINISTER : Pu Speaker, ka lawm e. Hun
min pek remchanga hmangin thil dang ka sawi hmasa duh zawk a. Member
zahawm tak ten an sawilan ang khan kan Assembly-a official hotu lu ber
Commissioner & Secretary Pu S.R. Zokhuma chu naktuk bak hi service a nei
tawh lo va, a lo pension dawn ta a ni. Pu Zokhuma hi Pu Speaker, i thutnaah ka
thut ve lai khan personal branch-ah kan awm ho a, kum 5 chhung kan inzui a, pa tha
tak, pa duham lo, a ngaihdan huai taka sawi mi, amaherawhchu a ngaihdan sawi zen
zen lo, zawh chhuah chawp ngai chi deuh hi a ni a, thawhpui nuam tak niin ka hria
a. Common Wealth Parliamentary Association Conference-ah pawh tum khat chu
Nigeria khawpui Abuja-ah kan kal ho a, Israel ram te, Italy ram Rome khawpui te

kan fang ho a, Rome khawpuiah phei chuan a pheikhawkin a ke a ti pilh a, a bai uih

uih mai a, mitthlaah hian a awm fo a. A lo chawl ta mai tur hi a uiawm ka tiin a
uiawm dawn hlein ka hria a, a hun lo kal zel turah Pathianin awmpuiin malsawm

sela, a nupui fanau te rei tak chhung uap thei turin duhsakna ka hlan hmasa a ni.

Kan resolution chungchangah hian sawi tur tam tak awm mahse ka sawi tam
lo ang a. Kan ngaihthlak tawh ang khan 1998-ah kan Bru unau te hi anmahni hotuten
Mizoram chhuahsan turin an ti a, tichuan Tripura-ah an awm ta a ni a. Hlawm hnih
ang deuhin an kal a, official record-a a lan dan chuan Tripura-a ral tlan te hi 1995-ah

electoral base-a han chhut ah chuan chhungkua 5407 an ni a, mihring 32876 an ni.

Tin, second phase identification kan ti mai a, kan sorkar lo pian hnu July leh
August thla chhung khan 2nd phase identification hi kan nei leh a, chhungkua 128
Mizoram mi ngei an ni tih finfiah leh an ni a, tichuan an vaiin chhungkua 5535
identify an ni. Mizorama lo kir leh tur hian ruahhmanna tam tak siam a ni a,
amaherawhchu a hlawhtling mawh hle a, tum 9 ngawt mai nikum October leh
November-a repatriation kan neih khan mi 817 chhungkua 199 an lo kir a.
Hlawhchham hulhual chu kan ni lo na a, kan hlawhtling lo a ni. Tichuan vawi 9
repatriation neih tawha Bru raltlan lo kir leh te zawng zawng hi chhungkua 2209,
mihring 10044 nia chhinchhiah an ni a. La kirlo chhungkua hi 3344 vel nia hriat

an ni.

Nikum September thla khan Bru pawl hrang hrang a tirah chuan pawl pakhat
chauh a awm a, duh thawh lo ho khan pawl an din belh zel a, nikum September thla
ah mi thahnemngai ten ka office-ah an rawn hruai chuan Bru kha pawl chi hrang 5
lai an lo awm tawh a. Chung zinga pawl thar deuh pahnih te phei chu an hruaitute
pawh naupang te te an ni a. Tripura-a an awm rei tawh vangin Mizo tawng pawh an
thiam tawh lo, sap tawng leh hindi-in thu te an sawi a ni, khami tum pawh khan,
chung a naupang rual ho hotute chuan. Kan inkawmnaah chuan ‘tun tum hi in tan
hun tha a ni, tun bak chu Mizoram sorkar hian a ngaihsak tawh lo maithei che u a ni,
chuvangin tun tumah hian lo kir vek ula kan duh a, Mizo mipuite leh NGO te
pawhin an welcome che u a ni tih hi hria ula, lo kir hram rawh u’, ka ti a. Mahse a
naupang pawl deuh te chuan, ‘Autonomous District Council min pek loh chuan kan
lo kir theih kan ring lo’, tiin tlang deuhin an sawi a. Keiin, ‘chu chu political issue
lian tak a ni a, keima mimalin engmah comment ka pe thei lo’, ka ti a. Nichina ka

sawi ang khan chhungkua 199 chauh kha an lo kir ta a ni.

Bru raltlan te chhinfel nan hian kohhran, NGO, political party hrang hrang te
leh sorkar te pawh hian tha te thawhin hna tangkai tak an thawk thin a, chutih rual

chuan central sorkar pawh hian a solution hi neih theih a duh hle niin ka hre thin a,
Amaherawhchu agreement han siam a, road map te han siam fel hnu khan demand
dang nen, a thar nen a lo kal leh thin a, chuvang chuan an lo haw tha duhlo a ni a.
Tun tumah Tripura-a awm nghet tura inremna siam a ni ta hi a lawmawm tak zetin
ka hria a, hemi kawngah hian kan ngaihthlak tawh ang khan mi tangai tak tak an

hnena lawmthu sawi tur tam tak an awm a ni.

Ka hmaa thusawitu member zahawm tak Pu K.T. Rokhaw sawi ang khan
Pradeep Kishore Debbarman, Tripure Raja thlahte zing ami te, Union Home
Minister Amit Shah te. Tin, NGO te, party hrang hrang te, kohhranho thlengin
tawngtainaah Bru ho harsatna chinfel a nih theih nan hun an hmang thin a, a
lawmawm tak zet a. Sorkar lam atanga hma kan lak ve naah hian nikum November
ni 8, 2019 khan House Leader zahawm tak Chair-na hnuaiah Mizoram Council of
Ministers chuan November ni 30 hnu lamah chuan Bru lak let hna hi thawh tawh loh
ni se tih kha rorum takin kan pass ve thuai mai a. Chumi bawhzui chuan House
Leader zahawm tak hian Union Home Minister hnenah November ni 21 khan lehkha

a ziak a. Chu chu hetah hian a copy pawh ka kawl a.

Bru hote vawi tam tak lak let tuma hmalakna hi a sawt thei lo a, tan an
khawh tlat zel a ni. A nihna takah chuan Bru ho hi tunhnaiah Tripura atanga rawn
pem te pawh an ni a. Amaherawhchu Mizoramah inthleithlakna awm miah lovin
hlim takin kan chengza a. Chutih rual erawh chuan harsatna hetiang hian kan lo
tawk ta a ni. Chuvang chuan an lo kir duh lo hian tha leh sum tam tak India sorkar
pawh a senral tir a ni, tiin rawtna tawp a thlen ta a. I phalnain Pu Speaker, a
concluding sentence hi ka lo chhiar ang e — “I would like to request and suggest you
that the Brus in Tripura transit camps, identified by the Govt. of Mizoram as being
formally resident of Mizoram and their direct descendant may be given the
rehabilitation package without linking the same to their repatriation to Mizoram and
give them the freedom to choose the state in which they want to settle down” tiin

ngenna chiang takin a lo siam tawh a.

Tripura transit camp-a Bru awmte Mizoram khua leh tui ngei an ni tih
Mizoram sorkar-in a lo identify tawh te leh an thlahte hi Mizorama an lo kir leh kir
loh lam ngaihtuah lovin rehabilitation package hi pek ni se la, an duh duh na
hmunah awm phal ni bawk se la tiin ngenna a lo siam tawh a. Hei hi a effective viau
a nih ka ring a. Mi dang mi dangin tha thawh mahsela, hei hi a point pawimawh lai

tak pakhat niin ka hria a. Tichuan, he lehkha a ziah atanga ni 56 naah inremna

hnuhnung ber Tripura State-ah Bru te an awm tawh ang, tih ang kha a lo chhuak ta a
ni a. Hei hi a lawmawm hlein ka hria a. Chumi rual chuan Pradeep Kishore
Debbarman pawh khan a hma November ni 16-ah khan Bru te hi Tripura Raja
hnuaiah, tunhma Raja hnuaiah khan khua leh tui dik tak an lo ni a. Chuvangin
hengte hi Mizorama an kir duh loh chuan Tripura-ah hian awm ngheh phal mai ni

rawh se tiin Union Home Minister hnenah a lo ziak tawh a ni.

Tun tum inremnaah hian pawl 9 aiawh mi 10-in hming an sign nghe nghe a.
Chuvang chuan hei hi a hlawhtling thei turah beiseipui ila. Thlamuang tak leh hlim
taka kan Bru unaute hi Tripura a an awm theih nan duhsakna ka hlan a. Tichuan,
private members resolution siam danglam tak “Bru mahni duh thua Mizoram
chhuahsan ta te, Tripura-a awm nghet tura kohhran, NGO, political party hrang
hrangte leh kan Chief Minister zahawm tak hmalakna lo hlawhtling ta hi lawmawm
kan ti” tih hi lungrual taka pass turin House hi ka rawn ngen in ka rawn sawm a ni e.

Kalawm e.

SPEAKER : Tunah chuan kan House Leader Chief Minister zahawm tak

Pu Zoramthanga i lo sawm ang.

Pu ZORAMTHANGA, CHIEF MINISTER : Pu Speaker, ka lawm e.
A hmasain kei pawh hei Commissioner/Secretary Pu Zokhuma han retire tur hi
uiawm ka ti a. Official dan hria min kaihruai thin tute hi kan mamawh em em mai a.
A bik takin Assembly kan inthlang a, member thar te kan han nih hlawm phei chuan
chung chu kan mamawh zual a. Anni ang mi experience, miziaah pawh mi tha tak
mai an han retire tur hi leh lamah chuan retire thleng a an hmun an luah thei hi kan
lawmpui rualin leh lamah chuan kan ui khawp mai. Kan ui tak tak a ni tih kha ka
sawi duh a. Nakin zelah pawh amah leh a chhungten malsawmnate an dawn zel kan

duhpui tih kha a hmasain ka sawi ve duh a ni.

A pahnihnaah chuan kan resolution hi tu resolution ber nge mawni le han tih
laih laih tham niin ka hria. A bul ber chu Pu Rintluanga resolution kha chu a ni ngei
mai a. Amaherawhchu hetiang hian siam that ni rawh se tiin Pu Ngunlianchunga’'n a
rawt a, mahse a technicality-ah khan office lamin ‘a rem chiah lo e’, an lo ti a.
Khalam kha chu ka hre vak lo a. Tukin zingah khan meeting kan nei a, dar 9 chawei
ka duh thlengin meeting kan nei a, hmanhmawh takin ka phei a. Tichuan, kan
Speaker hi ka phone a, ‘kan resolution kha tihdanglam ka duh riau mai a, hmanah
khan hetiang hian floor-ah rawt chawp khan House-in a remtih chuan kan siam

danglam mai bawk kha le, a theih ve mai loh maw? A theih tlatin ka hria’ ka va ti

chawp a. ‘Kan zawt chiang ang e’ a ti a, a han zawt chiang a, ‘a dan tlawhchhan tur
pawh a lo awm €’ a ti a. Min han hrilh khan hei hi ka rawt chawp ve a. Tichuan, a
language leh thil dangte pawh kha uluk takin kei pawhin ka ngaihtuah a. A chhan
chu keimah ringawta mawhphurhna, chawimawina keimah chauhah mi in min
tihthaih nan tia keimahni resolution-a a kal kha a zia lo deuh hlekin ka hria a. Kan
vaia kan thawhlawm a ni a, amaherawhchu a petluttu zinga kan han tel ve avang
khan chibai phei chu a hlawh tam pawl takah chuan ka tang a, kha kha chu a tha tho
a. Mahse a nihna takah chuan kohhran te, NGO-te, political party hrang hrangte
Mizoram chhungah chuan a thawhhlawktu kan ni a. Keini pawh kan sorkar hma, rei
tak lo bei tawh tho a nia, khang zawng zawng te nena kan beihna hi Pathian

malsawmna kan dawnna a nih hi tarlan a tha e tiin tun ami hi ka rawn rawt a ni a.

A hnuah kan Speaker-ten a dan min han hrilh hnuah khan member zahawm
tak Pu Ngunlianchunga resolution-te a han sawi thuak khan ani pawh khan khatah
khan Tuikuk tia a lo rawt ve kha ka hre lawk pawh a ni lo. Pu Rintluanga rawtna
Tuikuk tih tak kha keini chuan kan lo ngaipawimawh a, an tawngkam duh ngei
Riang tih thin kha tunhma zawng chuan India sorkar leh a pawnlam pawhin an hman
a ni a, mahse anmahniin an duh vak lo a. Riang tih hi chu a huap zim, Bru tih hian a
huap kim ber. Lusei tih leh Mizo tih ang deuh a ni tih te min hrilh tawh thin a, eng

nge a nihna chu ka hre chiah lo a.

Chu chu rilrua nei chungin Bru kha kei pawhin ka hman duh a ni a. Tichuan,
Bru mahni duh thua Mizoram chhuahsan ta te Tripura state-a awm nghet tura
kohhran, NGO, political party hrang hrangte leh kan Chief Minister zahawm tak
hmalakna lo hlawhtling ta hi lawmawm kan ti tih khan tih a tha ang e tih kha kan
rawt ta a ni. Tichuan, floor-ah ka rawn rawt a, House-in min han pawmpui ta a, Pu
Rintluanga resolution ni maw, ka resolution ni maw, kan House resolution ni maw?
Chuvangin kan vaia kan resolution a ni ta ber a, a lawmawm in ka hria a ni. Pu
Speaker, tlemin hun a la awm deuh hlek bawk a. Tlem han sawibelh lawk ka duh
chu, thenkhat in kan hriat kher loh thil te pawh a awm a. Kan sawi tawh kha chu

sawi nawn lo ila.

Kan Bru unau te hi 1966, Mizoram buaia underground-a chhuah; keini chu
East Pakistan kan thlen thlak kha 1969 a ni a, khatih lai bawr ah pawh khan
underground-in group khat chu an awm ve tawh a. An hotupa ber kha Pu Thangliana
ani a. ‘Engnge i1 nihna’ an tih khan ‘General’ hi a ti mai a, an sawi hi chuan General

Thangliana an ti mai thin a. Khatih lai pawh khan kan in awm pawlh nak nak tawh a.

Hun a lo kal zel a, anni erawh kha chu tlemin an zuihral ta deuh a. Amaherawchu,
Tripura atanga underground group Pu BK Hrangkawla ho te pawh kha an rawn awm
leh a. Khang zingah pawh khan Bru te hi an lo tel ve tho a anni erawh chu Tripura
National Volunteer (TNV) an han ni ta a.

Tichuan, a tir ah tak phei chuan an hming kha Tribal National Volunteer
(TNV) an inti a. ‘Pu BK, tribal han tih mai chu, min hmuhsitna, mahni hnam hminga
hman ringawt chu a tha em ni? Tripura atanga lokal in ni a, Tripura tal ti rawh u,
TNV a la ni tho tho a’, ka ti a. ‘A tha ang’, an ti a, an thlak ta nghe nghe a. An
hming sakah pawh chuan ka han pui ve nghe nghe a nih chu. Tikhan anni pawh

remna neiin tha takin an lut ta a.

Tichuan, khatia an han luha, Tripura-ah inthlan a han awm a. TNV Kkir ta te,
kan Bru unaute kir ta te khan MP inthlan, MLA inthlan leh District Council inthlan
an han fight a. Mahse an induhthawh em em mai a. An mite kha Kokborok tawng
hmang leh heta kan hnam chi hrang hrang, tlangmite awm khawm vote khan Bengali

vote a pha lo nasa lutuk a. Chuvangin, an induhthawh em em mai a ni.

Kum 1990 chho, keini opposition-a kan awmlai, Chaltlang Tourist Lodge-a
kan awm chhoh vel lai pawh khan kan inah hian heng kan unau Bru hruaitu leh
midang pawh hi an lo leng tam khawp mai a. An mangan zia thu, an rawn sawi thin
a ni. Engtin nge kan ral dawn tak ngial an ti a. Chutih laia an rilru pawh chu, ‘Kan
awmkhawm a ngai a ni. Chutilo chuan khutah kan tlem si a, District Council nei
mah ila tihian an ti zel ang a, min chimral dawn’ tih kha an sawi nasa em em a ni,
kum 1992-1993 chho vel pawh khan. Kei pawhin ‘A dik asin, Israel te pawh an
homeland-ah an pemkhawm a. Chuta tang chuan an political right an fight a, tun
dinhmun khu an thleng a ni’ tih te pawh ka lo hrilh ve a. Chuta tang chuan a inmung
chho ta, chuta tang pawhin a ni chuang lo ang a, a hma atangin a inmung a. Tikhan a

karlak ah khan a meialh kha a lo lang ve zeuh zeuh reng a ni.

Tichuan, tuna kan hriat ang khan 1997-ah khan a zualpui a lo thleng ta a,
1997-ah khan resolution te an han pass ta rup a. Chumi hnu chuan beihpui a han
thleng a 1997-1998 chho ah. Tikhan Bru zawng zawng chu Tripura lama chhuk vek
tur tih order kha a chhuak ta a. Tu order chiah nge tih an zawh pawh khan, ‘ka order
a ni’ ti tu an awm tawh lo reng reng a. Mipuiten ‘Keini pawhin kan hre bik lo.
Mahse a hlauhawm, in kal loh chuan in in kan hal vek ang an ti si a, kan kal lo thei
lo’ an ti si a. Order tu pawh awm lo, ka tih a ni tih pawh awm lovin an chhuk ta huk

mai a. ‘Kal suh u, in khawngaihthlak’ kan ti a, ‘Kal chu kan hreh a ni, mahse kan kal

loh chuan min that emaw a ni ang, kan in an hal dawn’ tih nen khan an chhukthla ta

vek mai a. An zuk thleng thla ta a. An zuk thlen thlak khan refugee an ni ta si a.

Engtin nge, tunge enkawl ang tih ah khan, keimahni tih vanga chhuk thla in
ni ti ngam tumah an awm tawh si lo va. Chuti a nih chuan min enkawl rawh u tih a
ngai dawn si a, Mizoten min tiduhdah a, kan temple te pawh an hal a, kan lo chho a
ni tia, dawta Human Right lampang hnena an tih ngawt loh chuan refugee status a
sorkar enkawltu an awm loh chuan an buai dawn si a. Tikhan thu dik lovin an story
kha an tan chho ta a, chuvang chuan court-ah te, Human Rights-ah te, keimahni
Mizote kha min khing zawng te khan a kal ta vak vak a, khang te khan kan rilru te
pawh a tihrehawmin a nih loh zia hretu kan ni a. India sorkarah pawh a dik loh zia hi
kan term hmasaah pawh khan ka hrilh tam em em, anmahni duh thu renga chhuk an
ni tih kha kei pawhin India sorkarah, Home Minister-ah Advani-a hnenah te, Prime
Minister Vajpayee hnenah te pawh vawi tam ka hrilh a ni. Engpawh ni se, a piah lam

kha chu kan hriat angin tikhan a lo kal chho ta a.

Tichuan Human Right nawrna lo awm bawk, Tripura sorkar Manik Sarkar-
an a nawrna awm bawk, Home Ministry mangang bawk. Kha khan rawn nawr chhoh
an rawn tum leh ta a, khami an nawr chhohna, annin rawn pem chhoh an hreh tawh
si, khatih lai khan anmahni enkawlna tur pawisa engemawzat kha an dawng tawh si
a, zep nak emaw, an dawn atanga eng percentage emaw kha organization hovin an lo
khawn ve bawk si a, pawisa tling khawm kha hotu tan khan a tam duh si a. Khang
zawng zawng kha an lo chhoh chuan an chan dawn si, khang zawng zawng nen khan
an kal khawm ta a, chuvangin chhoh loha khuta awm, kha chawmna kha enjoy zel
kha an duh ta em em mai a. Tichuan kawng chitin rengin “chho rawh u” tih pawh
khan chhuanlam chitin rengin kan thawnthu ami ang maiin kan arte hi puitling zet
se, kan vawk hi puitling zet se tih nen khan, a changin political, a changin
economical an hmang chho ta a, tun kha kan thleng ta a, a dang zawng kha chu sawi
ngai lovin a history kan hriat tlan kha a ni ta a. Tichuan kan kohhran te pawh an
thinur ve khawp mai a, kan NGO zawng zawng pawh an thin a ur tawh a. Tin, kan
zirlai pawlte, kan political party theuh te pawh kan thiam chin chu a tawp ve tawh a
ni hawng tak tak tawh dawn in ti a, dawn sampui tumin welcome gate nen ti chiam
thin mai a, eng teh chiam kha a ni si lova, a lo baw hawk hawk dawn emaw kan tih
khan far keuh keuh te khan a lo lut a ni mai a. Tichuan a tawpah chuan kan sorkar
pawh khan “ tihngaihna a awm ta lo, heti a nih chuan November thla tawp chinah
chuan keinin kan dawngsawng thei tawh 10” tiin “Resolution Cabinet-in i siam mai

ang u” kan ti a. Tichuan kan puang ta a, hemi deadline hnuah chuan Mizoram



732

sorkarin kan lo welcome dawn tawh lo, kan lo receive dawn tawh lo, kan involve
dawn tawh lo kan ti ta tawp mai a ni. Kha kha India sorkar tan chuan thupui a tling a
ni, khuta an awm mai mai kha kan Cabinet-in hei hi dawng rawh se, hei hi dawng
rawh se zuk ti ila chuan awmzia a nei vak lo. Amaherawhchu, a ram neitu sorkarin
“an lo lut tawh lovang, kan welcome dawn lo” kan tih tawh chuan “lut ang” rawn tih
kha a chi tawh lo reng reng mai a. Kha kha deciding factor lian ber. Home Ministry
hmuhah pawh a ni lo thei lo, NGO in an welcome dik tak chuan an welcome tunlai a
lo kal duh tawh lo a nih avangin sorkar cabinet-in, ‘a tawk ta, kan fan chin a tawk,
chumi piah lam chu kan lo dawngsawng thei tawh lo’, kan tih chuan in dawngsawng
tur a ni tih kha Tripura tan chuan sawi ngaihna a awm lo, Bru tan sawi ngaihna a
awm lo.Home Ministry tan pawh ‘in ni tur a ni’ tih chi a ni tawh lo. Chuvangin

cabinet-in kan resolution kha an lo hre ta a.

Ziakin Home Minister hnenah ka pe a, Home Minister hnenah pawh chiang
takin ka hrilh bawk a ni. Khami kan tih atanga thla 2 pawh a tlin hma khan i sign
mai ang an ti ta a, lawmawm kan ti tak tak a ni. Tin, khami piah lamah khan kan
cabinet-te pawhin an hre kher ang emaw ka hre lo a, vawiin chu han sawi law law
ila, khami kha a tlang loh chuan PIL court-a thlena, lo lut tawh lo tur leh an pek,
India sorkarin repatriate-na tura a pek rau rau, an pawisa dawn tur (rehabilitate a ni
zawk ang chu) rehabilitate-nana a pek tur rau rau hi engah nge Mizoram an lo luh
chauha an dawn kher kher ang? Citizen of India an ni a, Tripura-ah pawh dawng
rawh se, dawng tur an nih chuan Assam-ah pawh awm mahse dawng rawh se.
Engahnge Mizoram lut chauh dawn tih hi a dik lo reng reng, hei chuan fundamental
rights pawh a curtail a ni tiin public interest litigation kha a dawtah chuan kan ti mai
dawn nia, kan ti ang. Kan ukil thiamte kha a petition kan ziah tir thlap, an zo hman
vek a ni, tu hmingin nge kan thehluh ang tih pawh kha sorkar hminga PIL thehluh
kha a chi si lo a, public atanga a interest neite khan litigation an submit a ngai si a, tu
thehluh tur nge kan ti a, chu pawh chu kan ti fel sa thlap tawh a ni, India sorkar
pawh khan kha kha an hre ru a nih ka ring. Tichuan khatia cabinet resolution nen a
fail vaih chuan, rawn tihluih an tum chuan, Court-in khatia a puan tawh chuan India
sorkar tan pawh tih chi a ni tawh lo ang tiin kan tang a ni a. Khatia kan tih zawh
tawh hnu kha chuan a hnu thla 2 pawh a liam fel hma khan khai le an ti a, lehlamah
Bru unauten lo thlang bawk. Tripura lam pawh khati a nih chuan BJP sorkar an ni a,
central-ah BJP sorkar an ni a, khami te pahnih kha chu ‘lo ti rawh u’ tih chuan party
kha chuan, ‘a ni tak e’ an tih pawh a ngai ve bawk a. A scene tur leh ilo chu kan

hisap thiam maiin ka ring a. Khami lo kal nen, hmanraw chi hrang hrang hmang nen,

mi tam tak khan an lo thawh bawk nen, Reng Lalpa pawh khan a lo thawh pawh kha
a tha, mahse, political weight a nei tak tak lo. A nei ber chu an luhna tur ten an duh
loh miau chuan khami sut kha chu a tih chi loh. Kha kha a pawimawh ber lai chu a
ni. Chuvangin, a tawpah chuan “ hei, Tripura sorkar nen, Bru delegate nen, Home
Ministry nen, Mizoram sorkar nen, heta an awm nghehna turin agreement sign theih
Memorandum of Understanding MoU sign theih a ni e, lo chhuk thla rawh u” an ti a,
‘kan lo tel a ngai em ni’ kan ti a, fiamthu in Home Ministry lam pawhin, ‘kum 20
chuang zet tibuaitu che u siam felna tur chu a rang a rangin lo chhuk ula a ni mai
alawm’ an ti a, tikhan kan chhuk a. Hlim tlang takin khutah Union Home Ministry-
ah kan insawn tlang ta a, a lawmawm kan ti. Engpawh chu ni se, hetah hian ka sawi
duh chu a factor kha a tam, keini thawh kha a volume a len leh len loh chu thukhat,
midang thawh pawh a awm, kan vaiin Mizoram kha kan NGO-te, kan party tin te
ngaihdan hmun khata luang za te, kan kohhran te, sorkar te an thawk a. Tripura
lamah pawh Reng Lalte pawh an lo thawk, Home Ministry lam pawhin an lo ti,
Tripura sorkar te pawh a lo ni, khang tinreng kha tha kan tih, tupawh kan lawm
tlanna tura lo kal chho kha kan Bible-in Pathian hmangaihtute tan chuan an thatna
turin engkimin a thawh sak hlawm thin tih ang khan engkim khan kan tana tha tlang
tur khan min thawhsak hlawm a, tun inremna hi a lo thleng ta a ni a. A bul berah
chuan Pathianin khang kha an rilruah a thawh tir a, circumstance a rawn thlen kual
tir a, tun ami hi kan rin phak bakin thil remchang leh tha kan vai a lawm tlanna tur a
lo thleng ta a ni. A lawmawm em em a, kan vaia thawh tlanna kha tarlang
ngeiin he laiah keima rawn rawtna anga resolution lo kal ‘Bru mahni duh
thua Mizoram chhuahsan ta te, Tripura state-a awm nghet tura kohhrante,
NGO-te, political party hrang hrang hmalakna leh kan Chief Minister zahawm
tak hmalakna te lo hlawhtling ta hi lawmawm kan ti’ tih hi vawinah hian
kan House hian lungrual takin pass thei ila a lawmawm ngawtin ka ring a ni.
Ka resolution amendment form-a ka rawn thawh ve pawh kha ka rawn sawina

Pu Speaker a ni e. Ka lawm e.

SPEAKER Aw le, kan sawihona te rawn wine up se, resolution neitu

Pu Lalrintluanga Sailo i lo sawm ang.

Pu LALRINTLUANGA SAILO : Pu Speaker, ka lawm e. Vawiina kan
resolution chu tikhan member 15 laiin kan sawi a, kan tui pui viau mai a,
lawmawm pawh ka ti a. Pu Speaker, ka ngaihtuahnaah hian thil pakhat min
tithar deuhtu a awm a, kan House Leader kha chawlh lai khan a recess-ah ka

va fiam deuh hlut a, ‘resolution hi nangmah fakna lam hi siam chi a nih loh

hi, min amend sak zel maia’, te ka va ti a. A chhan chu Chief Minister nih
hian kohhran zawng zawng leh kan ram pum pui huap tho tih kha
ngaihtuahnaah a lian a, kan leader-in a duh dan taka a rawn siam danglam kha
lawmawm ka ti tho a, ka welcome em em a ni. Ka ngaihtuahna min tikal thui
deuhtu chu inthlan lai khan political ball kan invawm a, kan inbeih nasat lai
tak khan mimal inbeihna ka tawk nasa em em mai a, ‘Rintluanga Sailo hi
lehkhathiam lo mi mawl a ni, a fate pawh parking fee khawna ei zawng an ni’
tih kha ka tawng nasa khawp mai a. Ka mizia chu member tam takin in hria
ang a, tih ve deuh talh duh chi ka ni a, amaherawhchu, Pathian fakna hla
pakhat min hneh em emtu a awm a, fakna hi kan tan hmelma, sawichhiatna
erawh kan thian tih hia nia. Ka ke hmawr atanga ka chhip thleng hiana khat
ve tlat a ni. Kan C.M. hi khatiang fakna hi kan tan hmelma, sawichhiatna
erawh kan thian tih englai pawha nuna welcome tu leader kan nei hi ropui
ka ti a, a chungah pawh a tharin lawmthu ka sawi duh a. Member 15 zinga kan
sawi kan sawi kha thenkhat tan chuan kan pawm hram na a, he resolution
telna bawma a rik ve avanga pawm ta te pawh kan ni te pawhin kan hre
deuh hlek a ni tih te pawh ka tarlang duh a. Kan tuipui viau rualin kan
tuipui dan a inanglo mai thei awm e tih ka sawi duh a. Member thenkhat khan
an rawn sawi lang a, Tuikuk tih hian tam tak chuan zuk dah hniam deuhna
thinlung nei awm anga in ngaihna te pawh a awm thei in ka hria a, hei hi ni
lo a, ka bialah hian Tuikuk, Bru kan tih tak khaw 2 a awm a, pakhat chu
Mizo khua nena inchenpawlh, nupui pasal inneipawlh an awm a, hmanni ka
kal pawhin Pu Vaisa-a senior ber kha ka ko a, chaw kan eikhawmnaah,
‘nangni hi Riang tih te, Bru tih te, Tuikuk tih te in nia, aeng ber hi nge in
duh’, ka ti a, ‘keini veng chuan Tuikuk kan duh’, a ti mai a, Parvatuia awm a ni.
Khulaiah pawh language 2 kha hman a ngai tho mai a, thenkhatah Bru unaute
kan tih laiin Parvatui-ah chuan kan Tuikuk unaute kan ti tho a, kha lai kha
inthlahrun lutuk tur a ni awm lo mang e aw tih min ngaihtuah tir a. Chutih
rual chuan Pu Speaker, Bangladesh —a kan Mizo unau te khuan original-a an
koh danah chuan vai an ti ve tlat thung a ni. Vai kan tih hi anni chuan Khor

an tia, khati tlat thung kha a ni a.

Nichina ka rawn move tirha ka sawi ang khan Tripura a Mizo awm
te khuan Bengali chauh an ni lo a nia, January ni 10 khan kan CM zahawm
tak ho hian kan zuk kal a nia, anni ho sawi nan khuan Reang tih hi an la

hmang tam ania. Chu chu khulaia an sawi dan ania. Keini hian Tuikuk kan

ti a, anmahni hian Bru an inti a, thenkhat hian Reang an inti. Anmahni BNA
President hmasa ber Pu A. Sawibunga pawh kha Reang a inti tho a ni. Khulai
ka biala tun inthlana min rawn bei vak tu pawh kha Reang a inti tho a ni.
Chuvang chuan Pu Speaker, a khawi amah kha inthlahrun vak tur niin ka

hre lo.

Tin, Mizorama political party an din hmasak ber kha kan la hria in
ka ring a, Reang Democratic Party tih a ni a, a hnuah BNU tiin an thlak a
nih kha. Hei hi an hman pawlh ve nawk nawk a ni. An haw em em biklo tih
te kha kan rilruah hre bawk ila tih ka sawi tel duh a ni. Chutih rual chuan
anni nen hian kan inhrawn tam a, kan House Leader leh kan Deputy C.M te
hnuaiah khulaiah hun rei tak training instructor-in Sazep tlangdungah te ka
awm a, an hnam zia hi zaidam tak mai an ni a, retheihna karah pawh rinawm
deuha khawsa chi an ni. An taimak viau laiin an ngaih erawh a sam em em
a ni. Nupui/pasal chungchangah pawh an lo chesual deuh a nih pawhin an
inkhing nawk nawk a, vawkpui an chawi tawh kha chuan an inngaidam
hmak mai a, sawi rik leh pawh hi a awm tawh ngai lo. Khatiang nun nei kha
an ni. Lehlamah chuan an awhawm viau mai a, Mizo hian kan tluklo mai
awm mang e tih te pawh min ngaihtuah tir a ni. Anmahni an inhmuh dan

pawh hi a sang vak lo, mi inngaitlawm tak an niin ka hria.

SPEAKER : Dar 4 a r1 a, kan Commissioner hi an la thlah
dawn bawk a, mover-in a move laklawh bawk si a, kan pel lawk mai dawn

em ni ang tih House ka rawn e. A zo hma tho ang ti ru.

Pu LALRINTLUANGA SAILO Pu Speaker, ka lawm e. Ka sawi zo
thuai ang. Chutih rual chuan Mizoram-in zalenna a sual lai khan Bru hnam
ho zingah hian kan hnam sipai nunna chan ta te pawh an awm a, Lalduhsaka
Z Bn, Hortoki khua te pawh an awm a, kei pawh a ruang buaipuitute zingah
pawh ka awm a ni. Tin, China kal zingah te pawh an awm a, kan House
Leader te nen a tawp min thlen puitu Pu Chawngzika te pawh an awm a
ni. Kan hnam movement-ah hian anni ho hi an bet ve tlat a ni tih kha

House information atan ka sawi duh ve hrim hrim a ni.

Vawiinah kan resolution hi member 15-in an sawi a, ‘Bru mahni duh
thua Mizoram chhuahsan ta te Tripura state-a awmnghet tura kohhran, NGO,
political party hrang hrang te leh kan Chief Minister zahawm tak hmalakna lo

hlawhtling ta hi lawmawm kan ti tih sawiho zingah khan i veilam ami 5 leh

helam ami 10 kan ni a. Kan lawm tlang viauin a lang a. Amaherawhchu Pu
Speaker, ka sawi lan duh chu kan lawm chhan chu remna thuthlung an sign
kha a ni a. Mizoram a hek lo, a hek hlau tlat member 1 an awm em aw ka
ti deuh a. A chhan chu mi remna sign hrilhfiah tum tlat lai hi a buaithlakin
ka hria a, Pastor Chhawna’n inlarna a nei a, hrilhfiah kan intum siak a,
vawiin thlengin kan buai ta ang deuh te kha niin ka inhre deuh a. Chutih
rual chuan sawlaiah long live an ti a, kan ram sahthlak tumna ang chi kha a
hmingin MNF party-ah hian a thu tawp hre phakin ka awm ve a. Kha kha
chu ka la hriat ngailoh thil te a ni a. Khang kan han lek chhuah te kha tu

te print chawp nge ni ang tih te kha min ngaihtuah tir deuh hlek a ni.

Kei in ka hriat erawh chu vawiinah hian kan Lal Isua in mitdel a ti dam a,
kha pa khan a rawngbawl chhunzawm vak ngaihna a hre lo, Lal Isua tidamtu an
sawichhiat khan ‘ka mit a ti var miau a’, a tih ang deuh hlek khan vawiinah hian kan
House Leader kaltlang hian he remna hi a awm a ni tih a langin ka hria a.
Chuvangin, heng pawl hrang hrang kan han sawi rikte hi an inrawlh vek, chu chu
chiang taka kan hriat a ni a. Entirnan harsatna, silai nena kan inhmachhawn lai
pawhin kohhran hotuten, vawiina kan Deputy Leader zahawm tak, kan Deputy Chief
Minister ni bawk, Home Minister a nih laia harsatna kan tawha kan inhmachhawn

lai pawhin kohhran ten an ring an rawlh a, thih ngamin an bei a, tiang khan an ti a.

Chutih rual chuan kan NGO te pawhin Delhi tlang thleng thlengin, khutah
Election Commission te pawh zu hmu hialin hma an la a ni, hetah hian kan inrawlh
kim em em a ni. Chutih rual chuan vawiinah he remna thuthlung kan han nei ta hi a
lawmawm a, amaherawchu a bik takin kan Chief Minister zahawm tak, kan Chief
Minister thil tih a ni tih erawh hi chu ring takin kan sawi nawn fo hi kan hnam tan a
tha a ni tih ngaihdan nghet tak nei chungin Pu Speaker, vawiinah ‘Bru mahni duh
thua Mizoram chhuahsan ta te Tripura state-a awm nghet tura kohhran, NGO,
political party hrang hrangte leh kan Chief Minister zahawm tak hmalakna lo
hlawhtling ta hi lawmawm kan ti’ tih motion hi khawngaihin he House zahawm tak

hian min adopt sak turin ka ngen a ni e. Ka lawm e.

SPEAKER : A lawmawm e. Vawiina kan resolution sawiho hi a

inhmu thlap thlap vek a, a lawmawm tak meuh meuh a, thil lawmawm lam a ni.

Lawmawm lam ka’n sawi ve leh ang a, vawiina zawhna leh chhanna atanga
lo kal zelin Chief Minister leh Health Minister zahawm tak an inrawn a nih ka ring

a, vawiinah hian Health Minister chak takin Mumbai-ah nurse appointment pe in,

Edenthar Lalhuanmawia s/o Lalronema, hei hi tawng lama thiam deuh a ni awm e,
Male Nurse, tawng thiam leh experience nei tha a ni awm e. Chu chu Mumbai — ah

nurse hnathawk turin chu dah a ni ta e.

Pu C. NGUNLIANCHUNGA : Pu Speaker, khawngaihin tawngkam

khat chiah, Mumbai Cancer patient ho zawng zawng aiawhin lawmthu ka sawi e.

SPEAKER : Helai ram rorelna a kan thutkhawm hian thu kan

inchuh nawk nawk a, tihian a tha a lo chhuak zel a ni, a lawmawm e.

Tunah chuan ka sawi hmain advantage ka la ve dawn. Zarzokima Bru hovin
an thah khan Pu Zodintluanga te, Pu Zira te, in vaiin in hriat kha Cabinet-in ral turin
min ti a, CM inah. Sunday a ni a, Monday zingah tlan thlak tur a ni si a, pawisa lo

puk mai rawh an ti a, cheng nuai khat ka keng thla a, tunah hian sorkar ka thing e.

Tuna kan resolution hi amendment form-in a kal ang a, amaherawhchu a
resolution neitu hmingin a kal zel ang a, a pangngaiin amendment form in a kal

dawn a ni.

Tunah Pu Lalrintluanga Sailo resolution ‘Bru mahni duh thua Mizoram
chhuahsan ta te Tripura state-a awm nghet tura kohhran, NGO, political party hrang
hrangte leh kan Chief Minister zahawm tak hmalakna lo hlawhtling ta hi lawmawm
kan ti’ tih kha pass remti apiangin ‘Rem ti’ ti rawh u le.( MEMBERS : Remti )

Remti lo kan awm em? Kan rem ti lo a nih chuan ‘remti 1o’ ti ula.

Aw le, tuna Pu Lalrintluanga Sailo resolution, kan Chief Minister zahawm
takin a rawn sawi amendment form in ‘Bru mahni duh thua Mizoram chhuahsan ta
te Tripura state-a awm nghet tura kohhran, NGO, political party hrang hrangte leh
kan Chief Minister zahawm tak hmalakna lo hlawhtling ta hi lawmawm kan ti’ tih

chu House-in lungrual takin a pass ta a ni.

Vawiina kan tih tur chu kan zo leh ta a, kan chawl ang a, karleh Thawhtan,
March ni 2 zing dar 10:30-ah kan thukhawm leh dawn nia.

Sitting is adjourned. 04:08 PM



